
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	НУГАТ ХӨНДИЙН АЙЛД
 

	Хаврын сүүл сарын бие нозооруулсан бүгчим халуун өдөр шувтарч оройн хурц наран, нарсан ойн цаад руу тонгойж байлаа. 

	Дайны үеэр учир зүй нь олдохоо больсон олон салаа машин замаар нэгэн хүн яаруу алхахад урт сүүдэр тарианы хагалсан шан дээр тусаж, өөрийг нь даган бүртгэнэнэ. 

	Тэрээр цэрэг цамцныхаа хоолойн товчийг задгай тавьж, мөрөн дээрээ тохсон пальтоны нь нэг ханцуй санжганах ажээ. 

	Шингэх нарны гэрэлд улайран харагдах үүл оройн цэлмэг тэнгэрийг үзэмжтэй сайхнаар чимж, хавар цагийн урин салхи сэвэлзэн хөдөө талын зэрлэг ногооны үнэр ханхлах нь үнэхээр тааламжтай ажгуу. 

	Яаран алхалж яваа тэр хүн гэртээ гэнэт ингээд очиход авгай минь яах бол доо хэмээн нэлээд сэтгэл хөөрөх авч, намайг ирнэ гэж бодож байдаг бол уу, үгүй бол уу? гэж элдвийг эргэцүүлэн наран сөрөг саравчлан харахад ойролцоох хөндийд нэгэн тосгон байв. Тэрхүү тосгоны наад захыг ажиглаваас бараан өнгийн яс модтой, дээврийг нь хөөтэй давирхайгаар будсан болов уу гэмээр хөмрөг байна. Түүнээс цааш улаан вааран дээвэртэй сууцны дан барилгууд жигдрэн харагдана. Тосгоны төв рүү намхан дээвэртэй, нарийн яндантай сууцны байшингууд маш шигүү барьжээ. 

	Тосгоны нөгөө талын хашаа нь төвийнхөөс томорч барилга нь өндөр харагдах ажээ. 

	Эндхийнхэн хашаа хүрээндээ янз бүрийн жимсний мод их тарьжээ. 

	Явуулын хүн тосгоноос цааш ахиулж харвал хажуу дахь Нугат хөндийн аманд өндөр өндөр модон доор хайсан хашаа харагдав. Цэцэрлэгийн нь хайсны дэргэд өнгөрсөн зунаас хойш гар хүрээгүй болов уу гэмээр өвсний хамуур хэвтэнэ. Хайсны урд нь эрэгтэй эмэгтэй хоёр жаал модон ултай шаахайгаар замын шавар зуурч тоглох нь цөцгий бүлэгч машиныг санагдуулна. 

	Явуулын хүн алхаагаа татасхийн:

	— Хүүхдүүд ээ, энэ Нейрен тосгон мөн үү? гэж асуувал охин нь цамцныхаа ханцуйгаар хамраа арчин үл таних тэр хүнийг их л сонирхсон байдалтай харснаа:

	— Юрген, энэ хүн юү гэнэ вэ? гэхэд ах нь болов уу гэмээр бадируун жаал зууралдсан шавраас хөлөө сугалах завсар түүнийг ажиглан, хайсны зүг хуруугаар заан:

	— Үүнийг сэлбэж дуусаж байгаа юм гэхэд

	— Энэ урдах, Нейрен тосгон мөн үү? гэж давтан асуувал Юрген толгой дохив. 

	Шавартай хөлөөрөө газар дэвсэлсээр охин ойртон ирж тосгон руу заан:

	— Тэр хоёр өндөр яндан цухуйж байгаа том байшинд... гэж шулганан эхэлтэл явуулын хүн их яарсан байдалтай, охины үгийг таслан:

	— За баярлалаа хүүхдүүд ээ! гээд явчхав. 

	Гэргий нь сүүлчийн удаа ирүүлсэн захидалдаа «Нейрен тосгоны зүүн захад оёдолчин Пашкегийнх гэдэг айл бий, чамайг иртэл тэднийд хүлээнэ» гэж бичсэнээс хойш урт удаан хугацаа өнгөрчээ. Энэхүү урт хугацааг ганц бие бүсгүй их л зовж өнгөрөөсөн байх даа гэх мэтчилэн элдвийг бодох боловч «чухам одоо хүлээж суугаа болов уу даа?» гэдэг бодол сэтгэлийг нь үймүүлж залуу эрийн царай барайн түргэн түргэн алхлав. 

	Сайхан зассан гудамжны, явган хүний замын энд тэнд борооны ус тогтжээ. 

	Өмнөх хайсны тэнд саравчны хаалга нээлттэй харагдана. Тариачдын малдаа тэжээл тавьж сав суулга хангинуулах чимээ хэрмэн хашааны цаанаас ил дуулдаж их л хөлтэй мэт. Явуулын хүний сэтгэл хөдлөн, цаашлах тутам яаран алхална. Тосгоны нарийн гудамжийг ойрх хоттой холбосон гөлгөр засмал зам дурайн үзэгдэж түүний хажуугаар сүглэгэр өндөр далдуу модод тарьсан нь үнэхээр үзэмжтэй. Тосгоны зүүн захын байшинг бөмбөгөнд нурсныг үзээд дотор харанхуйлж гайхаш тасран эргэж харваас оройн нарны улбар шар туяа араас нь тусаж тосгоны зүүн захад гараад байгааг батлах шиг ажээ. Яаруу гэгчээр хэдэн алхам урагшилж, хэмхэрхий барилгын өмнө тулж зогсов. Эрж сурагласан оёдолчных нь хаачсан юм бэ? Эхнэрээ хаанаас олдог юм бил ээ?

	Гэтэл хөрслөг бор царайнд нь шулуун шударгын шинж илэрхий ахимаг насны нэгэн тариачин эр хашаанаасаа гарч ирэхэд явуулын хүн тосож:

	— Пашке гэгч хүнийг сураглаж явна. Оёдолчин Пашкег танихгүй болов уу? хэмээвэл, өвгөн үл таних хүнийг гайхсан маягтай хэсэг зуур ажсанаа хашаа руугаа эргэж:

	— Хөгшөөн! Энд хүн Пашкегийнхийг асуугаад байна хэмээхэд өвгөний ардаас бүдүүн авгай «юу юм бол доо» гэж амандаа үглэсээр хормогчиндоо нойтон гараа арчих зуур ойртон ирж дайнаас эргэж ирсэн хүн болохыг ажигламагц, тэгээд өөрийн ч үр хүүхэдгүй өрөөл хамаатан садан ч үгүй Пашкегийнхийг сураглаж ирдэг нь юун учир билээ гэж бодтол явуулын хүн тэсэж ядсан янзаар:

	— Пашкегийнх хаана байгаа бол? гэхэд хөгшин:

	— Тэнд гэж өндөр сүмийн орой дахь модон цамхгийн зүг заав.

	— Пашке тийшээ явчихсан юм. Ер нь гурван бөмбөг л унасан. Дайсныг бөмбөгдөхөд бид ч бараг бүгдээрээ үнсэн товрог болох дөхсөн шүү. Байшингийн сууринаас амь алдсан зургаан хүнийг бөмбөгдсөний дараа олсон. Түүний нэг нь Пашкегийн эцэг байсан сан гэхэд алс холын аян дайнаас эх нутагтаа эргэж ирж байгаа саяны хүн зангирсан дуугаар ийн асууруун:

	— Тэгээд тэр эмэгтэй нь яагаа бол? Пашкегийнд хүрэвтэр үстэй намхан хүүхэн байсан биз дээ? гэхэд бүдүүн авгай сая л учрыг ойлгосон бололтой:

	— Ширүүн дугариг хар нүдтэй юу? Тэр таны гэргий байсан юм уу? гэхэд нь толгой дохиж:

	— Тэр тэгээд хаачсан бол? гэхэд авгай толгой сэгсэрч:

	— Сайн мэдэхгүй юм даа. Ер нь тэгж их удаагүй байх шүү. Нэг тийш бөөнөөр нь хамт ачигдсан биз. Тэгээд бас л цааш нь харуулчихаа биз гэж шивнэх шахуу хэлэв. 

	Авгай уртаар санаа алдаж дуугүй зогсоно.

	Энэхэн агшинд эх нутагтаа эргэж ирсэн залуу эрийн сэтгэл бачимдан, амьсгаадахыг ч нэгд нэггүй сонсож болох нам гүм болов. Явуулын хүн, бөмбөгөнд нэрвэгдсэн байшингийн суурь луу ямар нэгэн юм эрэх шиг уйтгарт харцаар ширтэх ажээ. Өвгөжөөр насны тариачин сэтгэл зовонгуй ажсанаа:

	— Чамд орох орон тэгээд одоо алга уу? Аль эсвэл чи... гэтэл авгай нь хажуугаас нь ширүүн гэгч нударч гараараа хориглон дохиж өгүүлрүүн:

	— Энэ ч их л уй гашуу л даа. Дайны л авчирсан хөнөөл шүү дээ бүгдээрээ. Хэчнээн хүн орох орон, оочих аягагүй үлдэж төрөл төрөгсдөөсөө хагацсан бол доо. Одоо ч гэсэн манайхаар дүүрэн орох гэргүй ядуучууд байна. Хүн орохын нь ч аргагүй, мөн ч хэцүү юм даа. Хаашаа л харна дандаа л зовж зүдэрсэн нүүр царай гэв. 

	Нөхөр нь санаа зовсондоо хоолойгоо засан зогсоно.

	Явуулын хүн огцом эргэн, тосгоны зүг буцаж алхав. 

	Тэгээд бодож санасан ч зүйл үгүй, дэмий л нүх шуудуу, шавар шавхайг үл хайхран туучихад богино түрийтэй савхин гутлын нь хоншоор норох ажээ. «Тосгоны захиргаа» гэсэн хаягтай шинэхэн цагаан байшингийн өмнө очиж хаалгыг тогшвол галын өрөөнөөс гахайн шарсан мах, сонгино үнэртүүлсээр нэгэн тариачин байрын бүдүүн эр гарч ирсэн нь тосгоны дарга Шүльце гэгч билээ. 

	Аман дахь юмаа зажлах завсар:

	— Манай тосгонд хүнээс биш юмгүй! Хэнийг нь хаашаа ч хийхээ мэдэхгүй болоод байна хэмээхэд явуулын хүн:

	— Үгүй ээ, би нэг юм лавлах гэсэн юм гэхэд, тосгоны ахлагч тоомсоргүйгээр:

	— Лавлах товчоо зөвхөн таван цаг хүртэл ажилладаг юм шүү дээ гэхэд цаад хүн хариу юм ч хэлсэнгүй, харин тэрхүү зай завсаргүй зажлагчийн улаан нүүр өөд сонирхсон мөртөө урамгүй харцаар ширтэн зогсвоос ихэмсэг даргын байдал хувьсхийж:

	— Та ор л доо! гэв. 

	Тасалгааны хойд талд нэгэн том шүүгээ тавьсан байх бөгөөд шалан дээр сонин, цаасны уранхай энд тэндгүй хөглөрнө. Хуучин давшуургын түшлэг налж шөвгөр хамартай нэгэн жаал хүү өрөөсөн гутлаа тайлан хөлийнхөө улыг маажиж сууна. Тосгоны дарга давшуургын пүршийг хотолзтол бүх биеэрээ лагхийн сууж хажуу дахь сандлыг хөлөөрөө дөхүүлж асуусан нь: 

	— Таны нэр хэн бэ?

	— Глинкийн Геориг гэдэг. Миний гэргий энд оёдолчин Пашкегийнд байсан юм. Чухам хаачсаныг нь мэдэхийг хүссэн юм гэв. 

	— Чухам хэдийд байсан юм бэ?

	— 1944 оны намар гэвэл, бүдүүн дарга суудлаас огцом босож:

	— За хө, энүүгээр сүлжиж байгаа орох орон, оочих аягагүй тэнүүлчин бүрийг намайг толгойдоо хадгалж байгаа гэж яаж бод оо вэ? гэв. 

	— Данс бүртгэлд байх ёстой биш үү дээ гэвэл дарга дотроо шүүгээ дүүрэн акт баримт, үдсэн хавтаснууд дотроос ганц хүүхний өргөдөл олох гэдэг чинь эзгүй хээр талд тэвнэ эрэх лугаа адил хэмээн залхууран, сэтгэж ийн хэлрүүн;

	— Ер нь тэгээд данс бүртгэлд байгаа ч юм уу, үгүй ч юм уу, хэн мэдэх билээ гэснээ хаалга руу очиж: — Хөгшөөн! гэж дуудаад нэгэн эмэгтэй хүний хариулах дуу сонсогдмогц: — Наашаа ороод ирээч, юм асууя гэв.

	Гэрийн шаахайгаа чирсээр нэгэн туранхайвтар авгай орж ирэхийг ажиглаваас хөх олсон хормогчийг бөх гэгч товчилж, толгойгоо бараан өнгийн алчуураар бүчилсэн нь цонхигор үрчгэр нүүрний нь ядралын тэмдгийг илчлэх ажээ. 

	— Юү гээ вэ? гэж авгайгаа асуухад Шүльце:

	— Дээр үед Пашкегийнд байсан жижигхэн бор хүүхэн хаачсан бэ? гэхэд:

	— А тийм, тэр бүсгүйг сураглаа юу? гэж бодолхийлснээ: — Үймээний үед л алга болсон болов уу, бүх орон гэргүйчүүдийг зүүн Прүсээс... гэтэл Геориг үгийг нь тасалж:

	— Миний гэргий уул нь Силезийн хүн шүү гэхэд авгай:

	— Тэр ердөө хамаагүй, бүх оронгүйчүүдийг тийшээ... За, байз хаашаа сан билээ дээ, Голланд бил үү, Швед рүү бил үү гэснээ: — За адил хэрэг л дээ, тэртэй тэргүй эргэж ирсэн хүн ямар байгаа биш, нэг тийш нь аваачих шийдвэр гарсан юм. Тэднийг ачсан далайн онгоц нь замдаа сүйдсэн юм гэнэ билээ гэв. 

	Тасалгаанд чив чимээгүй болов. Авгай элгэндээ гараа зөрүүлж:

	— Туулж өнгөрүүлсэн үе маань хэн ч үнэмшмээргүй мөн ч хэцүү цаг байлаа даа. Дээгүүр минь өдөр бүр онгоц тасралтгүй ниснэ. Шөнөдөө ч айгаад унтаж чадахгүй. Ганцхан шөнө бүтэн унтсан маань маргааш өдөр нь нэг их аймшигтай юм болов оо. Дайснууд шөнийн харанхуйг өнгөрөөж гэгээн цагаан өдөр л Пашкегийн байшинг бөмбөгдчихсөн. Яг тэр үед бид үдийнхээ хоолыг идэж байсан чинь гэнэт бөмбөг дэлбэртэл, цочиж хахаж үхэх дөхсөн юм. Тэгээд би ер нь гайхдаг юм, хэчнээн амархан онож болохоор ийм том барилгуудыг бөмбөгдөлгүй, захын ганц муу жижиг байшин Пашкегийнхийг бөмбөгдсөн юм... гэтэл Шүльце авгайнхаа нуршаа яриаг тасалж:

	— Хэрэв та энд ганц шөнө хоноглох бол... үнээний саравчинд ч дулаан л байгаа даа гэхэд авгай нь:

	— Манай үнээний саравчинд уу? гэж нөхрөө их л гайхан харж, дотроо зүс үзээгүй хүнийг үнээний саравчинд хонуулаад, тэр нь сүүг нь шөнөжингөө уучихвал хайран юм биш үү? хэмээн харамч сэтгэлийн үүднээс сэтгэж ийн хэлрүүн: — Яаж болох билээ, цэргийн хүнийг малын саравчинд хонуулахаас зовохгүй юу?! Жаахан юм бодож ярьж бай л даа гэв. 

	Шүльце авгай руугаа «энэ чинь өнөөдөр юу болчих оо вэ?» гэсэн шиг гайхан харснаа:

	— Чи л үргэлж үглэдэг шүү дээ, түүнээс биш манай бага өрөөнд ч болсон... гэтэл авгай нь нүдний булангаар ширэв татаж, хаана хэнийд зайтай бил ээ? гэж айл айлыг агшин зуур бодсоноо, 

	— Раймерын Ингэгийнд очуул! гэв. 

	Тосгоны даргын тос дааварласан улаан царайд баярын тэмдэг илэрч:

	— Би эс хэл лүү, энэ авгайчууд гэдэг чинь тосгоны хаана нь юу болж байгааг эрчүүд бидний хэнээс нь ч илүү мэднэ шүү. За залуу минь, чи их азтай байна. Тэдний дээд өрөө сул байгаа юм. Тэнд очоод намайг илгээлээ гэж хэлээрэй, аль эсвэл... гэснээ давшуурга дээр цомцойн сууж буй хүүд:

	— Фритц ээ, юм бичээд өг! гэв. 

	Жаал хүү суудлаасаа босож ширээ рүү очин цаасны тасархай эрэхэд нь тосгоны дарга хүүгээ зааж:

	— Миний нарийн бичгийн дарга хэмээн танилцуулснаа Георигийн итгэмжгүй харцыг ажиглан:

	— Түүнээс гадна, бас миний хүү гэж хүүгийнхээ саяхан угаасан зөөлөн үсийг илэв. 

	— Таны нэр хэн бил ээ? гэж Фритц асуусанд

	— Глинкийн Геориг гэдэг гэв. 

	— Суудаг газрын хаяг? гэхэд Геориг санаа алдаж,

	— Байхгүй ээ гээд түрийвчнээсээ олзлогдон байснаа суллагдсан тухай бичиг гаргаж: — Май энд л чамд хэрэгтэй бүх юм бий гэж хүүд өгөв. 

	Тосгоны дарга ихэмсгээр хоолой засаж сууна. 

	Фритц бичгийг нэлээд удаан харснаа бичиж эхлэв.

	 

	ТАРИАЧИН РАЙМЕРЫН ГЭРГИЙ ТАНАА!

	 

	Энэхүү бичгийг хүргэгч хүн нь дайнаас эх орондоо эргэж ирж байгаа бөгөөд энэ шөнө танайд хоноглох болно. Үүнийг манай аав шийдвэрлэв. 

	Тосгоны зөвлөлийн нарийн бичгийн дарга 

	Шүльцийн Фритц 

	 

	гэж бичээд нандигнан битүүмжилж Георигт өгөв. 

	— Та энэ бичгийг Ингэд өгөөрэй гэвээс Геориг авч:

	— Энэ айл хаана байдаг юм бол? гэж асуув. 

	— Тэртэй тэр нугат хөндийд бий. Бас барилгад нь засвар хийж байгаа. Сүмээс зүүн тийш явна шүү, ер нь олоход амархаан гэв. 

	Геориг толгой дохин тал өгөн гарч, ирсэн замаараа буцахад нь харанхуй болж жижиг тосгон түүний ард сүүмэлзэн үлдэв. Геориг тэртээ өмнө нь гялалзах гэрлийг зүглэн алхав. 

	 

	 

	Раймерын гэргий Ингэ саравчинд лаа асаан үнээгээ сааж суув. Үнээний том хөхийг чадмаг шувтрахад сүүний том хувин жин жин дуугарна. Халуун саамын бүлээн уур бүсгүйн нүүр өөд хөөрч халзагч үнээ нь сүүлээ шарван биеийг нь хааяа ороолгоно. Хажууд нь зогсох алагч үнээ нь тогтож ядан хавчиж тэжээлийн онгоцноос толгой салгаж нэг явснаа буцаж хошуугаа бэлтгэсэн өвсөнд дүрж зогсоно. 

	Ингэ, үнээгээ саах зуур, үнээнүүдийн маань иддэг сүрэл нь дууссан. Хөндийд ганц нуруу өвс бий юм сан. Өвөл цас их орсон болохоор явж чадаагүй, одоо цас хайлсан, ер нь маргааш явж авчиръя даа гэж бодно. 

	Халзагч үнээгээ бүсгүй сааж дуусаад гуя руу нь зөөлөн алгадан зайлуулж нөгөө үнээ рүүгээ очив. Үнээг аргадан хүзүүг нь илэн тугаллах гэж байгаа үнээнийхээ хатуу дэлэнг барьж үзнэ. 

	Дараа нь ганц боодол сүрэл авчирч цацаж, алагч үнээгээ хэсэг ажиглаж зогссоноо саравчнаас гарч явлаа. Ингэ, нэг гартаа сүүтэй хувин, нөгөө гартаа дэнлүү барьж явахад чулуу зүйн зассан зам дээр дэнлүүний бүдэг гэрэл бүжиглэх мэт ажээ. 

	Ойн дээгүүр тэртээ цаанаас сарны туяа тусаж эхлэв. Хоточ халтар нохойгоо боргоход нь Ингэ зогсож чагнаваас нэгэн хүний хөлийн чимээ сонсогдлоо. Уяатай нохой улам уурсаж гинжээ хангинуулан тэмүүлнэ. Гэтэл хашааны хаалга чахарч нэгэн өндөр хүн хашаанд орж ирлээ. Сарны гэрэлд сайх хүнийг бүсгүй их л хичээж харваас тэр нь цэрэг малгай, цамц өмсөж үүргэвч үүрсэн ажээ. 

	Бүсгүйн зүрх гэнэт хүчтэй цохилохуйяа арай л Вальтер! гэж хашхирчхаагүй боловч шивнэсэн нь үнэнтэй. 

	Ирсэн тэр хүн ойртож:

	— Сайн байна уу? Та тариачин Ингэ гэдэг мөн болов уу? гэх дууг урьд өмнө нь сонсоогүй боловч Ингэгийн сэтгэл ихэд хөдөлнө. Энэ зүс үзээгүй хүн, миний нэрээр асуудгийн учир нь юу бил ээ? гэж бодоход амьсгалахад хүнд болж тэр хүний асуултад зөвхөн толгой дохиж хариулав. 

	— Тосгоны дарга намайг явууллаа! гэхэд Ингэ:

	— За гээд нохой руугаа эргэж: — Болиоч Люкс! гэв. 

	Ингэ дотроо, яагаад энэ хүн дуугүй зогсоно вэ? Ямар нэгэн муу хэл надад хүргэх гэж ирээгүй байгаа даа гэж сэтгэл зовон өөдөөс нь ширтэнэ. 

	— Би ганц шөнө унтах байр эрж явна гэхэд Ингэ хувингийн сэнжийг базлан, харанхуйн дундах үл таних нүүрийг ширтэж нээрэн зөвхөн ганц шөнө хоноглох газар эрж ирсэн болов уу, арай Вальтерын минь найз, надад амьдын хэл хүргэж ирээгүй байгаа даа гэж бодогдоход хоолой нь зангирах шиг ажээ. 

	Өндөр модны оройгоос бэгбаатарын хашхирах, уяатай нохойны боргох нь ч эмэгтэйн бодолд саад хийж чадсангүй ээ. 

	Ингэг юу ч дуугарахгүй зогсоход нь ирсэн хүн эргэж явав. Гэтэл Ингэ сандарч хувингаа тавьж хойноос нь гүйн, гүйцэж очин:

	— Та хаачих нь вэ? Манайд хоно л доо! гэвэл Геориг эргэж зөөлөн дуугаар:

	— Би явъя даа. Унтчихаар овоолсон сүрэл ч дайралдаж юуны магад. Ер нь тэгээд гаднын хүн танай тосгонд ирснээс гадаа нь хоновол дээр юм шив дээ гэв. 

	Ингэгийн сэтгэл зовж Георигийн ханцуйнаас барьж

	— Та намайг буруу ойлгожээ. Манайд сул өрөө бий, та ор л доо! гэж хойноосоо түүнийг дагуулж явав. 

	Галын өрөөнд халуун ажээ. Өрөөг тосон дэнлүүгээр гэрэлтүүлснийг үзвэл энэ хөндийн айлд цахилгааны шугам хүрэлцэн ирээгүй ажээ. Гэрийн эзэн болов уу гэмээр буурал орсон нэгэн хөгшин байхыг харвал урт нарийн нүүрэнд нь тохирч таараагүй том хамар нь давын өмнө нүдэнд тусаж, ирсэн зочинд дургүйцэх шинж хөгшний хүйтэн харцанд илт харагдав. Геориг хөгшний мэндийг эрвээс тэргүүнээ яльгүйхэн дохисноор мэндийн хариу ёсыг гүйцэтгэх төдий болов.

	Залуу эзэгтэй өөхөн дэнлүүг зөөлнөөр үлээвэл агшин зуур гэрэл тодорч ирэв. 

	— Ээж ээ, манай хоноц, дээд тасалгаанд унтаг гээд Геориг руу эргэн: — Та суу л даа гэж сандал тавьж өгөв. 

	Хөгшин, уур савссан шөлийг хувинд ууртайгаар уудалж орхиод үг дуу ч үгүй гарч одов. 

	Хоноцын царай хувирч нүд нь онийж, хамар дээр нь хоёр өргөн үрчлээ татах нь санаа зовсон хэрэг биз ээ. 

	Залуу эзэгтэй тал засаж, 

	— Миний хадам ээж их хачин зантай хүн шүү. Та битгий санаа зовоорой гэвэл Геориг толгой дохиж хувинтай шөл рүү харна. 

	Ингэ түүний гарт аяар хүрч:

	— Түрүүний гарч явах гэж байдгийг бодвол одоо та аль хэдийн манай хоноц болж шүү дээ гээд найрсгаар: — Тавтай сайхан амар даа хэмээн эрээн алчуураа толгой дээрээсээ авч өлгөв. 

	Сүрлийн өнгөтэй урт шаргал үсээ Ингэ ар шилэндээ эргүүлэн хатгажээ. Үнээ саахад өмссөн тааран хормогчоо тайлбаас бүсгүйн бие нарийхан гоолиг бөгөөд үе мөч нь туяхан, ер эмэгтэй хүний бие цогцсын гуа үзэмж төгс нь Георигийн нүдэнд агшнаа тусав. 

	Пальтогоо үүргэвчийн хамт тайлж буланд тавиад, малгайгаа дээр нь тавих зуур Геориг саасан сүүгээ шүүж буй бүсгүйг сэм ажвал, мөр тэгш бөгөөд туранхай, гар хуруу нь хүчир ажилд бадируун том болжээ. Ингэ тэргүүнээ дээш өргөж Геориг руу хартал харц тулгарч Геориг зовонгуйгаар тасалгааны доторх зүйлийг ажих байдал гарган нүдээ буруулав. Тасалгааны голд, хулдаасаар бүтээсэн ширээн дээр эрээн амсартай тавгууд тавьжээ. Ширээг тойруулан элэгдэж хуучирсан сандлууд тавьсан байв. Хананд тулган тавьсан тогоо шанаганы шүүгээнд аяга шаазан, сүүний хувин зэрэг харагдах бөгөөд цаад хананд нь: «Ааш зангийн төвшин аливаа зүйлээс чухаг бөлгөө» гэж бичсэнийг уншихад энэ айлын зан муутай хадам ээж арга буюу Георигийн санаанд тусав. 

	Георигийн харц, Ингэгийн харцтай дахиад л мөргөлдөхөд Ингэ эгцлэн харснаа:

	— Та их ядарсан шиг харагдах юм, тэгээд бас үргэлжид зогсоод байх юм даа гэх нь Георигийн чихэнд хязгааргүй их дотно сонстоод дуулгавартай хүүхэд лугаа адил тэр даруй сандал авч суулаа. 

	Ингэ шүүгээнээс таваг нэг нэгээр нь цувруулан авч ширээн дээр тавихад Геориг надад лав нэгийг зориулав бололтой хэмээн сэтгэл баясаж буртаг болсон хар гараа санаа зовон харав. 

	— Та гараа угаана уу? гэж Ингэ асуугаад хариу үл хүлээн том ширээний доод тавиураас паалантай хөх төмпөн гаргаж халуун усаар дүүргэн сандал дээр тавьж өгөв. 

	Георигийн нүүр өөд халуун уур хөөрөх нь таатай сайхан бөгөөд хүрмээ тайлж цамцныхаа ханцуйг шамлаж савандах завсар Ингэ нүүрийн алчуур авчирч өгөв. 

	Удалгүй шатаар хүн өгсөж яваа чимээ гарч галын өрөөний хаалга нээгдэн хоёр жаал орж ирэв. Эрэгтэй нь хаалга түшин зогсож, эмэгтэй нь жовор жовор алхлан Георигийн дэргэд ирж:

	— Ээж ээ, энэ хүн юун хүн бэ? гэж сониучханаар ширтсэнээ: — Ээж ээ, энэ ахын хамар доорх үс нь толгой дээрх үснээсээ урт юм аа. Толгойныхоо үсийг самнахгүй болохоор ээж нь тайрчихсан юм уу? гэхэд Ингэгийн царай улайж сэтгэл зовно. 

	Геориг инээж:

	— Мөдхөн урт болно гэж охинд тайлбарлаад, Ингэд хандаж:

	— Олзлогдож байгаад суллагдахдаа үсээ хяргаж бөөснөөс салсан юм. Би их муухай харагдаж байгаа биз? гэхэд Ингэ түүний асуултыг эрс эсэргүүцэж:

	— Үгүй ээ, хаанаас даа! гэв. 

	Охин нь үүргэвчийг оролдож байснаа:

	— Ээж ээ, энэ ах надад юм авчирсан уу? гэхэд Ингэ тэсэж ядсан байдлаар:

	— За одоо, үгэнд дурлахаа боль! Цаад өрөөндөө орцгоо! Дараа та нарыг дуудна гэв. 

	Удалгүй бүгдээр хоолоо идэхээр галын өрөөнд цуглацгаав. 

	Тине авгай бэрдээ шивнэж:

	— Энэ бас хоол хамт идэх юм уу? Чухам хэн болохыг чи мэдэхгүй шүү дээ гэхэд Ингэ:

	— Яах вэ дээ, манай Вальтерын л ижил байгаа биз. Вальтер маань өдийд бас нэг айлын ширээний хажууд сууж байж ч магадгүй шүү дээ гэв. 

	Геориг, хөгшний үгийг ойлгосонгүй. Харин Ингэгийн үгийг халти ойлгов. Ингэг нөхрийнхөө тухай ярьсныг ойлгож санаа зовон харна. Тине авгай уруулаа зууж баримал лугаа адил шув шулуухан гозойн сууна. Ингэ савтай хоолоо зочинд барьж, 

	— Та хоол ид дээ гэв. 

	Тине үсэрч босон халбагыг шүүрч тавгаа дүүргэмэгц талхан дээр жаахан тос түрхээд савтай тосыг Георигийг алгасаж Ингэд өгөв. 

	Георигийн хамар дээгүүр гүн үрчлээ гарч босохыг завдтал Ингэгийн гар түүний шуунд хүрч гуйсан царайгаар Георигийг ширтсэнээ зочныхоо тавгийг бушуухан дүүргэв. Георигийн сэтгэл жаахан тайвширч халбагыг алгуураар барилаа. Тэрээр тун их өлссөн болохыг Ингэ мэджээ. Ингэ хэдэн зүсэм талхан дээр тос түрхэн зочиндоо өгч Юргенд хандаж:

	— Чи Бендт ахтай уулзав уу? гэхэд хүү нь хоол идэх зуур толгой дохиж:

	— Ирнэ гэсэн гэхэд Геориг ярианд оролцохыг хүссэн байдалтай харахад

	— Манай нэг үнээ тугаллах гээд байгаа юм гэж Ингэ тайлбарлав. 

	— Тэгвэл би ч болсон тусалъя л даа гэж Геориг гуйсанд Ингэ толгой дохин зөвшөөрөв. 

	Тасалгаанд хэн ч яриа эхэлсэнгүй зөвхөн таваг, халбаганы чимээ, хоолонд цадсан бяцхан охины бачуу амьсгал л сонстоно. 

	 

	 

	Хавирган сарны бүдэг гэрэл орчин тойрныг гийгүүлж байшингийн сүүдэр хашаан дээгүүр харлана. Дэнлүү барьсан Георигийн хажуугаас Ингэ харж:

	— Та тариачин байсан уу? гэхэд

	— Үгүй ээ, модны мужаан байсан юм. Бас жаахан газартай, нэг үнээтэй байсан гэв. 

	Саравчны үүдэнд нэгэн хүн зогсохыг Геориг дэнлүүгээ дээш өргөж ажиглаваас тэр хүн биеэр бага, хөвөнтэй цамц өмсөж, бүрх малгай тавьжээ. 

	— Наад сүүмэлзсэн юмаа цааш нь аваач! гэж тэр пагдгар хүн уцаарлангуй дуугараад: — Энэ юун хүн бэ? гэж Геориг руу эрхийгээрээ заан Ингэгээс асуувал Ингэ хариуд нь:

	— Бендт ах аа, та орохгүй яагаа вэ? Хөл тань даарсан биз хэмээн саравчны хаалгыг нээтэл Бендт ойртож дахин зөөлнөөр асууруун:

	— Энэ юун хүн болохыг чи хэлж өгөхгүй юу, цэргийн бололтой хүн юм аа даа гэв. 

	— Олзлогдож байгаад буцаж яваа, гэр оронгүй хүн байна. Сул өрөөнд унтуулах гэсэн юм гэв. 

	Бендт Геориг руу хандаж:

	— Та хэзээ ирсэн бэ? гэхэд нь

	— Ирээд цаг хэртэй боллоо гэв. 

	— Тэгээд л ердөө саравч руу шууд орж ирэв үү, энд чинь бохир гартай л хүн байдаг юм шүү дээ, мэдэх биз?! гэв.

	Ингэ дэнлүүгээ барьж хээлтэй үнээ рүүгээ очиход эрчүүд их л анхааралтай ажсанаа Бендт гуай:

	— Болоогүй ээ! Цаадах чинь их тогтуухан байна шүү дээ гэв. 

	Геориг жижигхэн саравчийн доторхыг ажиглаваас нэг талд нь их л сайн арчилдаг бололтой хоёр үнээ зогсож нөгөө талын хоёр тасалгааны нэгэнд нь ганц хар хонь хэвтэх бөгөөд нэг тасалгаа нь хоосон ажээ. 

	— Манайхан малаар даан ч өрөвдөлтэй ховор юм даа гэж Георигийг хэлтэл Ингэ түүнийг гайхан харж:

	— Энэ ч бүгдээрээ байгаа юм биш шүү, бас гахай, шувуу өөр саравчинд бий хэмээхэд Геориг толгой сэгсэрч:

	— Энэ л хэдхэн тэжээвэр гахай, шувуу шүү дээ. Миний байсан газар бол тариачид нь уудам их тал, олон төрлийн малыг сүрэг сүргээр нь эзэмшинэ шүү дээ гэв. 

	— Хаана тэр вэ?

	— Украинд гэхэд Ингэ дуугүй л зогсоно. Учир нь түүний эр нөхөр нь энэ нутгийн зүг яваад эргэж ирээгүй он жил удсан тул тэрхүү орны талаар дурсахад төдийлөн үл дурлах ажгуу. 

	Ёоханн Бендт толгой дохиж:

	— Манай айлын Эрнст бас л тэгж хэлэх юм. Надад эвгүй л санагдаж байна. Бид ч бас бага ч болсон газартай л улс шүү дээ тэгэхэд, харин та нар ирээд л «өрөвдөлтэй» байна л гэх юм. Аль эсвэл та нар чинь газрын эздэд арьсаа хуулуулж байсан нь дээр гэж бод оо юу гэхэд Геориг:

	— Одоо Зөвлөлтөд газрын эзэд байхгүй шүү дээ гэв.

	— Эрнст, мөн л миний ижил өдрийн ажил хийж хэд гурван мөнгө олдог л байсан юм. Одоо харин нэг үнээ, морьтой, газартай болсон. Тэгээд энэ ч юу ч биш гэж чамлаад байх юм. Өөр юу хэрэгтэй юм бэ? гэхэд Геориг тэр богинохон хүнийг нэлээд бодлогошрон харж байснаа:

	— Манайх ч бас хэдэн малтай л юм. Гэвч хамтралтай зүйрлүүлбэл бид бас их хол хоцорчээ хэмээвээс Ингэгийн дургүй хүрч энэ хүн ийм бодолтой байдаг нь тоогүй хэрэг байна даа гэж бодно. 

	Геориг сүрэл дээр хэвтэн дүлж буй үнээг харж:

	— Жаахан тусалцгаая гэв. 

	Ингэ эргэж эрчүүдэд:

	— Аль хоёр цагийн өмнө л ийм байсан юм гэхэд Ёоханн Бендт:

	— Ер нь нэг үзээдэхье гээд хөвөнтэй хүрмээ тайлж цамцны ханцуйг шамлаж үнээ рүү очиход Геориг хойшлуулж,

	— Юу ч болсон халуун ус, саван хэрэгтэй гэв. 

	Ингэ гэр лүүгээ яаран гүйж халуун ус, саван, нэгэн өргөн хормогчтой авчрав. Геориг тэрхүү хормогчоор биеэ сурмагаар ороож цамцныхаа ханцуйг тохойгоо өнгөртөл шамлаж гараа нямбай сайн угаагаад үнээнд ойртоход гар нь нойтон бөгөөд тэр чигээрээ саван болсон байлаа. Геориг үнээний хэвлий рүү гараа болгоомжтой явуулав. 

	Бендт дургүйцсэн янзтай:

	— Гарынхаа саванг яагаад арчсангүй вэ? гэхэд Геориг:

	— Саван ямар ч хоргүй байдаг юм. Харин гар зөөлрүүлдэг тул үнээг өвтгөхгүй гэв. 

	— Би чамайг тугалын угаалгыг эхийн хэвлийд нь хийх нь үү л гэж бодов шүү гэж Бендт инээж: — Чи ер нь хаанаас ийм мэргэн болсон хүн бэ? гэхэд Геориг юу ч хэлсэнгүй, харин түүний нүүрнээ сандралын тэмдэг илэрч их л хичээнгүй оролдсоноос хүчтэй амьсгаадна. 

	Үнээг дүлэн чанга мөөрөхөд Ингэ:

	— Яав аа, та минь? гэж айн, дэнлүүтэйгээ ойртож Георигийн нүүр лүү харав. 

	— Их л олон хөл байх юм. Ихэр юм уу, аль эсвэл тахир зэмдэг юм болов уу гэв. 

	— Яадаг бил ээ, бурхан минь! гэж Ингэ дэнлүү барьсан гараа чичрүүлэн: — Гаргаж чадах болов уу? гэв. 

	Геориг үнээний хэвлийг шамдан оролдоход түүний гарт хоёр толгой, хөлүүд заримдаа гурав, дөрөв ч байгаа юм уу гэмээр, заримдаа хоёр толгой нь нийлчихсэн ч юм шиг бодогдсоор учрыг олж нэгийг нь хойш түлхэж нөгөөг нь татах хүртэл нэлээд хугацаа өнгөрлөө. Тэгээд уртаар амьсгаа авч:

	— Ихэр юм байна гэв. 

	— Тугалын урд хоёр хөлийг дөнгөж цухуймагц Бендт дээсээр гогцоолдож татаж гаргав. Хагас цагийн дараа нөгөөдөх нь гарлаа. Ингэ тугалаа сүрлээр арчиж хатаахад Бендт дэнлүүг барьж, Геориг Ингэгийн ард зогсож түүнийг ажиглана. Ингэ үнээгээ хайрлан харж нойтон гараараа илж үнээг бүгдээр өргөж босгов. Ингэ авчирсан халуун ундааг өгөхөд үнээ нь ховдоглон уулаа. Бендтийг хөвөнтэй хүрмээ өмсөж гарахад Ингэ Геориг руу хандаж:

	— Та их тус боллоо... гээд түгдэрснээ, зөөлнөөр, — Танд их баярлалаа гэв. 

	 

	 

	Тине авгайн үеийн найз Аманда авгай нь уулзахаар иржээ. Аманда авгай ханзан дээр суун эсэн бусын юм бурж эрхийгээ эргүүлэн сууна. 

	— Тине минь ээ, ноёнтон маань дахиад л бичсэн шүү гэхэд Тине нүдээ эргэлдүүлж:

	— Тэгээд юу гэж вэ? гэв. 

	Аманда авгай нууц маягаар;

	— Хүн дуулахгүй биз? гэхэд Тине толгой сэгсэрч;

	— Үнээ тугаллах гээд бүгдээрээ хашаанд байгаа гэв.

	Аманда нүүр лүүгээ унжсан хүрэн үсийг намбатайгаар илж сууна. Түүний гутал нь хог шороонд дарагдсан, ерөөс арчаагүй хувцасласан ажээ. 

	— Тийм захидлыг хүн ерөөс ганц уншаад өнгөрч болохгүй. Тине минь түүнийг бүр үсэгчлэн судлах хэрэгтэй гэхэд Тине авгай тэсэн ядан үгэнд дурлаж:

	— За тэгээд, Аманда минь, ярь л даа гэхэд Аманда шивнэж:

	— Нөгөөдөх чинь дахиад л ирэх гэнэ, Тине минь гэхэд цаадах нь:

	— Чи үргэлж ингэж л үглэдэг шүү дээ гэв. 

	— Энэ удаа ч аргагүй үнэн шүү, өөрөө бичсэн байна билээ... Чамайг харсаар байгаад хоёр нүд минь хөхөрч хоцорлоо гэж би бичсэн юм. Тэгээд нөгөөдөх чинь "зовох явдалгүй, ингэсхийгээд л хил тавигдах биз. Тэгэхлээр дахиад ирнэ" гэжээ. Тине минь яасан сайхан байх бол. Тэр үед цаадуул чинь... гэж тодорхой бус зүг зааж, — Гэр лүүгээ бушуухан шиг тонилох байгаа даа. Тэднийг эндээс арилж өгөхөд ямар байх бол гэхээс инээд минь хүрэх юм. Намайг том сайхан сууцнаас минь гаргаад ганц муу амбаарт оруулснаас л тэд ганцхан буруутаж байгаа юм шүү дээ гэж Аманда авгай их л хорсолтойгоор үглэж ханзан дээр сэтгэл тавгүй янзаар үрчийн цөмцийж сууснаа, 

	— Танай энэ хүүхэн ч гэсэн газраа эргүүлж өгөх л болно доо, тэгэхлээр бас болохоо байна даа гэв. 

	Тине юу ч дуугаралгүй, гартаа барьсан сүлжмэлийн зүүг гялалзуулан сүлжиж сууна. Аманда бас л ярьсаар. 

	Тэр, эрт дээр цагт сайн сайхан амьдарч байсан, мөн ажилчид өөрт нь болон газрын эздэд зүй бусаар хандсан мэтчилэн нуршина. Тине түүний яриаг үл анхаарна. Насныхаа залууд нэгэн захирагчийн гэргийтэй их сайхан үерхэж байсан л гэнэ. Тэр үед бага залуугийн харгаагаар их тэнэг байж л гэнэ. Түүний нөхөр Мюльманн нь мөнгөнөөс болж л өөртэй нь гэрлэсэн. Одоо өөрөө нийтийн сууцанд байдаг хэмээн элдвийг хөөрөх билээ. 

	Харин Тине найз нь түүний үгийг үл ойшоон энэ Аманда надад ер нь тус болох болов уу? гэж л бодох боловч хариуг эс олов. 

	Ядуу эмгэн Амандатай нөхөрлөсөн маань ямар ч ашиг алга, зөвхөн нөхөрлөсөн төдий л нэр үлдэх билээ. Тэр ярьдаг ноёнтон нь үнэхээр ирэх болов уу?.. Юмыг ер урьдаас мэдэж болдог ч болоосой гэж Тине бодно. Тине эртнээс эхлээд дээд язгууртантай дүйрхэж сүйх тэргэнд суусан хүнийг атаа хорслын нүдээр хялайж өөрөө баяжихыг үргэлж мөрөөддөг байсан юм. 

	Өөрийн гэрийн амьдралд ямар ч хэрэгцээгүй зүйлийг бүхнээс харамлах, бусадтай атаархах зан Тинег эзэмшсэн билээ. Энэхүү зан ааш нь Тинегийн авааль нөхөрт нь үл таалагдсанаас хөдөө, тарианыхаа хажууд жижиг муу байшинд сууж Тинегийн худал хуурамч, залхай зан, шуналыг үзэн ядаж байсаар дүйрэнг өвчнөөр нас барсан юм. Түүний дараа хөрөнгө зоорь нь сүйдэж болохоос айн цочиж Тинегийн сэтгэл тавгүй байдалд орсон билээ. Гэвч өөрийн газрыг хүний хадуурт өртүүлэлгүй хамгаалснаар үр хүүхдэдээ үйлстэй ажил хийсэн гэж боддог юм. Тинегийн төрсөн хүү нь өдрийн ажилчны охин, ядуу бүсгүй Бендтийн Ингэтэй гэрлэсэн нь түүний дургүйцлийг хэзээ ямагт төрүүлэх билээ. 

	Төрсөн охин Фрида нь бэргэн1 Ингээс өдөр шөнө луугаа адил ялгаатай мэт санагдаж тэрхүү ядуу бэргэнийг элдвээр хавчина. Тэгээд ч охин Фридагийнхаа хайр сэтгэлийг үл хайхран хорь шахам ах тариачинтай гэрлүүлсэн нь гагцхүү тэр тариачин хөрөнгө зоориор баян хүн байсанд хамаг учир орших бөлгөө. Охиноо анх гэрлүүлэхдээ хөрөнгийн тал хувийг инжинд барьж үлдсэн жаахан хөрөнгөөр хүү нь тачирхан амьдардаг байв. Хүү нь ихэнх газраа хүргэнийд өгсөн тухай ээждээ гомдол гаргавал Тине хариуд нь:

	— Чамайг хэн гуйлгачинтай гэрлэ гэсэн юм бэ? Чамд хоолтой тариачны охин олдох л байсан шүү дээ, ийм сэргэлэн, залуу ийм тэнэг ажил хийх гэж дээ хэмээн хариулдаг билээ. 

	Амандаг нийтийн сууцанд ороогүй байхад Тине урьд өмнө босгыг нь алхаж үзээгүй, тосгоны захиргааны даргынд үргэлж очих болж гэргийтэй нь дотно нөхөрлөсөн нь түүний дотно найз үзэмжгүй муу байшинд суудгаас ч ийнхүү арга хайж айлчилдаг байсан биз. 

	— Чи яагаа вэ? Ярих дургүй чинь хүр ээ юу? гэж Аманда шална. 

	— Би ядарч байна гэж Тине эвшээхэд

	— Тэгвэл би явъя даа, ер нь ч их удчихлаа. Аа тэр захидлын талаар бэрдээ бүү дурсаарай гэж Аманда ханзнаасаа бууж «ноёнтноосоо» шинэ жилийн бэлэгт ирүүлсэн зузаан хүрэн алчуураа мөрөн дээгүүрээ тавив. Тэр алчуур гандаж хуучирсан авч Аманда авгай хайрлан хадгалах ажээ. 

	Аманда ухасхийн гарснаа хүмүүсийн ярилцахыг сонсмогц зогтусан чих тавин чагнав. Тэр бээр харанхуйн дунд үл таних хүний дуу сонсохоос биш чухам хэн болохыг үл мэднэ. Аманда мяраан ойртож чагнаваас үл таних тэр хүн гэргийтэйгээ Нейрен тосгонд уулзана гэж итгэж байсан юм сан гэж ярих ажээ. Ойртон ирвээс нуугдан, хажууханд нь зогсож буй тэр хүн Силез нутгийн хүн болохыг санатал Ингэ түүний үгийг тасалж:

	— Та тэгвэл гэртээ одоохон хүрлээ шүү дээ гээд яриандаа итгэсэн маягтай:

	— Үнэн шүү, би сайн мэдэж байна. Хуучин хил дахиад хүчинтэй болно. Тэгэхэд та гэртээ очно. Баярлана биз та гэж Георигт ойртож нүүр өөд нь харав. 

	Ингэ дэнлүүг гэнэт эргүүлэн Аманда дээр тусгаж:

	— Та хэн бэ? гэхэд

	— Үгэнд дуртай чөтгөр вэ гэж Бендт Амандагийн гараас барьж: — Хэдийнээс эхэлж бидний үгийг чагнасан бэ? гэв. 

	Аманда тэвдэж:

	— Юу ч сонсоогүй, чиний дууг таниад л харанхуй шөнө хэн ганцаар явахыг хүсэх билээ, тэгээд чамайг хамт явах болов уу гэж бодсон юм гэснээ: — Харин хилийн талаар юу гэж ярьцгаагаа вэ? гэж өлмий дээрээ босож Бендтийн чихэнд ийн хэлрүүн: — Нөгөөдөх чинь захидал бичжээ. Ирэх гэнэ шүү гэхэд Бендт:

	— Нээрээ юү гэв. 

	— Яг үнэн, тэр маань өөрөө сайн мэдэж байгаа л даа гэхэд нь Бендт Георигт хандаж:

	— Хуучин газрын эзэн маань захидал бичиж гэнэ. Ер нь үргэлж л буцаж ирнэ гэдэг юм. Аманда мэтийн ховч авгайчуудаар дамжуулж тосгоны нохдыг шуугиулдаг юм гэхэд нь:

	— Газрын эзэн юм уу? гэж Геориг асуувал:

	— Тийм гэв. 

	— Тэр одоо эргэж ирэх ёсгүй ээ. Түүний энд зочилсон хугацаа хангалттай болсон. Эхлээд хар амиа бодож зугтаана. Тэгээд эргэж ирнэ гэдэг чинь зөвхөн бузар үнэрээрээ шударга ардыг гутааж, тайван олон түмнийг түйвээх гэсэн л хэрэг гэхэд Аманда дургүйцэж:

	— Та бас энд хошуу нэмдгийн нэг үү? гээд хорсолтойгоор: — Та чинь ингэхэд хэн гэгч нь вэ? хэмээвэл Геориг:

	— Би бол таны тэр «ноёнтон» мэтийн бузруудыг үзэгдсэн дор нь аалз мэт тонилгоход гар бие оролцогч хүн билээ, гэх нь дотроо өшөө хорсол буцлан буй нь илт ажгуу. 

	Георигийн ийнхүү хэлсэн нь Ингэд төдийлөн таалагдсангүй тул тэрээр хоолойгоо засан ийн хэлрүүн:

	— Ядуу биднийг өрөвдөлтэй мэтээр басамжлан ярьчхаад одоо бас баян хүн танд таалагдсангүй. Чухам ямар байх хэрэгтэй юм бол доо? гэхэд Геориг:

	— Их хөрөнгийг бүгдээр хамтарч эзэмших нь сайхан. Харин их хөрөнгийг ганцаар эзэмших нь надад таалагдахгүй байна. Ядах юм алга ердөө л энэ шүү дээ гэж өөрийн бодлыг шулуухан тайлбарлав. 

	— Тэндээс нь нааш хөөгөөд байгаа юм гэж Аманда үглэхэд Ингэ дуугүй л явна. 

	Ингэ, Геориг хоёртой Бендт салах ёс гүйцэтгээд:

	— За Аманда минь явъя, наадах бодлоо зүүдэндээ мана даа гэв. 

	Ингэ, Геориг хоёр тэр хоёрыг хашаанаас гарч явтал зогсож үдэв. 

	— Болгоомжтой яваарай, шат их огцом шүү гээд Ингэ түрүүлэн явна. Түүний гарт нь лааны бүдэг гэрэл анивалзаж сүүдэр нь шалан дээр сүүмэлзэх ажээ. 

	— Энэ таны унтах өрөө шүү гэж хаалгыг нээж Георигийг оруулав. Тэрхүү нарийхан тасалгааны талыг тариачны өргөн ор эзэлжээ. 

	Шувууны өдөн, эрээн өнгийн хөнжлийг Геориг гараараа илж:

	— Энд чинь сайхан шүү, унтъя даа гэхэд

	— Та зүүдээ манахаа мартуузай, хоноц хүний анхны зүүд заавал биелэгддэг гэдгийг та мэднэ шүү дээ гэв. 

	— Та үнэхээр итгэж байна уу? гэвэл Ингэ хөгжилтэйеэ инээхэд Георигт маш дотно мэт санагдав. 

	— Би ч хоцрогдсон тоглоомтой хүн шүү. Тоглоом зугаа хаа ч байлгүй яах вэ гэх зуур лаагаа ширээн дээр тавьж хажуугийн өрөөнд орж нүүр гар угаах ус хийгээд:

	— Сайхан нойрсоорой гээд гарч явлаа. 

	Геориг, түүний шатаар буух чимээг чагнаж суутал доод давхрын өрөөний хаалга дуугарснаас хойш чив чимээгүй болов. 

	Эрдэнэ шишийн өнгөтэй шар торгон хөшгийг Геориг ярж цонхыг нээвээс тосгоны цаад руу хавирган сар лавдуухан тонгойжээ. Нэгэн нохой орчны нам гүмийг эвдэн хуцах нь чухам хаана хуцаж буй нь үл мэдэгдэнэ. Геориг өмнө харагдах уудам хөндийг сэтгэл тэнүүнээр ширтэнэ. Тэрээр удаан хугацаагаар амьдарч дассан алс холын Украин орны тухай дурсан санах ажээ. Тэр орны, сэтгэл санаанаас гармааргүй үзэсгэлэнтэй сайхан орчин ахуй, голын эргээр сүглийсэн өндөр цагаан хуснууд, оройн наранд гялтганасан өргөн голын мөнгөн долгиот ус, холын хол алслан цэлийсэн өргөн уудам тал эд бүгд түүний нүднээ тусах шиг болов. Доод өрөөний гэрэл унтрав. Геориг уртаар санаа алдаж алсаас зорьсон Нейрен тосгондоо ч ирлээ хэмээн сэтгэнэ. 

	Өөрийнхөө хэвтэж дассан зөөлөн ор, шид модон төхөөрөмж, өргөн эрээн хөшиг бүхий унтлагынхаа өрөөг дурсан бодов. Гэвч гэргий Вера нь алга. Вера минь хаана байх бил ээ? Аль эсвэл хөөрхий тэр минь гэрэлт ертөнцөөс үүрд хагацсан юм болов уу? Бусдын адил явсан зүг нь үл мэдэгдэх газар цөлөгдсөн юм болов уу? Амьд байлаа ч гэсэн хаанаас эрж олох бил ээ? Хэрвээ амьд байвал болзсоноороо Вера минь Нейренд хүрэлцэн ирэх ёстой биш үү? 

	Геориг нүдээ аньж Вераг дотроо дүрслэхийг оролдоно. Гэвч сэтгэлд нь ургаж байгаа, тунгалаг цэнхэр нүдээр шударга төлөвхөн харсан зуувандуу нүүр бол өөрийнх нь гэргийн царай биш, зочломтгой бүсгүй Ингэгийнх ажээ. Геориг орон дотроо сэтгэл үймрэн эргэж хөрвөнө. Чухамхүү энэ залуу маргааш, бас өдийд хаана хоноглох бол доо?

	Ингэ Раймер цээжээ барьсан нарийхан хүрэм өмсөж, ямар нэг юм бодон саравч руу алхахад өглөөний сэрүүн салхи санчгийн үсийг сэвэлзүүлэн үлээнэ. Нэг морьтой болох хэрэгтэй юм. Морьтой сон бол энүүхэн хөндийгөөс өвс аваад ирэхэд хэчнээн амар байх сан билээ. Ингэ хоёр үнээнийхээ нэгийг нь тэргэнд хөллөж сургажээ. Гэвч одоогоор бололцоогүй тул Франц Хоттероос морийг нь гуйдаг юм бил үү? Тарианы ажил хараахан эхлээгүй тул гурван мориныхоо нэгийг нь өгч тусалж болох л юм даа хэмээн сэтгэж Ингэ саравчинд ормогцоо сүрэл дээр шахцалдан хэвтэж байгаа ихэр тугал руугаа харав. Тэрээр ойртож зөөлөн хар үсийг нь илбэхэд нэг нь Ингэгийн гарыг өлссөн байдалтай ховдоглон долоож, нөгөө нь хормойг нь хөхнө. 

	— Өглөөний зуушинд намайг залгих санаа байна уу даа, бяцхан минь хэмээн инээж: — Одоохон та нарт шинэ сүү авчиръя даа гэж ганцаараа ярина. 

	Ингэ үнээндээ тэжээл тавьж байхад Геориг саравчинд орж ирэв. Ингэ шүд нь хугарсан ацаар сүрэл өлгөж дулаалсан байр луу шидэх зуур:

	— Нойр ханачих аа юу? гэхэд Геориг ацыг гараас нь авч үг дуу ч үгүй гараад явчхав. Ингэ хойноос нь саравчны цонхоор харвал өндөр улиангарын дор зогсож мөчрийг нь гярхайлан ажна. 

	Ацад минь шинэ шүд хийж өгөх нь дээ. Энэ хүн өглөөний цай уугаад л явчихна. Чухам хаашаа явдаг бол? Өвсөө зөөж авчрах юм сан. Хэрэв энэ хүнийг гуйвал ганц өдөр ч атугай саатаж надад тусалж өгөхгүй байгаа даа? гэж бодох боловч түүнийг ажилд туслаач гэж гуйхаас бүсгүй зүрхших билээ. 

	Геориг саравчинд эргэн ирж малын хэвтрийг шинэчилж эвдэрхий муу тэргийг нь түрж чахруулна. 

	Геориг Ингэд ойртож:

	— Жижиглэсэн сүрэл байна уу? гэхэд Ингэ үнээгээ сааж сууснаа Георигийг дэргэдээ ирмэгц нүүр нь халуу оргив. 

	— Яасан сайн юм бэ? Ацдаа шинэ шүдтэй боллоо гээд үнээний цавинд толгойгоо тулгаж: — Ойрын хэдэн өдрөөс энэ муу эвдэрхий юмтай цухалддаг байсан юм гэв. 

	— Сайн багаж байна. Ажилд их нэмэр боллоо шүү, фрау Раймер гэв. 

	Ингэ үнээнийхээ араар шагайж:

	— Манай тэрэг тосолмоор болсон юм, явахад чахраад эвгүй гэдэг нь. Та тослоод өгөхгүй сэн болов уу? гэв. 

	Тэрэг нь зөвхөн тосгүй төдийхөн биш бас хэд хэдэн ялуу хугарсныг Геориг сэлбэж өгөв. Нэг арал нь хугарсан тул Геориг таарах мод эрж яваад хаалганы нугас унаж дутуу хаагдах болсныг үзээд засаж өөд татах эр хүнгүй айл юм даа гэж сэтгэв. Энэ ч аргагүй л өрөвдөлтэй амьдрал юм, гэвч эд өөрсдөө бол нэг ёсондоо тохилог сайн амьдарч байна гэж бодож байгаа даа гэж бодон иртэй сүхээр арал модыг цавчиж суув. 

	Урьд өмнө нь Геориг жижигхэн тосгондоо бас л ингэж өөрсдийн нь ярьдгаар «хаан шиг» амьдрахын тулд хувийнхаа жижиг дархны газрын төлөө санааширдаг л байсан болов уу? Харин окопгүйгээр Германы ард түмэн амьдарч чадахгүй гэдэг хуурамч ятгалгын үед хүний нутаг руу гэнэт довтлоход, тэрээр заавал оролцох болж, окопт албын хүчээр хэвтэж байхдаа өссөн төрсөн нутаг, хайрт залуу гэргий, өвгөн настай эцгийнхээ төлөө санаашран боддог байсан юм. Одоо бол эцэг нь нэгэнт нас баржээ. Хайрт гэргий нь яасан байдаг юм бэ? Хэрэв тэр, нарт ертөнцөөс салж хагацаагүй яваа сан бол «уулзана» гэсэн Нейрен тосгон нь энэ аргагүй мөний учир хэл чимээ байх сан биш үү?

	Геориг элдвийг бодон урагш гөлөртөл Ингэгийн явахыг хашаан дээгүүр хармагц давхийн босож тэрэг рүү очин арлыг тааруулав. Өглөөний хурц наран хөндий дээрээс өнгийж Георигийн нурууг таатай сайхнаар ээх ажгуу. Алхны шаламгай цохилтын цуурай саравчнаас гарч уудам хөндийг даган уралдах бөлгөө. 

	Хоттерын хашаанд орж ирэх бүр аяндаа гарах дургүйцлээ Ингэ далдлах гэж их л мэрийдэг билээ. Гэвч энэхүү хашааны өргөн томд нь, өсөж дэлгэрэн буй олон малтай урт сайхан саравчинд, сүглийтэл хураасан их өвсөнд түүний дургүй нь хүрээгүй юм. Харин эрд гарч амьдрахын энэ ертөнцийн жамаар хамаа сүлбээтэй болсон энэ хашааны эзэд Хоттерынхон бүсгүйн эсрэг зогсох тул тийнхүү үнэн голоос дургүйцдэг биз ээ. 

	Ингэ эгнэсэн олон байшингуудыг өнгөрч нэгэн айлыг онцлон эрэх ажээ. Нээлттэй өргөн хаалганы дэргэд очвоос чанасан махны үнэр ханхална. Ингэ галын өрөөний хаалгыг татвал модон ултай шаахай, уранхай муу хантаазтай нэгэн охин төмсний хальс арилгаж суув. 

	— Хоттертан кофе ууж байгаа гэж Ингэд, охин сууцны өрөө рүү заав. 

	— Хүүе та минь, харав уу, Ингэ! хэмээн Хоттерын гэргий Фрида найрсаг байдал гаргаж: — Ганц аяга кофе уучих! гээд сандал тавив. 

	Эд нар миний ийнхүү өглөө эрт ирснийг буруугаар ойлгоно доо хэмээн бодмогц Ингэ тэдний урилгыг татгалзаад Фридагийн тавьсан сандал дээр суусангүйд:

	— Битгий их гуйлгаад бай л даа гэв. 

	Франц Хоттер хутганы мөрөөр өндөг хагалж:

	— Зочин хүн нэрэлхэж болдоггүй юм шүү гэж хуурамчаар мушилзана. 

	— Нэрэлхэх ч юу байх вэ? гэж Ингэ хэлэв. 

	— 3а тэгвэл яая гэх вэ ядахдаа жаахан суу даа гэв. 

	Фридагийн том хамар, зууван нүүр нь ээжтэйгээ их адил бөгөөд үс нь долгиотой хүрэн биш сэн бол ялгах зүйл огт алга аа. Тэрээр хар өнгийн гэрийн халаад дээр цайруухан хормогч өмсжээ. Франц Хоттер сэтгэл хангалуунаар Ингэг эгцлэн сууж хоосон аяга Фрида руу ямбатайгаар түлхэх завсар Ингэгээс ажлаар хэр зэрэг байгаа болон тарианы явцыг асууна. 

	Ингэ намуухан дуугаар:

	— Ажилд ч дарагдаж гүйцлээ. Өчигдөр орой алагч үнээ тугалласан гэв. 

	Хоттер гахайн өөхийг зүсэм талхан дээр эвтэйхнээр тавина. 

	— Бас нэг хоолны сав нэмэгджээ. 

	— Хоёр нэмэгдсэн шүү гэж Ингэ инээв.

	Хоттер гайхаж:

	— Хоёр ий? Яагаад? Хоёр үнээ чинь хоёулаа тугаллачихаа юу? гэхэд

	— Үгүй ээ, алагч үнээ маань ихэрлэж, би чинь эхлээд баахан тэвдлээ шүү гэв. 

	— Үгүй ээ бас гэж Хоттер гайхсанаа: — Буруу саравчинд эндүүрч тугаллажээ гэсэнд Ингэ:

	— Юу эндүүрэх гэж? Би ч дуртай л байгаа шүү. 

	— Байдаг сүүг чинь ховх сорчихно доо гэхэд Фрида үг нэмэрлэж:

	— Урьд ер нь үнээ ихэрлэж байсан юм уу? гэж нөхрөөсөө асуухад тэр нь толгой сэгсэрч:

	— Аль хоол ховор газраа хойно хойноосоо шаваад байдаг нь ховор тохиолдох хэрэг дээ гэв. 

	— Үнээгээ тэргэнд оруулж л болохгүй боллоо. Бусад нь ч яах вэ дээ гэж Ингэ хэлэхэд:

	— Зүгээр, яарах явдалгүй. Ганц долоо хоносны дараа тэргэнд оруулахад ердөө эртдэхгүй гэв. 

	Ингэ Хоттерын хүчирхэг том гар луу харж:

	— Хөндий дэх ганц нуруу өвсөө татаж авчрахгүй болохгүй нь. Ганц морь эдлүүлж түр туслахгүй юу? гэсэн юм гэв. 

	Хоттерыг аягатай кофегоо аажуухнаар ууж дуусахад Ингэ юу гэх бол гэсэн янзтай харж суув. 

	Хоттер бууралтаж яваа халимгаа ихэмсгээр илж:

	— Бололцоогүй л байна даа. Бид одоо бордоонд явлаа. Их бартаатай замд хоёрхон морь хэт их ядрах тул гурвыг хөллөлгүй болохгүй гэхэд

	Ингэ:

	— Та нар багахан ачвал заавал гурван морь хөллөх юун билээ. Харин би ганц муу үнээгээр хэдийхэн ч өвс авчрах вэ дээ гэв. 

	— Би ч үнээ малладаг хүн биш шүү дээ. 

	— Түүнийг ч мэдэж байна. Ер нь үргэлж л хоёр морь хөллөдөг сөн. Гурав дахь морио надад хэрэглүүлээч хэмээн гуйхад

	— Даан ч болохгүй байна. Ингэ минь, би чамд туслахыг хэчнээн их хүсэвч болохгүй нь. Өчигдөрхөн би зарцыг муу, бага ачлаа гэж зэмлэчхээд өнөөдөр эргээд бага ач гэвэл нөгөө нэр хүнд чинь яах билээ гэв. 

	— Чи тэгээд туслахгүй нь шив дээ. 

	— Даан ч болохгүй нь. Ингэ, чи учрыг нь ойлго л доо. Хүний хүнтэй ажиллах чинь хэцүү юм байна шүү дээ. Өдөр бүр нэг шийдвэр гаргаж болохгүй юм. 

	Гэтэл зарц охин орж ирээд:

	— Карл, тэрэг хөллөчихлөө гэж байна гэв. 

	Хоттер залхсан маяг үзүүлж: 

	— За тэр, чи сонсож байна уу? Тэд л дуудвал би чинь үг дуугүй л год гэхээс өөр аргагүй. Би ч чиний бодож байгаа шиг тийм амар суугаа хүн биш шүү гэж Хоттер гэрийн шаахайгаа чирэн хаалга руу очиж: — Гутал гэж хашхирваас зарц охин гутлыг нь авчрав.

	Гутлаа өмсөх завсар, 

	— Ингэ минь, намайг өөртөө туслахыг хүсэхгүй байна гэж битгий бодоорой. Аргалж тун болохгүй байна шүү дээ. Ухаантай сэргэлэн бүсгүй минь, өөрөө учрыг нь сайн ойлгож байгаа шүү дээ гэв. 

	Ингэ цонхон тийш очиж гадагш хашаа руу харваас гурван морь хөллөсөн тэрэг хөтөчтэйгөө зогсоно. Халзагч үнээгээрээ л өвсөө зөөхөөс биш дээ. Тэр муу туранхай үнээ хэдийхэн өвс даах билээ, бас тэгээд орой хувин маань хоосон үлдэнэ гэж Ингэ бодож зогсоно. 

	Фрида нөхрийнхөө ногоон хүрмийг өмсгөлцөж өгөв. Хоттер зууж байсан том навчин янжуураа эвтэйхэн тавьж гаансаа болгоход түүний гэртээ ямбархаг, ажил дээр эрээгүй байдгийг Ингэ мэдэх тул төдийлөн хачирхсан ч үгүй ээ. 

	Хоттер Ингэтэй гар барин:

	— Муу юм бүү бодоорой, дараа бол их дуртай тусална шүү дээ гээд бушуухан гарч одов. 

	Ингэ түүний хойноос харж зогсоход Фрида ирж салах ёс гүйцэтгэн элдвийг нуршин:

	— Францийг яасан урагшгүй юм бэ гэж бүү бодоорой, тэр чинь их сайхан санаатай боловч тэр нь хүнд даан ч харагдахгүй л дээ хэмээн хоёр гараа дэлж ярихад Ингэ өөдөөс нь харан ёжтойгоор:

	— Харин тийм, тэгээд л хүн эргэлзэх юм л даа гэв. 

	Эргэн тойрны агаарт газрын чийг үнэртэж болжмор шувууд уйгагүй жиргэх бөлгөө. Хаврын хурц наран урин салхитай хосолж дагтаршиж хатуурсан цасыг хайлуулж урсгана. 

	Ингэ Георигийг туслалцуулахаар гуйгаад хөндий тийш явав. Өөрөө тэргэн дээр сууж Геориг хажууд нь дагаж явлаа. Зам бартаатайгаас гадна халтиргаатай ажээ. Үнээ хүзүүгээ гулдайлгаж ядарсан янзтай маш дурамжхан алхална. Геориг татлагыг мөрөндөө углаж, арлаас түшин бүсгүйн хажуугаас сэмхэн харж явна. Эрээн алчуураар толгойгоо ороож хөвөнтэй хөх хүрэм өмсөн, гараа элгэндээ зөрүүлж суух нь Ингэ их л ядарсан харагдах билээ. Геориг үнээг шалбааг тойруулан зална. Хөндийн хажуу энгэрт нэг тариачин эр ганц цагаан мориор газар хагалах бөгөөд морины үс нарны хурц гэрэлд гялалзан харагдана. 

	Сэтгэл сэргэм цэлийсэн уудам ногоон хөндийд очиж замын хажуу дахь нэгэн жижиг нуруу өвсний дэргэд зогсов. 

	Геориг түүн дээр гарч гараа саравчлан:

	— Тэртээ тэр арын хөхрөн харагдах, хуучин өвс үү? Юу вэ? гэвэл Ингэ түүний заасан зүгт харж:

	— Тийм ээ, хуучин өвс. Гурван жил болоход авч чадаагүй л байгаа юм гэв. 

	— Яагаад гар хүрээгүй байдаг бил ээ? Та нарт малын тэжээл ийм их хангалттай юм уу? гэхэд,

	— Үгүй л дээ. Тэнд нэг гол байдаг юм. Түүний гүүр нураад тэгээд бас гол нь эргээ халиад ойр хавийн газрыг ус авчихсан юм. 

	— Гүүрийг нь сэлбэж голын урсгалыг нь саадгүй болгож болоогүй юм болов уу? гэхэд Ингэ тэргэн дээр гарч Геориг рүү өлийн, 

	— Мэдэхгүй юм даа гэж дотроо, тэр гүүр уулаас асар том, тэгээд бас бөмбөгөнд дэлбэлэгдсэн болохоор нөхцөлгүй биз хэмээн сэтгэв. 

	— Тэгээд гол яаж гаталдаг юм бэ? гэхэд нь

	— Тосгонд ирэх хүн Чад нуурыг тойрч ойрх хотоор дамжиж ирдэг. Юугаа ч хийх гэж тосгонд хэн л үргэлж ирж байх билээ гэв.

	Геориг толгой сэгсэрснээ өвсөө ачиж эхлэв. 

	— Ажил хэдийгээр хааяагүй хахаж цацаж байгаа боловч иймэрхүү новшийг нэгэн завдаа заавал цэвэрлэж байх хэрэгтэй юм шүү дээ. Тэгээд ер нь юуны урьд ажиллах хүсэл сонирхол л чухал юм даа. Тэр хөндийн их өвсийг тариачид яаж авдаг юм бэ? хэмээвээс Ингэ, 

	— Тэр чинь хуучин эзнийх юм шүү дээ гэв. 

	— Одоо хэн эзэмшдэг юм бэ?

	— Хэн ч эзэмшдэггүй юм хэмээхэд Геориг хөмсгөө зангидан хамар дээрээ хоёр зураас тодруулж нүдний нь харц хүйтнээр хувиран хэлсэн нь:

	— Та миний үгийг ойлгохгүй байна уу? Аль эсвэл дургүйцнэ үү? Түүнээс биш энэ хөндий хэний ч биш байж чадахгүй нь мэдээж хэрэг. Энэ хөндийг газрын эзэн эзэмшдэг нь өнгөрсөн болохоор тухайлбал таны, миний, тосгоныхны бүгдийнх нь өмч шүү дээ. Ийм болохоор энэ сайхан хөндийг ашиглалгүй, дэмий байлгаж болохгүй, тийм биз дээ? Та намайг ойлгож байна уу? хэмээвэл Ингэ дотроо, ямар хамаатай юм бэ дөнгөж сая ирчхээд юм бүгдэд л хошуу цорвойх юм гэж дургүйцэв. 

	Геориг тэргэн дээр өвсийг шидлэхэд Ингэ түүнийг тарааж эвтэйхэн ачна. 

	Геориг хэсэг дуугүй болсноо, 

	— Та энэ талаар санаачлах хэрэгтэй шүү дээ гэв. 

	Ингэ гайхан,

	— Би юу? Над шиг амьтан юу л гэж солиорч байх билээ дээ? Би тэгээд ч эмэгтэй хүн гэж Ингэ унжсан хэсэг үсээ алчуур доогуураа хийв. Нүүр нь улайж хамрын үзүүр дээр хөлс бурзайсныг хараад Геориг. 

	— Би хэтэрхий хурдан чулуудаж байна уу даа? гэж зовонгуй хэлэх нь өвс хэт түргэн чулуудаж Ингэг тэвдүүлснээ сая мэдэж уучлалт гуйсан хэрэг аж. 

	— Ер нь тэгээд эмэгтэй гэсэн нэрийн цаана шигдэж суудаг нь жинхэнэ бүдүүлэг хулчгар ёс гэдгийг ойлгох нь чухал юм даа гэхэд Ингэ юу ч дуугарсангүй, харин Георигийн шидсэн эцсийн ганц ац өвсийг шүд зуун давтах нь Георигийн үг түүний дургүйцлийг хүргэсэн биз. 

	Жижиг тэрэгнийхээ даацаар ачиж дуусахад нуруу өвсний ихэнх нь үлдэв. 

	Геориг өвс рүү харж, 

	— Өвсний дээд өнгийг нь авчихлаа. Бороо орвол гол руу нь ус нэвтэрчихнэ дээ гэвэл Ингэ,

	— Үлдсэнийг нь удахгүй зөөнө өө гэхэд

	— Харин тэгэх нь зүйтэй гэв. 

	Ийнхүү ярилцан тэр хоёрын харц тулгарахуйяа эмэгтэй нь чи надад туслах уу гэж, эрэгтэй нь чи миний туслалцааг хэрэглэх үү гэж буй шинж илт байв. 

	 

	 

	Тэд үдээс хойш үлдсэн өвсөө зөөж буцаж очиход нь харанхуй болжээ. Геориг Ингэд малдаа тэжээл тавихад нь туслав. Оройн хоолоо идсэний дараа ширмэн зуухаар халаасан галын өрөөнд сууцгаана. Ингэ юм оёж ширээний хажууд сууна. Юрген гэрийн даалгавраа хийж, охин Розхэн нь ээдэрсэн утсаар тоглож суув. Геориг тэрэгний тоног оруулж сэлбэж суух ажээ. Бяцхан охин Георигийг ажсанаа түүнд нусны том алчуураар дэр хийж байгаа шиг санагдахад ийн асууруун, 

	— Ах аа, миний хүүхэлдэйд дэр хийж өгөөч гэв. 

	— Хүүхэлдэйн дэр хийхэд өвс хатуудна. Харин өд цуглуул л даа. 

	— Өд хамаагүй олдохгүй, ховор шүү дээ. 

	— Үгүй ээ, нугасны хашаанд бишгүйдээ л байна билээ. Тэр ч байтугай тосгоны хажуу дахь цөөрөмд очвол галууны өд ч олдоно шүү дээ. 

	— Тэд чинь тэнгэр сайхан л бол ирдэг юм. Тэрнээс биш тэднийг салхи хөөчихдөг юм аа. 

	— Тэгвэл чи сайхан өдөр л явж өд түүх хэрэгтэй дээ. 

	— Та тэгээд надад дэр оёж өгөх үү? гэтэл ижий нь оёж байсан зүйлээ орхиж,

	— Розхэн минь! Наад ах чинь дэр оёдог хүн ч биш. Дэрийг чамд би юм уу, эсвэл эмээ ижий чинь оёж өгнө шүү дээ хэмээвэл охин гомдолтойгоор, 

	— Миний хүүхэлдэйг эмээ ижий орноосоо аваад чулуудчихсан шүү дээ гэж уруулаа цорвойн өгүүлнэ. 

	— Чиний новшийг өрөөнд ч байлгах дургүйг мэдсээр байгаад яах гэж чи түүнийг оронд нь хийсэн юм бэ?

	— Хүүхэлдэй чинь хог новш биш шүү дээ гэхэд Геориг ажлаа дуусаж хөөрхөн охины шулганахыг өхөөрдөн өвөр дээрээ авав.

	— Ах аа, надад гоё үлгэр хэлж өгөөч гэхэд Геориг толгой дохин охины зөөлөн үсийг энхрийлэн илж эхэлсэн нь, 

	— Эрт урьд цагт нэгэн хүн байж гэнэ. Уудам өргөн нутагт тэр амьдардаг байжээ. Нэг маш сайхан машин өөрөө хийж гэнэ. Машинаараа газар хагална. Тариагаа цайруулна. Машины түлхүүрийг нэг л дарвал машин хөдлөөд бүхий л зүйлийг өөрөө хийчихдэг байжээ. 

	Гэтэл охин сониучаар:

	— Энэ яг үнэн үү? Аль эсвэл зохиомол юм уу? гэхэд Геориг

	— Үнэн юм гэтэл Розхэн алгаа ташиж, 

	— Худлаа даа, үлгэр бүгд зохиомол байдаг шүү дээ. Эмээ ээж заримдаа намайг шуламс аваачна гэж ярьдаг юм. Таны ирсэн газар шуламс байдаг уу?

	— Үгүй ээ, харин тэнд том том барилга, цэцэрлэгүүд байдаг. Тэнд чам шиг олон хүүхдүүд тоглодог. Нэг удаа том чоно ирж хүүхдүүдийн байр орныг эвдэж талхыг нь юу ч үгүй идчихсэн гэнэ. 

	Гэтэл Ингэ хийж байсан юмаа хойш тавьж,

	— Орой болжээ, хүүхдүүд минь унтацгаа гэхэд чимээгүй чагнаж суусан Юрген:

	— Ээ харла даанч орой болж дээ гэж дэлгэж тавьсан ном дэвтрээ цэгцлэв. 

	Розхэн Георигийн хүзүүгээр тэвэрч ээждээ, 

	— Үлгэр дуусгаагүй байна ээж ээ, гэхэд Геориг түүний нүүр өөд харж:

	— За Розхэн минь одоо унт гэв. 

	Розхэн өвөр дээрээс нь дургүйхэн бууж:

	— Маргааш цааш нь хэлж өгөөрэй ах аа, гэхэд

	— Түүнийг амлаж чадахгүй ээ. Учир нь маргааш энд байх үгүйгээ ах нь мэдэхгүй байна шүү дээ. 

	— Та хаачих нь вэ?

	— Хаачихаа ч мэдэхгүй байна. 

	— Тэгвэл манайд бай л даа. 

	— Тэгж болохгүй, ажил олж хийнэ гэв. 

	Ингэ хүүхдүүдийг Георигт «сайхан нойрсоорой» гэж хэлүүлээд урдаа түрж гарахад Геориг тэдний хойноос харж зогсоно. Ингэ охины толгойг илж эргэн харж ямар нэгэн юм хэлэх гэсэн бололтой уруул нь хөдлөв. Түүний уйтгарт харц Георигийн нүүрнээ тустал бяцхан охин ижийнхээ хормойноос татаж:

	— Ижээ явъя гэв. 

	Шатан дээр тэдний ярилцахыг сонсож Геориг бодлого болон уйтгарлаж сууна. 

	Яагаад энэ эмэгтэй Георигийг хүндэтгэж тус хүргэх бол оо вэ?

	Ингэ буцаж ирэн оёж агсан зүйлээ авч суухад Геориг ширхэг хялгана барьж оролдоно. 

	— Нейрен тосгонд танд хийчихмээр ажил ч байж магадгүй хэмээн Ингэ оёж буй юм руугаа тонгойж зовонгуйран царай нь улайсныг Геориг ажив. 

	Ингэ зөөлнөөр, 

	— Та тэр өрөөндөө хэдий хүртэл байсан ч болно шүү дээ гэж нэмж хэлэх нь Георигийн чихнээ дотно сайхан сонстохуйяа түүний гарыг барьж талархал илэрхийлэв. 

	Маргааш яах билээ хэмээн сэтгэл зовохгүй болсон нь Георигийг тийнхүү баярлуулав.

	— Фрау Раймер... гэхэд Ингэ түүний өөдөөс харсангүй, тонгойсоор л байв. 

	Геориг гарыг нь тавьж, 

	— Энд хэсэг байзная даа гэж тайвнаар өгүүлээд, — Тэгэхдээ ажил олдвол шүү дээ гэв. 

	Ингэ толгой дохиж:

	— Харин... танаас гуйхад хүүхдүүдэд минь улс төрийн юм битгий ярьж үзээрэй гэхэд Геориг, 

	— Юу гэсэн үг бил ээ? гэв. 

	— Зүгээр л... ер нь эд нар минь өдийд балчир байна.

	— Хэрэв тэд надаас асуувал? гэхэд Ингэгийн сэтгэл зовж:

	— Тэгвэл... яах вэ дээ... бидний хэрд таарснаас жаахан ярих л юм биз дээ. 

	— Бидний хэрээс хэтэрсэн юм юу байх сан бил ээ?

	— Би өөрөөр боддог юм аа.

	— Учрыг нь та сайн ойлгохгүй л байх шиг юм гэхэд Ингэ хариу үг дуугарсангүй ээ. 

	 

	 

	Аманда өнөөдөр Хоттерынд ирж модон хайрцгийг нь сандайлан суув. Майжгий гутлаа зуухан дээр хатаахаар тавиад гэрийн эсгий шаахай өмсжээ. Аманда авгай хэрэгт дурлаж Пульманнын цонхоор нь сэмхэн шагайх гээд доороо байсан шалбаагт хөлөө хийчихжээ. 

	Цонхны дор дүүрэн устай нүх байсныг нь мэдсэнгүй ээ. 

	— Пульманн ч мөн даан ч өөдгүй амьтан шүү дээ гэж Аманда үглэнэ. 

	Хоттерын гэргий Фрида хойлог шувууны гэдэс дотрыг янзалж суухад Аманда авгай өнгийж:

	— Наадах чинь харин тарган амьтан байна даа. Эрт цагт ч ийм сайхан өөхтэй мах ч идэж л байсан юм. Одоо ч энэ нойтон хөлөөс өөр юм ч алга шив дээ гэв. 

	— Та яах гэж Пульманнын цонхоор шагайх гэсэн юм бэ гэж Фрида шувууны махыг гар дээрээ жинлэж үзэх зуур асуув. 

	— Учир нь би танай зүүнтэйнхэнд байгаа тэр цэрэг, тийшээ орсныг харсан юм. 

	— Цэрэг гэнэ ээ? Нугын хөндийд үү?

	— Тийм ээ, тэр танихгүй хар хүн гэж Аманда хуруугаараа Фридагийн цагаан ширээний зүг заав.

	— Орох оронгүй л хүн билээ дээ. Тиймэрхүү хүмүүс ч лай л уддаг сан даа гэхэд Фрида нуршаа яриаг үл хайхран:

	— Тэр хүн энд байх юм уу?

	— Юу гэсэн үг вэ, Фрида минь? Ингэ чинь адаглаад л хов живээс гарахгүй шүү дээ. Бас тэгээд тэр том савыг хоолоор цатгах мөнгө ч Ингэд байхгүй гэж Амандаа эх адаггүй юм нуршина. 

	— Тэр ч тэгээд ер нь их зальтай байрын хүн билээ. Би ч ижийг чинь хорьсоон гэхэд Фрида:

	— Яагаад? гэж асуув. 

	— За, чи бод л доо. Манай нөгөө ноёнтныг баруунтаагаас ирвэл аалз шиг тонилгон хөөнө гэж надад хэлж байдаг шүү. Тийм л хэрцгий амьтан даа. Намайг хэн болохыг тэр мэдээгүй л дээ. Түүнээс биш намайг ноёнтондоо и гэж амархан бичдэгийг мэдсэн бол арай ийм үг ярихгүй байсан биз гэв.

	Фрида хойлгийн махыг хоолны шүүгээнд хийж гэдэс дотрыг нь хогийн саванд хийлээ. Энэхэн агшинд сууцны өрөөнд эрэгтэй хүмүүсийн ярих нь сонстоно. Франц Хоттерынд гаднын хүн ирсэн тул ийнхүү Фрида Амандаг галын өрөөнд саатуулж байгаа ажээ. 

	Хоттер Амандаг ирэхийг хараад:

	— Энэ ховч эмийг эндээ хоргоогоорой гэсэн юм. Бүхэл оройг галын өрөөнд өнгөрүүлэх нь Фридад хэцүү байв. Тэрээр энэ үгэнд дуртай хөгшнөөс яаж салдаг билээ гэж бодно. Аманда гэртээ харихыг санах байтугай харин модон хайрцаг дээр улам ч тухлан сууна. 

	— Фрида минь, чи шинэ суурьшигчдад мал өгнө гэдгийг дуулсан уу? гэхэд Фрида угаагуурын дэргэд зогсож хумсаа цэвэрлэж

	— Тэд дураараа л хэрэглэх ёстой. Бидэнд тэднээс горьдох юм байхгүй гэв. 

	— Та нарт юу ч хүртэхгүй. Энэ ч нэг ёсондоо газрын шинэчлэн хуваалт шүү дээ гэхэд Фрида яриаг өөр тийш нь татаж:

	— Гутал чинь өмсөж болохоор л хатаж дээ гээд авч өмнө нь тавилаа. 

	— Танайд хуваалтаас юм хүртэхгүй гэж хэллээ гэж намайг хөөж байна уу? гэж Аманда уурлан асуув. 

	Фрида толгой сэгсэрч:

	— Ямар ч хэрэггүй юм ярих юм. Ер нь тэгээд гэртээ очиж орондоо орж унтахаас илүү юм алга. Нойтон хөлтэй, энд дэмий юм ярьж суугаад ямар ч ашиг олохгүй гэж Фрида цөхрөнгөө барж хүрэн ноосон алчуурыг нь авч өгөв. 

	Аманда модон хайрцаг дээрээс уурласан янзтай өндийж:

	— Чи намайг гаргаж хаяхыг яараад байна гэнэ ээ? Энэ овоохойд анх суугаад надад баяр хүргэж байснаа мартчих аа юу? Одоо болохоор ертөнцийн хамгийг үзэж харшгүй нүдэн балай зүйл мэтээр үнэлж байгаа вий хэмээвэл Фрида:

	— Битгий уурлаа ч дээ гэж Амандагийн мөр дээр алчуурыг нь тавьж, — Би таны төлөө санаа тавьдаг шүү дээ. Та яасан өөнтөгч юм бэ? Нүхэнд байсан ус их хүйтэн байж шүү дээ гэж Фрида аргадахад,

	— Тийм байж гэж Аманда түүнийг харж: — Эгээ л мөс гэсэн үг гэж гараа өгч: — Чиний үгэнд орж хэлснээр чинь болъё доо гэж салах ёс гүйцэтгэв. 

	Гэртээ харих замд Аманда бас л хаширсангүй, Пульманнын цонхоор шагайж, харийн энэ чөтгөр бас л суусаар байна, намын даргатай чухам юу ярьдгийг нь мэдэх юм сан гэж Аманда үглэнэ. 

	 

	 

	Сууцны өрөөнд тамхины утаа манарах ажээ. Ширээн дээр архины хундаганууд байна. Фрида өрөө рүү орохдоо, 

	— Оройн мэндийг хүргэе тосгоны дарга аа! Таны зочилж ирсэнд тань баярлалаа гэхэд, Шүльцед энэхүү найрсаг хүндэтгэл тун таалагдахуйяа ийм тарган хүн тэгж түргэн хөдөлнө гэж хэн ч санамааргүй суудлаасаа үсрэн босож:

	— Хэн юу чадна вэ, түүнийгээ л үйлдэнэ шүү дээ. Хоттер гуайн гэргий минь, чөлөө зав ердөө ч гарахгүй юм даа гэж сураагүй янзаар нахилзахыг оролдов. 

	Фрида эрчүүдийн хамт ширээний хажууд суумагц, Шүльце сандал дээрээ лагхийтэл суухад, түүний шинэ цагаан цамцны өргөн заханд богино хүзүү нь шигдэж хоолойг нь шахна. Хэлбэр муутай том хуруундаа утаа баагьж буй янжуурыг хавчиж сууна. 

	Хоттер хундагануудыг дүүргэж:

	— Эрүүл мэндийн төлөө! гэж гэргий рүүгээ толгой дохив. Шүльце онигор нүдээрээ Фрида руу найрсаг маягаар инээмсэглэхэд нөхөр нь Шүльцийн дэргэд үнэхээр сэргэлэн залуу шиг харагдсанд Фрида Шүльцийг алгасаж нөхрөө сэтгэл бахтайгаар харж суух ажээ. Нөхрийнх нь өмссөн хувцас цэвэрхэн, нүүр нь нар салхинд гандаж борлосон харагдана. Хэдийгээр Хоттерын үс бууралтсан авч өнөөдөр, Шүльцегийн дэргэд ид залуугаараа шиг ажээ. Түүний нүүр архинд улайж оочийн сахал нь норжээ. 

	— Манай бэргэнийд юун цэрэг ирсэн юм бэ? гэж Фридаг асуухад Шүльце тосож:

	— Аа тийм, би ярих гэж байсан юм гэж Хоттерт хандан: — Тэр хүн ажил эрж байгаа юм гэв. 

	Хоттер шохоорхсон янзаар ийн асууруун:

	— Юм ойлгодог юм болов уу? Мал тариалангийн талаар юм мэдэх юм уу даа? гэвэл

	— Хөдөө өссөн юм гэнэ билээ. 

	— Надад үзүүлээрэй гэснээ. — Ер нь та над руу явуулчхаарай гэхэд Шүльце толгой дохино.

	— Тэр бие бялдар сайтай хүн шүү. Танд лав таалагдана биз гэхэд Хоттер:

	— Юу? гэж эргэлзсэн байдалтай, — Олзлогдож байгаад суллагдаж ирсэн гэх, тэгээд бие бялдар сайтай байх ч дээ гэхэд Шүльце:

	— Танд л гэхэд хоёр сайхан гартай хүн юм шүү. Түүгээр нь та хүслийг нь дагуулаад хад ачуулсан ч болох л доо гэв. 

	— Их сайн. Шүльце таны намайг бодсон явдал тань их мэргэн ухаан болжээ. 

	— Иймэрхүү хүмүүсийг тосгоноосоо холдуулж ер нь тун ч болохгүй юм шүү дээ гэв. 

	Хоттер хундагаа дахин дүүргэв. 

	Фрида жигнэсэн амтат боов барьж:

	— Эрчүүд ч бас амттай юманд дуртай шүү дээ гэж инээмсэглэхэд Шүльцийн сэтгэл баясаж нэг боорцгийг авч шүдгүй амандаа хийв. 

	Хоттер түүнд хайрцагтай янжуурыг барьж нялууран:

	— Манай бэргэн саявтар танд хоёр тугал бүртгүүлэв үү? гэхэд Шүльце:

	— Юу? Хоёр ширхэг үү? Яагаад тэр бил ээ? гэж асуулаа. 

	— Ингэ тэгээд юу ч ярьсангүй юу?.. гэтэл,

	— Би л мэдээгүй юм байна. Ер нь цаадах чинь хэлээгүй бол битгий өөрт нь дурсаарай, би хөгшнөөсөө асуух юм. Юун хоёр тугал байх бил ээ? 

	— Яах вэ дээ, нэг үнээ нь хоёрыг цувуулсан юм аа. 

	— Их аз байна даа. 

	— Аа, мэдэхгүй, харин аз ч юм уу, гай ч юм уу. Хоёр тугал гэдэг чинь хоолны хоёр илүү сав л гэсэн үг шүү дээ. Уул нь хүүхдүүдэд нь балга сүү илүү гарах бол Ингэ баярлах л байх даа, гэтэл одоо юу ч үлдэхгүй шүү дээ. 

	— Тэгж бодвол ч бас тийм юм. Хүнд аз тохиолдоход ашиглаж чадахгүй бол ер нь яадаг байна даа гэж Шүльце шүлсээ залгиж хундагатай архи руу хялалзан хоёр нүд нь маналзахыг үзвэл ихэд халамцсаны байдал илт. 

	Түүнийг Хоттер бодлого болон харж сууснаа:

	— Нэгийг нь би худалдаж авч болох л юм. Түүнийг авснаараа гачигдах нь юу байх вэ. Харин Ингэ хоолныхоо савнаас салж оронд нь бас мөнгөтэй болно.

	— Тэгвэл ч цаадхад чинь ёстой аз болж, ядахдаа хэдэн мөнгөтэй болох шүү гэж Шүльцийг хэлэхэд Хоттер санаа нь амарсан бололтой үсээ илж, дотроо надад бол ч асар их олз л доо гэж сэтгэв. 

	— Чухам тэр тугал маань тэгээд ашиг болох юм уу даа, хэн мэдэх билээ. Ихэр юм ч тэгээд олигтой байж ч өгдөггүй юм даа гэхэд Шүльце санаа нийлсэн байртай толгой дохиж

	— Гэвч үнэн шүү. Би өөрөө ихрийн өрөөсөн хүн шүү. Миний өрөөсөн маань дороо үхчихсэн юм гэнэ билээ. Хэрэв тэр түрүүнд нь гараагүй бол би бас арай бялдартай байх юм шүү гэхэд Фрида "таны өөх ч багадаагүй дэг ээ" хэмээн бодоход инээд нь хүрэх ажээ. 

	— Ер нь их мах юунд ашигтай юм бэ? Хоттер гуайн гэргий минь, хөдөлж барихад ч төвөгтэй юм. Хүний чинь бас үе мөч нь мэдэгдэж байх хэрэгтэй шүү дээ. Та миний ястай үгүйг мэдэж байна уу? хэмээн Фридагийн бодлыг таамаглаж асууваас Хоттер хажуугаас нь:

	— Шүльце, эрүүл мэндийнхээ төлөө ууцгаая гэж хундагатай архиа өргөв. 

	Шүльце тэр дор нь шуналтайгаар хөнтөрчхөв. Хоттер тамхины үнсний саваар оролдож:

	— Тугал бүрийг бүртгүүлэх ёстой биз? гэхэд Шүльце толгой дохиж, 

	— Ер нь бүртгэл хөтлөх хэрэгтэй юм байна гэв.

	— Манай баз... уул нь тугал бүртгүүлэх ёстой. Нэгийг нь юу ч болсон авчраад торнихыг нь үзье. Авчихсан хойноо үхчихвэл харин ёстой гарз чинь тэр болдог байгаа даа гэхэд Шүльце иймэрхүү юманд зарчим барих хэрэггүй хэмээн:

	— X-ммм гэж бодлого болон сууснаа: — Онцгүй л явдал юм. Гэвч ямар ч гэсэн нэг арга хэмжээ авъя гэхэд Хоттер инээд алдаж:

	— За тэгвэл бид санал дүйгээ юу? гэвэл Шүльце толгой дохиж богинохон хуруугаараа навчин янжуурын үлдэгдлийг имэрч суув. 

	Хоттер, хайрцагтай янжуураасаа атгаараа авч Шүльцед өгөн:

	— Бүтэн сайн өдрийн бэлэг гэхэд Шүльце:

	— Яах юм дээ, зүгээр гэж нялууран инээж янжуурыг гар сунган авч хөвөнтэй цамцныхаа халаасанд хийх зуур: — Баруун зүгийн янжуур биз? гэж зулгуйдав.

	— Мэдээжийн, танаас би хүчлэн гуйж болохгүй, гэвч сайн найзын тулд хууль бус зүйлийг ганц удаа үйлдэж болно шүү дээ, Шүльце? гэв. 

	— За дүүрсэн хэрэг, бид хэзээд найз нөхөд юм хойно гэхэд Хоттер:

	— Тэгэлгүй яах вэ гэж хэрэг нь бүтсэн бололтой цагаа харвал Шүльце өөрийнхийгөө мөн дуурайн харж:

	— Ээ, тэнгэр минь бид бүхэл оройгоо ярьжээ. Хайран нойр, унтаж чадсангүй гэж хүрмээ товчлох зуур малгайгаа эрэхэд нь Фрида авч өгөв. 

	Ийнхүү завшааныг бүрэн ашиглахыг хүссэн Хоттер Шүльцед хандаж ийн хэлрүүн:

	— Нөгөө тарианы үрийн бичгийг маргааш өглөө эртхэн явуулахаа мартуузай, Шүльце! гэхэд,

	— Мартахгүй ээ гэж Шүльце гуйвсаар гарч явав. 

	Хоттер түүнийг хашаанаас гартал нь харж зогссоноо эргэн орж ширээн дээр байгаа архины хоосон шилийг ажигласнаа инээмсэглэж түүнийг шүүгээнд хийн янжуурын хоосон хайрцгийг зуух руу чулуудав. 

	 

	 

	 

	Геориг Глинке, Нейрен тосгоноос бүрмөсөн зайлах аль эсвэл тосгоны дарга Шүльцийн заасан ажлыг хийх, энэ хоёрын аль нэгийг сонгох хэрэгтэй боллоо. Гүн бодолд нэрвэгдэн тосгоны дундуур алхахад сониуч нэг нь ажиглаж харах ажээ. Геориг, Ингэ Раймерын хашааг чиглэн алхахад тарианы талбайгаас сайхан үнэр анхилна. 

	Геориг элдвийн зүйлийг эргэцүүлэн бодно. Хоттер мэтийн баян тариачныд ажиллах уу? гэж бодмогц хамтын ажиллагаанд биширдэг залуу эрийн дургүй хүрч нулимав. Ингэг бодож явна. Өнөөдөр Ингэтэй хамт байж түүний ажилд тусална гэж боджээ. Тарианы талбайгаас үхэр тэрэгтэйгээ ирж байгаа Ингэтэй хашааны үүдэнд уулзав. 

	Ингэ гар дохин мэнд эрэхэд Геориг толгой дохин мэндийн хариу эрж тэргэнд дуугүйхэн ойртон ирвээс, Ингэ түүний төв төвшин царайг ажин асууруун:

	— Бүтсэнгүй юү? гэхэд Геориг түүний сэтгэл зовон буйг мэдмэгц санаа засах гэж инээмсэглэвээс бүсгүйн сэтгэл тайвшрав. 

	— Та ажил олсон уу?

	— Би л өөрөө шийдэх болж байна. 

	— Яасан сайн юм бэ? гэж үнээгээ тууж хашааны хаалгаар оруулж зогсоогоод тэрэгнээс буухад нь Геориг туслахад залуусын халуун гар бат бөхөөр барилцав. 

	Геориг:

	— Намайг эндээс холдвол та баярлахгүй гэж үү?

	— Яалаа гэж дээ, бид тэр өрөөг хэрэглэхгүй. Харин ч дотор нь хүн байвал адаглаад оготно орны минь дэвсгэрийг идчихгүй шүү дээ гэхэд хоёул инээлдэж Ингэ бариулсан гараа татаж авлаа. 

	— Та ямар ажил олсноо надад хэлэхгүй юм болов уу? гэхэд Георигийн царай төв болж:

	— Бүр шийдсэн юм алга. Чухам яах эсэхийгээ мэдэхгүй байна. Тэр ажил дэмий, хэрэггүй юм шиг санагдах юм. 

	Ингэ урамгүй янзаар:

	— Эхлээд заавал нэг насныхаа ажлыг шилж олох биш шүү дээ. Түр ч болсон хийж болохгүй юм болов уу? Хаана юм бэ? гэхэд

	— Хоттер ажиллах хүн эрж байгаа юм гэв. 

	— Чухам аа... гэж Ингэ түүний өмнө гараа зөрүүлэн бодлого болон зогссоноо, үнээ нь тэрэгтэйгээ хайс руу явахад хойноос нь гүйв. Тэргээ яаран буулгаж буй Ингэгийн хажууд Геориг зогсоно. 

	Бүр ажилгүйгээс түр зуур боловч яах вэ дээ гэж Ингэ бодно. Геориг дотроо дахиад ажил эрье. Яаж мэдэх вэ дээ, бас өөр аятай ажил ч олдохыг гэж ер нь ажлын талаар Пульманнтай ярилцъя хэмээн шийдэв. 

	Георигийн Нейренд ажиллах хүсэлтэйг Пульманн мэдсэн билээ. Аманда авгайн Пульманнын цонхоор шагайх гэж байгаад хөлөө усанд хийчихдэг тэр нэгэн орой Геориг намд элсэх өргөдөл гаргахдаа хэлсэн билээ.

	Пульманн хашаандаа тарианы багаж хийж сууснаа Георигийг орж ирмэгц гартаа байсан сүхийг тавьж мэндлэв. 

	— Чиний үзэгддэг чинь бас их сайн байна гэж нөхөрсгөөр инээнэ. 

	Өөрөө Георигээс биеэр том бөгөөд бие бялдар сайтай хүн билээ. Түүнийг баглаа сүрэл өргөн саравчны дээвэрт чулуудахад намхан Вендт:

	— Чи ч тэмээ шиг амьтан юм даа гэж хошигнодог билээ. 

	Геориг руу сунгасан гар нь хэлбэр дүрсээрээ яст мэлхийг санагдуулах ажээ. 

	— Манай тосгонд идээшлэлтэй байна уу? гэхэд

	Геориг хажуу дахь банзан дээр хөлөө тавьж: 

	— Онц тодорхой юм үгүй шив дээ гээд: — Би явалгүй болохгүй нь гэв. 

	— Яаж байгаа нь тэр бил ээ? гэж Пульманн гайхан: — Нейренд ажиллахыг хүснэм гэж хэлээгүй сэн бил үү? Ядахдаа түр зуур ч гэсэн гэхэд Геориг шийдмэгээр:

	— Болилоо гэв. 

	Пульманнын царай төв болж:

	— Тусгүй хэрэг болж дээ. Эндэх намынхаа хэсэгт зүүн зүгийн амьдралыг биеэрээ нэвтрүүлэх нь зүйтэй байсан юм. Чи биеэрээ судалсан бас тэгээд манай өөрийн амьдралыг сайн мэдэх сэргэлэн залуутай боллоо гэж баярлаж байсан юм сан гэснээ эрсээр: — Геориг, чиний оролцоотойгоор ажил явуулах гэсэн юм. Чи яагаад явах болчих оо вэ? Хаашаа явах нь вэ? хэмээвэл мөрөө хавчиж:

	— Ажлаас л шалтгаалж байна. Намайг энэ тосгонд Хоттерынхаас өөр багтаах газар алга шүү дээ. 

	— Чи тэгээд Хоттерынд очихыг хүсэхгүй байна уу? гэж Пульманн түүний нүүр өөд эгцлэн ширтвээс Геориг үүнийг надаас юунд асууна вэ, гэж сэтгэн ийн хэлрүүн:

	— Намайг айлын зарц болох хүсэлтэй эсэхийг та асууж байна уу? Үгүй ээ, нөхөр Пульманн, би хүсэхгүй. Би тэр бухын эврийг түшиж өгөхийг хүсэхгүй байна гэхэд Пульманн инээмсэглэх нь үнэн санааны нөхөр ёсны инээмсэглэл билээ. 

	— Бид өчигдөр орой чиний тухай ярилцаж чамд үүрэг өгөхөөр тогтсон гэвэл Геориг сониучаар харж

	— Ажил уу? гэв. 

	Пульманн толгой дохиж

	— Ажил нь ч ажил аа. Геориг минь гэхдээ зөвхөн гараар биш бас бодол оролцох юм. Иймэрхүү ажлыг бид бүгдээр дөнгөх улс биш үү гэхэд Геориг түүний зууван нүүр өөд баясгалантайяа харж намайг үнэлж надад итгэж байна даа гэж сэтгэв. 

	— Ямар ажил юм бол? Юу хийх юм бэ?

	— Хоттерынд зарцаар очно доо гэж Пульманн хэлсэн нь орчин тойрон нам гүмд шингэв.

	Геориг учрыг үл ойлгосон янзтай Пульманныг ширтэх ажээ.

	— Та тоглоом хийж байна уу? гэж асуух нь түүний нүүрнээ дургүйцсэн янз илт ажгуу. 

	Пульманн инээмсэглэж:

	— Битгий хүйтэн царай гарга л даа. Энэ бол чамаас хүсэж байгаа бидний л хүсэлт. Хоттерыг алган дээрээ тольдож чадах хүнийг бид аль эртнээс хүссэн юм. 

	Карл Шальник бол сайн залуу, гэвч иймэрхүү асуудалд тун хайнга хүн, түүний хувьд бол миний бодлоор арай өөр үзэлтэй болох хэрэгтэй юм гэхэд Геориг:

	— Хэрэв та нар тэгж бодож байгаа бол... гэж бодлого болсноо: — Би ч Нейренд байх дуртай, миний авгайн сураг гарч юу магад гэснээ дотроо Ингэд тусалж ч болно, өглөө бүр түүнийг харж үдэш бүр түүнтэй хамт галын өрөөнд элдвийг хөөрч, Ингэг юм оёх завсар хүүхдүүдтэй нь тоглоно. Гэвч Ингэ намайг энд байхад дуртай байх болов уу? гэж сэтгэнэ. 

	Пульманн түүний шуунаас дотночлон барьж:

	— Сайн бод доо! гэхэд

	— Ажиллая даа гэж Геориг түүнийг шийдэмгий харцаар ширтэж, эрчүүдийн гандаж борлосон эвэрлэг ширүүн гараар сэтгэл тохирсон ёсыг гүйцэтгэвээс Пульманн:

	— Сайн байна, түүнээс гадна манайхаар ирж бай л даа. Зүгээр ердийн цагаар харих замдаа ч гэсэн ороод гарвал манай авгай их л дуртай байх вий гэв. 

	Геориг Пульманнтай салах ёс гүйцэтгээд Нугат хөндийн зүг итгэл төгс эрс зоримгоор алхлав. Нүдний үзүүрт харагдах байшингийн хуучин вааран дээврийг харахын сацуу эртхэн очихыг тэсгэлгүй яарах ажээ. Ийнхүү Нейрен тосгонд ажиллах болсноо Ингэд дуулгах гэхээс өнгөрөх мөчийг тэвчиж үл чадна.

	 

	 

	Хаврын тунгалаг наран хөрст дэлхийг гийгүүлж цэцэг навч замын хажуугаар алаглан төрөл төрлийн шувуухай тарианы талбарт жиргэн донгодох нь сэтгэлд таатай сайхан. 

	Геориг тэвштэй бордоо барьсаар улаан буудайны талбайд ирэв. Тэр Хоттерынд ирж ажилласаар нэлээд хэд хонож байгаа ажээ. Хоттерын анхны зарц Карл Шальник овьёосны талбайд морь хөллөн газар самнаж явна.

	Энэ жил хоосон шуудайнаас өөр үзүүлэх хөрөнгөгүй ирж суурьшсан шинэ тариачид баян Хоттераас тариа зээлджээ. Ийнхүү шинэ тариачид Хоттерын эрхэнд орсон нь Георигийн сэтгэлд үл нийцэн санааширч, эд бие биедээ туслаад амьдарч болохгүй юм болов уу, Хоттероос өөр энгийн тариачид Нейренд байгаа шүү дээ. Юуны тулд тариачны тусламжийн газар байгаа билээ хэмээн элдвийг эргэцүүлэн бодно. Геориг хажуу дахь товцог толгой дээр гарваас Ингэ хоёр үнээгээрээ газар хагалж яваа харагдаж байлаа. Туранхай хоёр үнээ нь ядарсан бололтой, нүсэр удаан хөдлөх бөгөөд алхах бүрд нь толгой нь тонгос тонгос гэнэ. 

	Эргэн тойронд хүмүүс шаламгайлан ажиллаж хуучин тариачдын газар нь шинийнхээс мэдэгдэхүйц илүү бордогджээ. Шинэ тариачдад газар хагалах унаа, багаж зэвсэг дутагддаг байв. Шинэ ирсэн нэг тариачин аргийн матмал бургас адил хавирга нь хэрзийсэн ганц эцэнхий бөгтөр морьтой боловч хоол тэжээл дутагдаж хүнд ажилд хүч үл хүрэлцэх аж. 

	Хажууханд нь Ёоханн Бендт газраа самнаж охин Труде зэрлэг ургасан хиаг өвсийг хэсэг хэсгээр нь шидэж байв. Геориг тэвшээ шинэ бордоогоор дүүргэж босон орчин тойрныг дахин ажиглаваас хажууд нь туулайн хоёр бөжин тоглож алс тэртээ тэнгэрийн хаяанд нарсан ой хөхрөн униартаж ойрх энгэрт цэцэг навч алаглан үзэсгэлэнт сайхан нутаг нь нүднээ дүүрэн тусах ажээ. 

	Нөгөө талд нь орших тарианы талбайд соёолон буй идэшний ногоон ургамал эгнээ эгнээгээр жигдрэн харагдав. Шинэхэн хагалсан тариалангийн талбайн хүрэн шан дээгүүр жижиглэсэн бордоо цацсан нь эрээлэн урлаж нэхсэн хивсийг санагдуулж түүний дундуур зурайсан өргөн дардан зам нь тодхон харагдана. 

	Гуу жалга зам зөрөг зэрэг өдий төдий талбай тариаланд үл ашиглагдан хэвтэнэ. Геориг тэвшээ авч мөрөн дээрээ тавихад үүргэвч нь нухна. Сүрлийн талбайд давслаг бордоог тараахад хөлд нь чахрах ажээ. Франц Хоттер гартаа газар хэмжих төмөр саваа барьж тариан дундуур хол хол алхалсаар ирлээ. Өмнө нь маажиг хөлтэй хав нохой уйдсан янзтай цовхчин гүйнэ. Хуучин танил Штриболд нь алхаагаа тааруулах гэж цөмцгөнөн явах ажээ. 

	Тэднийг ойртвоос Геориг өндийж Хоттер хоёр дагуултайгаа ир ээ шив? гэж сэтгэн доогтойгоор үл таних хүнийг ажваас бага зэрэг тахир богинохон хөлийг хичээнгүйлэн индүүдсэн өмд нь улам ч тодруулах шиг ажээ. Өргөн шанаа бүхий хавтгай хамартай нүүр нь хажуу дахь нохойтой нь адил мэт санагдуулна. Нүд нь цийлгэнэсэн хүйтэн харцтай бөгөөд тогтворгүй гөлгөнөх ажээ. 

	— Улаан буудай ч аятайхан харагдаж байна гэж Хоттер: — Бордоо үйлчилж эхлэхэд ч бараг л нэг ой шиг болох юм байна даа гэхэд Штриболдын царай хувьсхийж зусардан:

	— Сайн тариачныг ч, авсан ургацаар нь л мэддэг юм даа гэж ямаа шиг шингэн дуугаар эвгүйхэн инээж:

	— Та тэрийг харж байна уу? Тэнд нэг нь бараг тэр чигээрээ хиаг ургуулчих аа шив дээ гэж зэрлэг ургасан хиагийг хадаагүй байгаа Ёоханн Бендтийн тарианы талбай руу заав. 

	Хоттер их л сэтгэл хөхиүн маасайн инээнэ. Геориг гартаа байсан бордоог тэвшинд эргүүлэн хийж тэдэнд ойртож:

	— Тэгж ярьж болохгүй ээ хэмээн ганц хүрэгч үнээгээрээ зүтгүүлж буй Бендтийг зааж:

	— Та нар тэр ганц муу туранхай үнээг, тэгээд бас яхир хатуу газрыг хар. Хэрэв тэр газар дээр ганц трактор, эсвэл хүчтэй ганц мориор ажилладаг сан бол тэр хүн бас л инээж болох шүү дээ хэмээхэд Хоттерын царай үл мэдэг хувирч ийн хэлрүүн: 

	— Бендт ч их зүтгэж байгаа хүн л дээ гэж тал засан: — Даан ч их газар авчихсан юм. Хүч нь хүрэхгүй байна даа гэвэл Георигийн царайд дургүйцлийн шинж тодорч:

	— Тийм ч үгүй ээ, шинэ тариачид ургацын баяр дээрээ бүжиглэх цаг хэзээд нэг ирэх вий гэхэд Штриболд түүнийг сонирхон ажсанаа Георигийн харцтай тулгарахад далдирч амаа татвалзуулах ажээ. 

	Тэд цааш явахад Штриболд:

	— Та үүнийг хаанаас бугуйлдчих аа вэ? гэвэл:

	— Олзлогдож байгаад буцаж ирсэн юм. 

	Оросын сургаал ясанд нь шингэсэн боловч манай нутгийн агаар тэндхийнхээс арай өөр гэдгийг мэдэх нь үүнд чухал байгаа юм гэхэд Штриболд амандаа исгэрч:

	— Тэндхийн юм бий. Та тэгээд хөөчихгүй яасан юм бэ?

	— Ажиллах гэдгийг овоо ойлгодог хүн. Түүний гар нь хүрсэн юм тун зүгээр шүү гэв. 

	— Гэвч тэрсүүд занг нь... гэтэл Хоттер:

	— Түүнийг нь бид өөрчилнө. Тэртэй тэргүй намдах юм хойно гэж Хоттер бардамнан сайрхаж Ингэгийн зүг чиглэн алхав. 

	 

	 

	Нэгэн хэмд хагалсан хар хүрэн өнгийн тарианы талбайд анжисны чахрах дуун үл тасарна. 

	Ингэ анжисны бариулаас түшиж үзэсгэлэнт сайхан дэлхийн өчүүхэн энэ хэсэг, өнө их шимт хөрсний эгнээ эгнээгээр налан унаж байгааг ширтэн тонгойж явав. Тарианы талбайн хажуугийн жигдрэн ургасан өндөр сайхан зэрлэг өвс өнгө алагласан үзэсгэлэн төгөлдөр саргай цэцэг, сэдэргэнэ, багваахай цэцэг, хялгана эд бүгдийг хүчит анжисны ган хошуу өрөвдөх сэтгэлгүй эрчлэн шудрах ажээ. Жижиг цагаан үндэснүүд анжсанд онгилогдон энд тэндгүй бурзайж, хагалсан тэр газар Ингэгийн хойно үлдэж улам өргөсөх аж.

	— Өглөөний мэнд хүргэе, Ингэ! гэж Хоттер инээмсэглэсээр Штриболд бүрх малгайгаа намбатайгаар өргөж:

	— Амрыг айлтгая Раймерын хатагтай гэвэл бүсгүйгээс урьтаж үнээ нь том хар нүдээ эргэлдүүлэн ширтэнэ. 

	Тэд эхлээд үг дуу ч үгүй зогсоно. Алагч үнээ том алаг нүдээ эргэлдүүлж, халтагч үнээ нь хэлнийхээ үзүүрээр хамрын нүхийг гялалзтал долооно. 

	Түүнд Хоттер ойртож хүзүүг нь алгадаж асууруун:

	— Ихрийн ээж үү?

	— Биш ээ, нөгөөдөх нь

	Хоттер үнээг харж Штриболд бүсгүйг шохоорхон ширтэнэ. Харин Ингэ бол Георигийн ажиллаж буй Хоттерын улаан буудайн талбай руу ширтэх ажээ. 

	Штриболд хоолой засаж:

	— Ажил хүнд биш байна уу? Танд хүн туслахгүй яагаа вэ?

	— Туслах гэнэ ээ? гэж Ингэ доогтойгоор инээж: — Туслах чадалтай нэг нь тусалдаггүй, чадалгүй нэг нь хүсэвч хүч нь хүрэхгүй л юм байна шүү дээ гэвэл Хоттер яриаг өөр тийш нь татахыг хичээн:

	— Хоёр тугалаа яах гэж байна даа?

	— Өсгөж мал болгоно доо гэвэл Хоттер:

	— Хоёр амбан шартай гэж ярихгүй юм уу? гэж доогтой маягаар асуувал:

	— Биш л гэхийн газаргүй гэж Ингэ хариулав. 

	— Ашигтай юм болохгүй дээ. Сүү гэдэг үнэтэй зүйл шүү.

	— Тэжээлээр элбэг олон тарган морьтой баячуудад тийм л юм байгаа биз. Тэд ч мөнгийг саравчнаасаа хувин хувингаар уудалдаг юм хойно гэвэл,

	— Чи бас тийм болохыг хичээх хэрэгтэй шүү дээ. Хайран сүүгээ саравчиндаа асгачихсанаас сааж ашиглаач. Түүнээс биш тугалын чинь өлсгөлөн ходоод чамайг цөлмөх вий гэвэл, Ингэ:

	— Тэгээд тэднийг алах хэрэгтэй байна уу?

	— Хаанаас даа. Бас арга нь олдоно шүү дээ. 

	— Тэгвэл нэг арга зааж өгөөч? гэхэд нь Хоттер бодсон дүр үзүүлж байснаа:

	— Би нэгийг нь худалдаж авъя даа гэв. 

	— Чиний хамаг сүүг чинь сорчих юм биш үү? 

	— Надад ч түүнд хавчигдах зүйлгүй. Манай үнээ хангалттай. 

	— Тийм дээ, харин тэгээд ходоодонд чинь багтах юм уу гэж ёжилбол,

	— Байз байз гэж Хоттер зальтай нүдээ жартайлган: — Намайг битгий их аашлаарай! Би муу юм огт бодоогүй ээ. Намайг хамаатан садныхаа төлөө санаа тавихгүй юм гэж Фрида үглээд байхаар нь тэгж байгаа юм. Фридагийн ч зөв юм. Бид эв найрамдалтай байх нь зүйтэй гэж төмөр саваагаар газар тогших зуур: — Тэгээд чамд туслах гэсэн маань буруутаж байх шив гэхэд Ингэ хөмсгөө зангидан ийн хариулруун:

	— Франц Хоттер! Таныг одоо ингэж харвал тун сайхан шулуун нуруутай хүн юм. Гэвч та өөрөө тонгойвол нуруу тань мөн бөгтөр харагдана шүү дээ гэтэл Хоттерын уур хүрч:

	— Яасан хэрүүлч амьтан бэ? Чи чинь, надтай зөрөх гэж байгаад тэнэг тархиараа хад мөргүүзэй, албан журмын сүүгээ төлж чадсангүй гэж намар над руу бүү очоорой. Тэр үед чинь надад илүүчлэх юмгүй байж магадгүй шүү. Албан журмын мах бол ганц сайн татах үнээ тушаахад л оногдлоо бөглөчих юм хойно өөр хэрэг шүү гэж Хоттер урамгүйгээр нүсэр алхаагаар явахад Штриболд Ингэгийн шуунаас зусардан барьж,

	— Хатагтай минь яасан богино бодолтой хүн бэ? гэхэд Ингэ зэвүүцэж:

	— Тонилцгоо! Хүний тугалын төлөө шүлсээ гоожуулж ирчхээд бүтэхгүй болохоороо элдвийн арга хэрэглэх нь шив дээ. Эцсийн эцэст би л тугалаа анхаарахгүй мартсан болж байх шив дээ гэхийг Хоттер сонсож эргэж хэдэн алхам ойртож:

	— Чиний хог новш надад ердөө ч хамаагүй. Тугалыг чинь би жинхэнэ шинжлэх ухааны үүднээс сонирхож байгаа юм. Ихэр тугал ердийн тугалтай адил өсөлт бойжилттой эсэхийг л үзэх гэсэн юм гэхэд Ингэ:

	— Хэрэв чи албан журмын махны тухай үнэн ярьж байгаа бол би дараа бодож байгаад хариу өгье гэхэд:

	— Гайгүй сайн бодоорой. Хариугаа, тэр хар юмыг хэн гэдэг сэн бил ээ? Аа, Георигоор хэлүүлээрэй гэж Хоттер чиггүй царайлан салах ёс гүйцэтгэж явлаа. 

	— Баяртай хатагтай, би удахгүй эргээд ирнэ ээ. Учрыг нь та мэдэж байгаа гээд Штриболд Хоттерын хойноос гүйв. 

	Ингэ тэдний хойноос харж байснаа Штриболдын эргэж харахад жолоогоо авч үхрээ хөдөлгөн анжсаа түшиж явлаа. 

	 

	 

	Геориг үүдэнд гутлаа нямбай сайн гэгч цэвэрлэв. Үдээс хойш овьёос дээр ажилласан тул оройтож иржээ. Хоттерынх энэ жил тариа нь арвин их ургажээ. Үр нь том сайн чанарынх байв. Үүнийг Карл, хотын тарианы аж ахуйгаас авчирсан юм. Сайн чанарын үр бол Ингэгийн үржил муутай хөрсөнд юуны урьд чухал болохыг Геориг чухалчлан бодно. Ер нь ийм сайн үр байдгийг Ингэ мэдсэн болов уу? Үүнийг хэлэх юм байна шүү. Газар хагалалтаа жаахан хойшлуулаад сайн үр олж авч суулгах нь чухал юм гэж Геориг бодов. 

	Саравчны хаалга цөм хаалттай байхыг үзвэл Ингэ ажлаа дуусгасан бололтой ажээ. Ингэгийн нэг үнээ нь тугаллаж тарианы ажилд цаг их алдсан учир бүтэн сайн өдөр ч ажилладаг. Маргаашийн бүтэн сайн өдөр Ингэд тусалъя гэж Геориг бодон шатаар өгсөхөд гал тогооны өрөөнд чив чимээгүй байгаа нь хүүхдүүд унтсаныг илтгэх ажээ. 

	Сууцны өрөөний хаалганы завсраар нарийхан зурвас гэрэл тусахад нь хаалгыг тогших гэтэл нэгэн үл таних эмэгтэй хүний тас тасхийтэл чанга инээхийг сонсож Геориг гайхаж зогсов. Ингэ гэж үү? Ийм чанга инээд Ингэгийн тэр зөөлөн нам хоолойноос гарч чадахгүй гэж сэтгэв. Гэтэл үл таних эмэгтэйн тод нарийн дуугаар ярих нь сонсогдлоо. Ингэ зочинтой байгаа ажээ. Геориг урамгүй болж зогсоно. Зөвхөн Ингэтэй элдвийг ярилцаж хүүхдээр нь тоглож суух дуртай сан. Ийнхүү хүссэн хүсэл нь үл биелэгдсэн Геориг уйтгарлан зогсож байтал Ингэ гарч ирэн:

	— Та юунд энд зогсоно вэ? гэвэл,

	— Зочин байгааг сонсоод... гэтэл

	— Юу гэсэн үг вэ, орооч, та бүхэл оройжин энд зогсож яаж болох бил ээ гэв. 

	Жижиг цонхондоо сиймхий хөшиг татсан хуучин маягийн төхөөрөмжтэй намхан таазтай өрөөнд Георигийг ороход Ингэ

	— Миний найз эмэгтэй, Анита Райс гэж танилцуулахад шингэвтэр буржгар шар үс, тунгалаг цэвэрхэн царайтай залуухан бүсгүй өмнө нь зогсож байв. Тэр бээр өргөн босоо захтай цагаан цэнхэр даашинз өмсжээ. Геориг тулгамдаж ярих юм олж ядаж байтал Анита:

	— Би таны тухай аль хэдийнээ сонссоон гэж нөхөрсгөөр харав. 

	Геориг эл бүсгүйн элэгсэг дотно харьцаанд уярч хэлэх үгийг нь нэг нэггүй сонсож байтал Ингэ сандал тавьж:

	— Би найздаа таны ярианаас ярьсан юм гэв. 

	Георигийн дайнд олзлогдож явсан хүнд өдрүүд, түүний дараагаар хэрхэн энд ирсэн тухай сонирхож асуухад Геориг дуугүй ажиглаж сууснаа өөрт тохиолдсон зүйлээс ярихад Анита сонирхон чагнаж байв. Ялангуяа шинэ зөвлөлт орны хөгжилтөөс ярихад толгой дохин сэтгэл хөдлөн чагнаж суув. Цаг ч нисэх мэт хурдан өнгөрлөө. Ингэ, найзынхаа ийнхүү тааламжтай чагнаж суухыг хараад хачирхана. Анитагийн нөхөр нь дайнд амь үрэгдэж бэлэвсэрсэн билээ. Нөхрийнхөө үлдээсэн байшинд хүн суулгаж хөлсөөр нь амьдарна. Эднийх хувийн газартай бөгөөд түүн дээр ажилладаг, тариачин нь тос, өндгийг өндөр үнээр борлуулна. Анита өөрийн тарианы талбайд бохир хэмээн ажилладаггүйг Ингэ сайн мэдэх билээ. Гэтэл өнөөдөр энд бүхэл амьдралаа зориулсан дүр үзүүлж тарианы аж ахуйн талаар Георигтой ярилцаж сууна. Ингэ үг дуу ч үгүй суух нь Георигийн ярианд дургүйцсэн биз. 

	Геориг өөр юм ярьж болсонгүй юү дээ? Одоогоор энэ хүн Герман нутагт л байгаа шүү дээ. 

	Анита хөлөө ачиж тохойгоо түшиж: 

	— Манайд бас тийм болно гэж та бодож байна уу? гэж Георигийг сониучаар ширтэхэд,

	— Замыг нь манай нам зааж өгөх юм. Тэгэхлээр би итгэж байна гэв. 

	— Нам гэнэ ээ?.. а, тийм нам, та өөрөө түүнд хамаарагдах уу?

	— Тийм ээ, би намын гишүүн гэж Геориг Ингэг харвал бүсгүй бодлогошрон суух ажээ. 

	Ингэгийн царай нь цайж нүдний зовхины дор нь гүн сүүдэр тогтсоныг ажиглаж өнөөдөр их ажиллаж ядарч дээ гэж бодсоноо гэнэт түүний дотор Ингэгийн сүрлийн өнгөт зөөлөн хонгор үсийг энхрийлэн илбэмээр санагдав. Гадаа цагаан гэгээ аль хэдийнээ тасарч орой болжээ. Геориг ханын цаг руу харвал Анита давхийн босож:

	— Бурхан минь, арван нэг болчхож тосгон хүртэл замд бас их харанхуй, яадаг бил ээ? хэмээвэл,

	— Би таныг хүргэж өгье гэж Геориг Ингэ рүү эргэж харвал түүнийг эелдэг дотно харцаар Ингэ угтлаа. 

	Геориг Анитагийн пальтог өмсгөхөд туслах зуур Анита:

	— Та дараа сайн ярьж өгөөрэй гэж гуйна. Таны туулсан амьдралын зам үнэхээр сонин юм. Манай эндхийн хүмүүсийн амьдрал тун их уйтгартай шүү гэв. 

	Геориг гарахын өмнө Ингэд:

	— Таныг бид их удаан саатуулчихлаа гэж уучлалт гуйн гар барихад Ингэ ядарсан байртай инээмсэглэнэ.

	— Зүгээр зүгээр, маргааш бүтэн сайн өдөр гэж тэр хоёрыг хаалга хүртэл үдэв.

	Урин зөөлөн салхи өмнөөс сэвэлзэн хацар юуг илбэн таалсан харанхуй эл шөнө алс сүмийн хонхыг Нугат хөндийд сонсохуйц нам гүм ажээ. Ингэ харанхуйн дунд Геориг, Анита хоёрыг үзэгдэхгүй болоход гэртээ аажуухан эргэн орж орондоо орсон авч нойр хулжиж, хэвтэж байтал гадна хаалга нээгдэж нэгэн хүн шат өөд зөөлнөөр өгсөж чимээгүй болох нь Геориг мөнийг мэдлээ. 

	— Чи ч одоо өөрийгөө танихааргүй болсон гэж Карл Шальник Георигийн мөрөн дээр алгадаж; — Залуу минь чи хэнд ч гологдохгүй цэвэрхэн залуу шүү гээд хаялга руу эргэж; — Ээж ээ толины хагархайнаас нэгийг авчирч өгөөч гэснээ, — Чамайг одоо Раймерын гэргий үзэх юм бол чиний наснаас хэдэн жил намайг хайчилчхаж гэж бодно доо гээд Георигт толио өгч: — Үүнд хар даа, хээнцэр залуу минь маргааш ажилдаа очиход цаад муу өвгөн чинь «чи хэн бэ?» гэж асуух вий хэмээн хошигноход Геориг толийг авч хянамгай удаан харснаа үс засуулсныхаа хөлсийг төлөх гэтэл Карл толгойгоо гилжийлгэж;

	— Би хамт ажилладаг нөхрөөсөө мөнгө авахгүй ээ. Орой бүр тариалангийн ус зөөлгөөд байдаг атлаа үс засах, сахал хусахдаа мөнгө авч байвал юу болох бил ээ? гэхэд Геориг:

	— Хоёр өөр ажил шүү дээ, Карл аа! Чамайг ажлаа дуусаагүй байхад чинь ганцаарыг орхиод би хашаанаас гарч явахгүй шүү дээ гэвэл;

	— За тэр шүү дээ, би бас чамд чадах чинээгээр тус хүргэх ёстой. Тэгэхлээр олон юм ярихаа больё. Гарцгаая, манай ээж кофе чанаад хүлээж байна. Ганц аяга кофе хамт уучих гэхэд Геориг:

	— Их баярлалаа Карл! Би зав муутай явна гэв. 

	— Зав муутай гэнэ ээ? Нөгөө Хоттер баяныд очиж зарцлагдах гэж яарав уу?

	— Үгүй Карл, би өнөөдөр Ингэд жаахан тусалъя! гэж бодсон юм. 

	— Хараач тэгээд манай хүн сэтгэл хөгжөөнтэй байгаа бий! гэж Карлыг тоглоом хийхэд Геориг толгой сэгсэрч:

	— Карл минь, чиний бодож байгаа л лав биш шүү гэв. 

	— Мөн аргатай эр шүү, за яв яв! гэж Карл, Георигийг үүд хүртэл үдэв. 

	 

	 

	Эргэх ертөнцийн улирах мөч, үүрийн гэгээн саарал дээлээ тайлж, хурц тод наран дээлээ өмслөө. Цэцэрлэгийн моддын цэцэг навч нахиагаа дэлбэн дэлгэж хун шувуу өвсөн бүхээгээсээ гарч нуурын цэнгэг уснаа шумбан цэнгэнэ. Галын өрөөнд шинэхэн чанасан кофены үнэр ханхалж өглөөлөг бэлэн болжээ. 

	Хаалга алгуураар нээгдэж, өглөөний мэндийг хүргэе. Ингэ гэж Геориг инээмсэглэсээр орж ирэв. Ингэгийн өмнө залуу насны жавхлан төгс баяр баясгалантай зогсоно. Ингэ түүнийг сэтгэл хөдлөн ширтэж бие биест тулан зогсоно. Чамд би таалагдана уу? гэсэн шинж Георигийн харцанд илт буйд чи урьд нь надад сэтгэл тэвчишгүйгээр таалагддаг шүү дээ гэж Ингэ сэтгэнэ. 

	Чамайг үзэсгэлэн төгөлдөр залуу гэдгийг би аль хэдийн мэднэ. Тэр бүгдийг тоодоггүй Анита ч хүртэл чамайг хүсэн мөрөөддөг шүү гэж Анитагийн тухай нэгэн бодол орж ирэхүйеэ Ингэгийн баясгалант бодлыг намар цагийн тунгалаг өдрийг манан будан бүрхэх лугаа адил замхруулав. Өчигдөрхөн Анитатай Геориг танилцсан тэгээд өнөөдөр ийнхүү гоёод ирсэн байдаг нь ерийн нэг тохиолдол байж болох уу?

	Геориг намайг юунд ингэж их харна вэ гэж сэтгэнэ. 

	Ингэ хэсэг дуугүй харж зогссоноо:

	— Та их өөр болжээ гэхэд нь Геориг:

	— Сайн тал руу өөрчлөгдөж үү? хэмээн хошигновол;

	— Тийм ээ, гэж Ингэ эвгүйхнээр ширээ рүү зааж:

	— Цайгаа ууя гэж суухад нь Геориг араас нь алгуурхан алхалж түүний эвгүйхэн харьцсан учрыг гайхан явав. Ингэ дуу шуу ч үгүй суухад Геориг үргэлж сэмхэн ажиж, яасан юм бол доо гэж бодон түүний нүүрнээс учир шалтгааныг эрэх мэт хааяа харж суух зуур жимс тос түрхсэн арзгар хар талх зажилж байв. 

	Ингэ уур савссан халуун кофег үлээж суулаа. Геориг ярих юмаа олж ядан:

	— Таны найз эмэгтэй ч зүгээр зантай хүн дэг шүү гэвэл Ингэ түүн рүү харж:

	— Танд таалагдаж байна уу? гэхэд Геориг дотроо үгүй ээ гэж бодсоноо Ингэгийн сэтгэлийг бодон толгой дохиж:

	— Ярьж болмоор л хүн байдаг гэхэд:

	— Тийм ээ гэж Ингэ ч санал нийлэв. Ер нь энэ хүүхнүүдийн учрыг олдог хүн байдаг болов уу? хэмээн Геориг бодож сууна. 

	— Танай садан хотоос тарианы үр авчирсан. Та түүнээс авах нь ашигтай. Ер нь сайн бордоо, үр байхгүй бол сайн ургац авахыг бодохын ч хэрэггүй гэж ярьтал Ингэ сая л дуу орлоо. 

	Геориг түүнд тарианы аж ахуй, өндөр ургацын аж ахуй зэрэг байдаг юм. Хоттер тэндээс сайн чанарын үр авчирсан. Ингэ яагаад авдаггүй зэргийг ярив. Ингэ аягаа гэдрэг нь түлхэж шанаа тулан Геориг руу харснаа:

	— Манай садан тугалыг минь авъя гэсэн юм. «Ирж аваарай» гэж түүнд хэлээрэй гэхэд Геориг:

	— Ихрийн өрөөснийг үү?

	— Тийм ээ, манайд оногдсон албан журмын махыг бөглөж өгөх юм. Оронд нь жаахан сүүг минь сорохоос өөр ашиггүй тэр тугалыг өгөх гэсэн юм. 

	— Хоттер авах гэсэн үү?

	— Тийм ээ, гэхэд Геориг алгаараа ширээ аяар алгадаж:

	— Яасан цаддаггүй ходоод вэ? Бүх юм л түүний дотор зайгаа олж байх нь ээ гэвэл Ингэ дургүйцсэн янзтай:

	— Тэр чинь манай албан журмын махыг төлөх юм шүү дээ гэж бататгав. 

	— Сайхан идэштэй болж дээ гэхэд Ингэ дургүйцэж

	— Албан журмын талаар та юу ч мэдэхгүй байна гэхэд Геориг:

	— Одоо бол дээр үеийнхтэй адилгүй, өнөөдөр хүмүүс өөрийн дуртай малаа өсгөх эрхтэй. Та гахайтай билээ. Түүнээс албан журмын мах сүүндээ ч тушаасан болно хэмээвээс Ингэ тайвширч:

	— Тийм ч юм даа. Дараа сайн бодъё доо гэв. 

	— Та юуны урьд ихэр тугалаа сайхан бойжуулаад мал болгочих. Тэр чинь суурь үхэр болтлоо өснө. Ер нь хүн малынхаа өсвөрийг бодохгүй бол хэзээ нэгэн цагт хоосон саравчтай үлдэнэ гэдгийг анхаарах хэрэгтэй юм шүү гэв. 

	Ингэ учрыг ойлгон хүзүү нь улайж:

	— Нээрээ ч тийм юм даа, эр үхэртэй болж, газар хагалах ажлаас үнээгээ чөлөөлбөл сүү их авах болно. Миний ухаанд ч орсонгүй, садны ухаанд ч орсонгүй гэвэл Геориг ширээний ирмэг тулан итгэлгүйгээр:

	— Хоттер өөрөө чухам юу хүсэж, хийх гэж байгаагаа сайн мэднэ ээ. Тэр чинь танаас илүү бодож чадна гэхэд Ингэ дахиад л бодлого болов. 

	— Би том гахайгаа чөлөөт зах дээр зарах гэсэн юм. Хүнд ч бас мөнгө хэрэгтэй л болох юм. 

	— Юуны урьд танай анжисны өмнө зүтгэх хүч чадалтай мал хэрэгтэй. Зөвхөн, хоёрхон үнээ тугалтай, бас тэгээд сүү өгнө, тугал гаргана, тэрэг чирнэ, тариалан дээр ажиллана гэдэг чинь арай ихдэж байна. 

	— Та их үнэн юм ярьж байна. Би ч заримдаа голгүй юм шиг тэнэг хүн шүү гэвэл Геориг инээж:

	— Тэнэг ч биш харин хэтэрхий найр тавьж эвлэрэгч юм. Эвлэрэнгүй чанар бол тэнэг рүү шилжихэд хялбар юм шүү гэв. 

	Ингэ ширээн дээр гараа сунгаж:

	— Надад зөвлөсөн их сайн боллоо. Манай аж ахуйн талаар хэн ч ингэж санаа тавьж байгаагүй юм гэв. 

	Геориг гараараа бүсгүйн гарыг чанга дарахуй Ингэ ичиж түргэн татаж авав. 

	Геориг

	— Өнөөдөр тэгээд амрах шив дээ гэхэд Ингэ босож:

	— Газар хагалалт ч дууссан. Харин үр цацахаа жаахан азная. Маргааш би хот оръё гэхэд Геориг:

	— Үр цацахад тань тусалъя гэж бодсон юм сан. Ажлын өдөр зав ердөө олдохгүй юм гэхэд Ингэ:

	— Зүгээр, би Юргенийг үр цацахдаа авч явна. Тэр тусалж чадна аа гэж Ингэ өглөөн цайны үлдэгдлийг эмхлэв. 

	Геориг галын өрөөнд хийх юм төдийлөн олдсонгүйд гарч, цонхны дор зогсвоос Ингэгийн дуу аялж буй нь сонстох ажээ. 

	Ингэг ийм цог жавхаатай, дуу аялж баясгалантай байхыг Геориг анх удаагаа үзэж буй нь энэ билээ. 

	 

	 

	Үдээс хойш Ингэ Геориг хоёр салхинд гарч явав. Тэд ойн захаас хусны мөчир хугалан барьж товцог дээр зэрэгцэн суулаа. Алтан дуулга гоёлоо өмссөн цох хорхой, тэдний өмнөх шинэхэн соёолон буй бутан дээр хурдлан гүйнэ. Цэлмэг хөх тэнгэрт хурган цагаан үүл мөнгөлөг өнгөө гялбуулна. Ингэ нүдээ аньж Георигийн яриаг чив чимээгүй чагнаж суулаа. 

	Геориг өөрийнхөө тухай, хүүхэд ахуйн цаг, дайны тухай ярихад Ингэгийн бодол дайны үед ухсан, хамгаалах нүхэн дотуур тэнүүчилж, Вальтер Раймерыг эрэх ажээ. Гэвч Ингэ ямар нэг цэргийн хүнийг төсөөлөн бодохуйяа Георигийн царай өмнө нь ямагт тодорно. 

	Ингэ хажуу тийшээ харж:

	— Манай нөхөр амьд эсэхийг?.. гэхэд Геориг;

	— Хэрэв мөдхөн ирэхгүй бол... гэснээ баруун Германд байгаа бол бичмээр л юм гэв. 

	Ингэ санаа алдаж:

	— Би ч мэдэж байна. Гэвч бас заримдаа горьдох юм... өөртэй чинь адил бас нэг л өдөр хүрээд ирнэ гэж хэлж болох уу? гэхэд Геориг хариу үл дуугарна. Үл таних тэр хүний тухай өөрөө их боджээ. Геориг өөрийнхөө эхнэрийн тухай бодож сэтгэл хэчнээн зовдог байсанчлан үл таних тэр хүний тухай бодоход сэтгэл бас л зовдог байв. Тийнхүү элдвийг бодох тутам Ингэ төдий чинээ дотно санагдана. 

	Харин Ингэ юү бодож суудаг бол? 

	Геориг ар нуруугаараа соргог ногоон дээр хэвтэнэ. Ингэг хажуугаас нь харна. Бүсгүйн гар нь түүний нүүрний хажууханд нь харагдахад зөөлнөөр энхрийлэн илбээс Ингэ яриагаа зогсож Геориг руу харснаа царай нь улайн хараагаа буруулж:

	
— Тэндээс морьтой хүн ирлээ. Биднийг харвал юу гэх бол? гэж үсрэн босов. Морьтой хүн ойртон ирэхийг ажиглавал Шүльцийн хүү Фритц ажээ. 

	Хөл хүндтэй, тэрэгний хөгшин мориор хөөс буруулан хатируулж ирж буй хүү хөх өмд, аавд нь нарийдаад өөрт нь өргөдсөн цагаан тааран цамц өмсөж дэлбэгэр хүрээтэй сийрсэн малгай тавьсан нь үзүүртэй шовх хамар, зууван нүүрний нь тэн хагасыг бүтээжээ. Геориг түүнийг хараад өөрийн эрхгүй инээд хүрэв.

	— Хараач Нэгдлийн нарийн бичгийн дарга, эрхэмсэг ноён ирлээ гэв. 

	Фритц морины амыг татан алхуулсаар ирж:

	— Тарианы ургац шалгаад ирлээ гэвэл Геориг:

	— Тэгээд үр дүн нь юү байна даа? гэв. 

	— Зүгээр, хааяагүй ногоорчээ. 

	— Хөндийтэй нийлсэн арын тэр тариагаар оров уу?

	— Уул нь би очъё гэж бодсон юм. Гэвч газар нь нухсан төмс шиг даанч нойтон. Морь минь шигдчих болов уу гэж айгаад гэхэд Геориг:

	— Харин тийм, тэндхийн тариа их муу байна. Заримынх нь үзүүр гандаж өвчилжээ. Дахин хагалж шинэ үр цацах хэрэгтэй гэвэл Фритц үл зөвшөөрөх янзтай гараа хөдөлгөн:

	— Тэр жаахан газар, хэдхэн шинэ тариачин байгаа юм. Ер нь ч энэ асуудал нэгэнт оройтсон. Би өчигдөр тарианы гачигдалгүй болохыг илтгэчихсэн гэвэл. 

	— Чи чинь яасан тэнэг амьтан бэ? гээд түүнд ойртож, — Чи хэтэрхий эрт худал мэдээ явуулсан байна гэв. 

	Фритц толгой сэгсэрч:

	— Та орой санажээ. Бид аль уржигдар сануулгын бичиг авсан. 

	— Тэгээд хэн албан журмын оногдлыг үүрэх бил ээ?

	— Шинэ тариачид л жаахан юм нийлүүлэх биз. Тэнд ч овоо л ургаж байна. Тэртээ тэргүй хуучин биднээс өөрөөр үзэж бага оногдолтой юм чинь гээд морио гуядаж ухасхийтэл Геориг жолооноос нь шүүрч аван тогтоож:

	— Яагаад шинэ тариачид та нараас өөрөөр үзэгдэж бага оногдолтой болсон юм бэ? Чи мэдэж байна уу? гэвэл Фритц тэвдэж:

	— Юү үү? гэж гөлийнө. 

	Геориг ууртайгаар:

	— Яагаад гэж асууж байна гэж жолооноос угзарвал морь цовхорч Фритц сандарч морины дэлнээс базаж:

	— Унагачихлаа шүү та, та... 

	Геориг түүнийг ууртайгаар ширтэж:

	— Яая даа чамайг, чи хариулахгүй юү? Яагаад шинэ тариачид та нар шиг шуудайнд чихсэн өөхнөөс бага оногдолтой байгаа юм бэ гэж асууж байна.

	— Яагаад гэвэл... тэднийг засгийн газар нь эрхлүүлж, бид тэдний төлөө хөлсөө урсгаж байна гэж Фритц хэлэв. 

	— Үүнийг танай аав чинь ярьдаг биз?

	— Аав ч бас ярина. 

	— Өөр хэн ярьдаг вэ?

	— Бусад хүмүүс намайг нарийн бичгийн дарга болсноос хойш намайг «та» гэдэг болсон хүмүүс бүгдээрээ. 

	— Тэд чинь яг л чамтай адил хоосон сэтгэгчид шүү дээ. Тэгээд тэр худал мэдээгээ буцааж аваарай, ойлгосон биз? Дараа би лавлана шүү гэж Геориг жолоог нь тавихад Фритц морио давирч гуядваас хөл хүндэрсэн морь нь аанайхан цогиулав. 

	Фритц эргэн харж:

	— Нейрен тосгоны дарга нь аав бид хоёр болохоор юү мэдээлэхийгээ та биш, бид мэддэг юм гэж хашхираад эргэн давхихад бөгс нь ондос ондосхийнэ. 

	Ингэ, Геориг хоёр дуу шүү ч үгүй зэрэгцэн алхана. Геориг уурлаж, Ингэ ямар нэгэн юм сэтгэн явна. 

	Ингэ нэгэн нарийхан зөргөөр орж явтал Геориг:

	— Хаашаа явах нь вэ? гэвэл,

	— Гэр өөдөө энэ зөргөөр явбал ойрхон байдаг юм гэв. 

	Тэд гэртээ ойртвоос гаднаа байгаа унадаг дугуйг харж хэний дугуй болохыг Ингэ танив. 

	Георигийг байхад энэ хүний ирдэг нь хэрэггүй байсан тул Ингэ тэвдэж эхэллээ. 

	— Айлчин иржээ гэж Ингэ түрүүлэн очвоос хаалганы хонх дуугарч Штриболд өөдөөс нь гарч ирэн:

	— Мэнд хүргэе, та намайг мөн их хүлээлгэлээ, бурхан минь гэж дуу алдав. 

	Ингэ энэ бүтэлгүй эртэй ямар учиртай байдаг билээ гэж Геориг бодож түүнийг ажиглана. 

	Штриболд:

	— Та уучлаарай, би жаахан хэрэгтэй явна гэхэд Ингэ түүнийг сууцны өрөөндөө оруулав. 

	Геориг үүдэнд үлдэж, ням гарагийн баясгалант өдөр тэр чигээрээ хийсэн одлоо. 

	Геориг цэцэрлэгийн сандал дээрээ дурамжхан суухад сууцны өрөөнөөс нөгөө хоёрын яриа сонсогдоно. 

	Нэг удаа «Штриболд!» гэхийг сонсож Ингэ юу ярьдаг юм бол гэж бодовч чагнахыг хүссэнгүй. Харин Штриболдын шингэн инээд сууцны өрөөнөөс чихнээ хадах нь Георигт үл таалагдах ажээ. 

	Пульманнд очиж нарийн бичгийн нусгай даргатай ярьснаа хэлэх хэрэгтэй гэж бодмогц огцом босож явлаа. 

	Штриболд жижиг модон хайрцгийн таг нээж дотроос нь хормогч, оймс, алчуур болон эмэгтэй хүний дотуур хувцас гаргаж:

	— Гоё сайхан бараа шүү хатагтай гэж Ингэд нэгэн эрээн хормогч өгч: — Их хямдхан хэлье, танд. Ганц нугас буюу гучхан өндөг л өгчих гэв. 

	— Үнэ нь хөнгөлөлттэй л юм байна гэж Ингэ хормогчийг буцааж, — Намайг авахгүй гэдгийг та мэдэж байгаа. Танд би ганцхан сүүний хувингаас өөр юу ч захиагүй гэвэл Штриболд шударга маяг үзүүлэн толгой дохиж;

	— Мэднэ, мэднэ, дараа авчиръя. Саяын явалтаар ганц ч хувин олж чадсангүй, би тэртэй тэргүй Берлин орох тул долоон хоногийн дараа нэгийг авчирч өгье гэв. 

	Ингэ түүний дэлгэж тавьсан барааны дээгүүр цонх руу харвал Геориг хашаанаас гараад явчхав. Хаачих нь вэ? Анитагийн тухай Ингэ бодох хэрэгтэй болов. Анита бол үргэлж цэвэрхэн хувцаслаж биеэ сайхан авч явдаг дэгжин хүүхэн гэж сэтгэж ийн хэлрүүн:

	— Та надад... хямд үнэтэй дээлийн гадар авчирч өгч болох болов уу? гэвэл Штриболд дэлгэсэн бараагаа хайрцаг руу шидэж:

	— Бололгүй яах вэ, таны тулд би юуг ч бүтээнэ.. Хэрэв танд үнэтэй шиг санагдвал, та мэднэ шүү дээ, би зээл өгсөн ч болно гэж Штриболдын нүүрнээ инээдийн тэмдэг илэрч эрүү нь шигдэж Ингэгийн гараас барин итгүүлэхийг оролдож: — Хөх үү? Аль эсвэл эрээн хээтэй юү? Таны найз эмэгтэйд хөхийг авчирч өгсөн, хайрт хадамд тань ногооныг өгсөн гэж Штриболдын ойртон ярьсан амьсгаанд Ингэгийн бөөлжис хутгахад алхам ухрав. 

	Штриболд Ингэгийн бие цогцос руу шуналтайгаар ширтэж:

	— Танд ягаан өнгө л гоё зохино доо, сайхан хөх ягаан ч юм уу. Тэгвэл таны шаравтар... гэснээ түгдэрч, — Таны алтлаг хонгор үсэнд мөн догь харагдана даа. За тэгээд сайхан хөх ягаан, алтлаг хонгор гэдэг ч хатан хүний л өнгө шүү дээ гэв. 

	Ингэ дурамжханаар инээж:

	— Тийм юм бол надад ердөө хэрэггүй, би зүгээр төлөв эрээн өнгөтэй, зуны хувцасны даавуу авах гэсэн юм.

	— Бас ч догь өнгө. Ер нь ганган авгайчуудад таарахгүй өнгө байдаггүй юм даа гэж Ингэд ойртож; — Оймснуудыг юү гэсэн бил ээ? Зөөлөн торгон утсаар маш цэвэрхэн нимгэхэн оёсон юм шүү. Ийм оймсыг ертөнц дахин үзэхгүй дээ. Мариа бурхан ч өмсөөгүй юм гэхэд Ингэ оймсыг барьж үзсэнээ:

	— Үүндээ та юү авах юм бэ?

	— Танд бол их хямд өгнө. Хагас кило шар тос л өгчих, бид хоорондоо яах вэ дээ, та ганцхан оймсоор ч юү хийх билээ, үлдсэнийг нь танд бэлэглэчихье. Ямар хамаатай юм бэ... гээд Ингэд улам ойртож: — Хоёулыг нь танд бэлэглэе гэвэл Ингэ ухарч

	— Бэлэгт авахгүй, шар тосоор ч авахгүй гэвэл,

	— За боль доо, хамгаас хайртай хатагтай минь.. гэтэл дараа мөнгөтэй болохоороо магадгүй гэж Ингэ шийдмэгээр харахад Штриболд хайрцгаа урамгүйгээр таглаж суув. 

	Ингэ түүний явахыг хүлээж ядна. 

	Штриболд хайрцгаа өргөж;

	— Энэ оройг та надтай хамт өнгөрөөж болох сон болов уу? Хаана ч болох юм... таны хайрт хамаатныд ч гэсэн. Би маргааш бас л явчихна гэж урилгандаа итгэж моодойн зогсвол,

	— Би энэ орой завгүй, харин та манай саданд намайг тугалаа өгөхөө больсон гэж хэлж тус болооч гэхэд Штриболд учрыг үл ойлгосон маягтай харснаа:

	— Тугал гэнэ ээ? Ихрийн өрөөснөө Хоттерт өгөхөө болилоо гэж үү? Та түүгээр яах нь вэ?

	— Би өөрөө бойжуулъя. 

	— Тэр тугал танд огт хэрэггүй. Харин нөгөө өрөөснийг нь бүртгүүлэх хэрэгтэй. Тэгвэл л гүйцээ гэв. 

	— Тугалаа өөрөө бойжуулъя, та тэгж хэлж өгнө үү, аль эсвэл би өөрөө хэлсэн ч болох юм даа. 

	— За, за би хэлчихье гээд хайрцгаа барьж санд мэнд гарч одов. 

	 

	 

	Энгийн ажилчин Эрнст Пульманн жижиг байшингийнхаа үүдний сандал дээр сууж байснаа Георигийн айсуйг харж угтаж ирэв. Тэрээр Георигийн гарыг чанга сэгсрэн барьж;

	— Сайн байна уу, нөхөр Геориг? Зүгээр хэсэж явна уу, аль эсвэл онцгой хэрэгтэй ирэв үү! хэмээвээс Геориг:

	— Огт хэрэггүй, энгийн хэсэлт ч бас биш... гэхэд гэр лүүгээ шууд эргэж;

	— Орох уу? гэв

	Геориг татгалзаж:

	— Зүгээр, ярих гэсэн юм маань тийм ч нууц биш гэж хоёулаа цэцэрлэгийн сандал дээр сууж Пульманн урт хөлөө шулуухан жийн Георигийн хажуугаас харж

	— Ажил дээрээ уурлаа юу?

	— Үгүй ээ, гэвч баян тариачны зарцын дүрд тоглох онц тааламжтай биш л байна гэж Геориг элсэн дээр цагариг зурж суух зуураа, — Хоттерынд үзэгдээд байгаа хэрээ шиг хар нүүртэй хүн юү юм бэ? гэх нь ямар нэг тээнэгэлзсэн шинж илт байсанд Пульманн гаансаа тамхиар дүүргэж;

	— Чамд таалагдахгүй байна уу? гэж хүүдийтэй тамхиа өгч: — Татах уу? гэхэд Геориг авч халааснаасаа гаансаа гарган:

	— Үгүй ээ, надад таалагдахгүй байна гэвэл Пульманн инээмсэглэж:

	— Надад бас адилхан гэв. 

	— Раймерынд ямар хэрэгтэй очдог юм бэ? гэхэд Пульманн гайхан харж:

	— Бас тийшээ гүйж байна уу? Яасан сонин хэрэг вэ, манай тосгонд тийм олон танилтай байдгийг нь би гайхах юм. Худалдаа хийж явах шиг байдаг юм. Гэвч түүний голд нь орж үзсэн биш дээ. Могой загас шиг хаашаа л бол хаашаа үсчсэн хүн байдаг юм. Дүгнэхэд хэцүү л хүн дээ гээд Георигийн царай руу дахин харж:

	— Чи түүнтэй маргалдаа юу? гэвэл

	— Үгүй ээ, харин Шүлцийн Фритцтэй, түүний тулд би ирсэн юм гэв. 

	Аманда авгай хашаан дээгүүр харж:

	— Наранд ээн хууч хөөрөх чинь мөн сайхан зүйлийн нэг дээ гэж чанга үглэснээс хойш удсан ч үгүй хашааны бага хаалга нээгдэж Аманда хазганасаар ирж толгой дохин эрчүүдийг мэндэлж:

	— Иймэрхүү нэг сайхан хууч хөөрч наранд сууж байх амралтын өдрийг би аль хэдийнээс хойш мөрөөдсөн юм. Хэрэг ч бүтлээ гэж Пульманнын мөрөн дээр тогшиж: — Алив, Пульманн жаахан цаашлаач, наана чинь суугаадахъя гэхэд Пульманн босож;

	— Бүхэл сандлыг авсан ч болно. Оръё Геориг! гэв. 

	Аманда тэдний хойноос хорсолтойгоор харж:

	— Пульманн балай амьтан шүү. Би үргэлж л ярьдаг шүү дээ. Нэг нь ирэхэд баярлаж, суудал гаргаж найрсгаар угтах байтал харин танихгүй хүнтэй нөхөцчихөөд, дагаад гүйж байна, чи. Энэ хүн ч Пульманнаас олигтой байж чадахгүй нь мэдээж боллоо. Хоттер ч өөрийгөө тагнах яггүй цамхаг авчраад тавьчихаа шив дээ. Үүнийг хашаанаасаа зайлуулбал таарах юм гэж бодмогц урт хормойгоо хуулируулсаар Хоттерынхыг чиглэн алхлав. 

	Хоттерынх цайгаа чанаагүй байгаа болов уу, идчихмээр амттай боов ч байж магад. Ер нь Хоттерт сануулъя байз. Тэрээр лав зарцаа ийнхүү Пульманнтай хөл хэрээтэй хүзүү холбоотой буйг мэдээгүй биз. Пульманнтай холбоотой хүн, тэр нам гэдэгтэй нь холбоотой байдаг юм гэж сэтгэж явлаа. Харин Хоттер бол тэр хоёроос огт өөр хүн гэдгийг Аманда мэдэх билээ. Тэрээр, хэрэв та нар намайг хавчуурдаад байвал чинь... хэмээн шүд зуун занах ажээ. 

	 

	 

	Маргааш нь Аманда авгай Раймерынд айлчилж Тине авгайн өрөөнд сууна. 

	— Танай бэргэн чинь удахгүй гэрлэх гэж байна уу? Ер нь хүү чинь үхсэн нь лавтай үнэн юм уу? гэж Аманда өндөг ялган буй Тинег ажиглаж: — Хуримын өндөг бэлтгэж байна уу? гэхэд Тине найз нь хүйтэн царайлж:

	— Чиний энэ ярианаас чинь би ганц ч үг ойлгосонгүй, юү ярих гээд байгаагаа ил хэлчих гэв. 

	— Тине минь, чи битгий гэмгүй царайлаад бай. Танай бэргэнийг орох оронгүй юмтай салахаа байсныг тосгон даяар андахгүй болж шүү дээ гэвэл Тине:

	— Чи тэднийг өвөртөө хэвтэж байхыг үз ээ юү? гэв. 

	— Би үзээгүй. Харин Шүлцийн Фритц үзжээ. Гэгээн цагаан өдөр л ухсан нүхэнд хэвтэж байж шүү дээ гэхийг сонссон Тине авгайн царай цайж бөгж барьсан гар нь салганах ажээ.

	— Үнэн юм уу?

	— Яг л би одоо энд сууж байгаа шиг үнэн юм. Би Фритцээс биеэрээ асуусан. Фритц хэлэх нь, цаад залуу нь өөрийг нь саатуулсан учир их догшин ууртай байсан гэнэ. Фритцийг нусгай гэж загнасан гэнэ гэхэд Тине гараа доош унжуулж:

	— Энэ бөгж чинь өнөөдөр яасан өнгөгүй харагдана бэ? Дор нь галууны ч, нугасны ч өндөг байгааг үл ялган бөмбөрч байгааг хараач гэж мэргэлсэн бөгжөө дурамжхан харж өндгөө сийрсэн саванд цуглуулж, найзынхаа яриаг үл тоомсорлосон янзтай байсанд Аманда:

	— Би хэрэггүй юм ярив аа даа? Чи намайг итгэхгүй байна уу? гэвэл Тине хариу эс дуугарна. 

	Амандагийн үгэнд юундаа ч эргэлзэх бил ээ? Ингэ Георигтой үргэлж л хамт сууж байдаг. 

	Тине тэр өдрөө Фридад очиж:

	— Ингэ танай зарцтай холбоотой боллоо гэж амьтад ярилцах юм гэв. 

	— Тийм байж болох л юм. Гэвч Ингэг хэн ч хориглож чадахгүй шүү дээ гэхэд Тине учиргүй их уурлаж:

	— Хориглож чадахгүй гэнэ ээ, чи? Вальтер минь чухам яасныг хэн ч тодорхой мэдээгүй байж уу? Ингэ түүнийг яагаад хүлээж чаддаггүй юм бэ? хэмээвэл:

	— Вальтерийн эргэж ирнэ гэдэгт ээж минь та өөрөө ч итгэхээ больсон шүү дээ гэхэд урагш давшилж:

	— Вальтер эргэж ирэхгүй байлаа ч гэсэн биднийг яагаад хүн гэж үзэж хүндэтгэдэггүй юм бэ? Бид түүнтэй чинь хамт л хэл аманд өртөж явах уу? Ер нь тэгээд дэргэдээ нөхөртэй болохоороо хуучин нөхрөө бодож санахаа ч болино гэсэн үг, орой бүр Георигтой хамт байхаар... гэж үсрэн босож Фридаг цоортол ширтсэнээ: — Ийм учраас Франц тэр муу тэнүүлчийг Нейрен тосгоноос тонилгох хэрэгтэй юм гэв. 

	— Франц тийм сайн ажилчнаа хамгаалах байлгүй дээ. Учир нь Геориг шиг ашигтай сайн ажилчин ойрд олохгүй шүү гэхэд Тине ууртаа чичирч Фридагийн гараас чимхэн хорон сэтгэлийн гашуун нулимс хоёр нүднээс нь бялхан урсав. 

	Тине гомдолтойгоор:

	— Чи Францтай заавал ярих хэрэгтэй гэхэд Фрида тайвнаар:

	— Танд яримаар юм байвал өөрөө ярь гэв. 

	Тине шилээ маажин суух нь төдийлөн нэг горьдлогогүй мэт харагдана. Хоттер ч түүнийг хадам ижийгээ хэмээх сэтгэлгүй билээ. Нэг удаа Тине, Хоттерт алгаа хавсран үглэж гомдол эрвээс, миний байдал танд тохирохгүй бол намайг бүү зовоогооч! гэж Хоттер хашхирснаас хойш тэдний харьцаа хүйтэн болжээ. Тийнхүү Тине элдвийг эргэцүүлэн бодвоос хүргэндээ үг хэлэхэд төдийлөн нэмэргүй мэт санагдав. Харин Ингэ, Геориг хоёрыг далдуур ажиж цаг нь болоход ямар нэгэн саад хийхээр шийдэв...

	 

	 

	Фрида, ижийтэйгээ ярьсан зүйлийг нөхөртөө ярихгүй байж чадсангүй ээ. 

	Оройн цаг Франц Хоттер аж ахуйн данс дээрээ тонгойж сууна. Фрида бичгийн ширээний ар дахь сандлын өргөн түшлэгийг налж Хоттерын толгойг илбээс Хоттер шилээ татан гэдийж:

	— Болиоч! Наад мөсөн савраа татаач!.. гэв. 

	— Ингэг Георигтой явдаг гэж хүмүүс ярилцах юм гэвэл Хоттер шилэн хүзүүгээ халтал үрж:

	— Уухай, тэгээд... гэв. 

	— Ижий бол чамайг л Георигийг хөөх хэрэгтэй гэж бодож байгаа юм байна. Нээрээ ч Ингэ түүн дээр бүх бие сэтгэлээрээ уначихвал бүхэл удам судраараа доромжлуулж байгаа хэрэг юм даа гэвэл. 

	— Унавал унаж л бай? Надад ердөө ч падгүй гэв. 

	Фрида нөхрөө их л гайхан харж:

	— Чи чинь ийм шийдчихсэн амьтан байсан юм уу... гэж зөөлнөөр хэлэв. 

	Хоттер уртаар амьсгаа авч:

	— Тугалаа манайд өгөөгүй. Хувь заяа нь хаашаа л хөтөлнө, тийшээ л хараг. Би бас дахин нэг үзсэн. Даан ч сэрдэггүй, тэнэг толгой билээ. Тэр муу ганц тугалаа мөнгөнөөс өгөхгүй, махнаас өгөхгүй юм, гээд үсрэн босож хойш урагшаа хөлхөж: — Яг, явж эхэлсэн юм уу даа? гэж өширхсөн янзаар, — Тэдний үүрийг би бэлтгэхгүй боловч тэр муу эмд би ганц сайн тэмдэг үлдээе. Намайг дурсаж яваг гэж! заналхийлэв. 

	Фрида нөхрийнхөө ийнхүү уурласныг мэдмэгц өөр арга хэрэглэхээр шийдэж:

	— Битгий уурла л даа, чи өөрөө өөрийнхөө хайр дурлалтай л жишиж бод л доо гэж аргадаж: — Чи том эр үхрээ... гэтэл, 

	— Бодоод л байна гэвч малын тоо дутчих гээд байна шүү дээ, эхнэр минь чи ер нь ойлгодог юм уу, үгүй юм уу, өнөөдөр бол мал чинь хүүхэдтэй адил хууль ёсоор бүртгүүлэх ёстой. Үхвэл бүртгэлээс хасуулна. Ганцыг зарвал оронд нэгийг олох хэрэгтэй, тэгэхгүй бол цаадуул чинь бөгс ухчихна гэвэл Фрида:

	— Тийм юм вий... хэмээтэл:

	— Тийм юм гээд Хоттер сандлаа зайлуулж Фридагийн өмнө ирж, — Одоо ойлгож байна уу, эхнэр минь, яагаад Нугын хөндийн тэр эм юү ч хийсэн надад падгүй болсныг? гэв. 

	— Георигтой гэрлэхэд Ингэ уй гашууд орохгүй нь мэдээж хэрэг, харин манайд ажиллах хүн олдох болов уу гэдэг асуудал байна гэж Фридаг бодлого болоход:

	— Манайд уу? Дэмий юм бүү ярь тэдний хайр дурлалын холбоо нь хэдий чинээ нягт байвал төдий чинээ энд суурьшилтай байх болно. Цаадхыг чинь энэ өвлийн турш ажиллуулж ч чадна гэв. 

	— Тэд гэрлэчихвэл яах бол?

	— Яах вэ дээ, ажил хийж ашиг олохыг л Геориг хичээнэ. Тэр айл танай ахыг ч болсон зүгээр хооллож байгаагүй шүү дээ гэхэд. 

	— Тэр үед яах вэ дээ. Ижий бидэнд газар өгсөн. Одоо бол Ингэ өөр болжээ гэв. 

	Хоттер хөлдөө шалны хивс хуйлруулан хөлхсөнөө:

	— Штриболдыг наалдуулчихъя. Цаадах чинь Ингэд санаатай байгаа юм. 

	— Тэр панзчин луйварчныг уу?

	— Яг таарна. Ер нь тэр эмийг баахан үгүйрэлд учруулж чадах, гэхдээ онц ухаалаг биш хүн л байх хэрэгтэй юм гэв. 

	Орой болжээ. Бүхэл өдрийн турш нугын хөндийг улайстал төөнөсөн хурц наран уулын цаад руу аль хэдийнээ тонгойж хөндийг өгсөн өтгөн цагаан манан татан тарианы талбайд соёолон буй ургамал цайран харагдах ажгуу. 

	Ингэ засмал замаар дугуйгаа түрэн урамгүйхэн алхалж явна. Хойд дугуй нь хагарчээ. Тэрээр ямар ч ашиггүй хот оржээ. Хэдийгээр тарианы үр авах эрх бүхий боловч энэ удаа түүнд хувь хүртсэнгүй ээ. Харин одоогоор ямар ч шаардлагагүй атлаа Хоттерын бүх үрийг авсныг гайхан учрыг эс таана. Тэрээр ямар нэгэн учир ургасан бололтой хэмээн бодож алсыг ширтвээс тэртээ холын агаарт галуун сүрэг дээш хөөрөх нь оройн манан тэнгэрт өтгөн хар үүл адил харагдах аж. Болжмор ч шулганахаа больж зугаат өдөртэй хамт хулжсан бололтой. Гагцхүү өнчин ганц туулай л тариан дунд бүртгэнэнэ. Ингэ хашаандаа орж ирэхэд харанхуй болжээ. Саравчинд гэрэл сүүмэлзэж үнээнүүд нь манжингийн гол идэж байлаа. Өвс хадгалдаг нүхнээс өөрийн нь сүлжсэн оймстой хөл гозолзоход Ингэ хүүгээ дуудваас хөл агшнаа алга болж Юрген нүхнээс толгойгоо гаргаж:

	— Өнөө орой хуралтай, таныг заавал очоорой гэж Пульманн гуай хэлсэн гэв. 

	— Хэн хуралдуулах нь вэ?

	— Бүгдээрээ тарианы тусламжийн газар. Шүлце бас "нам" оролцох юм байх. 

	— А, тийм үү гэв. 

	Геориг өмнө нь ярьсан тул юун хурал болохыг Ингэ мэдэж байв. Ингэ тариачид маань тарианы үр ийнхүү будилаанд орсныг мэдсэн болов уу, авсан хүн ер нь бий болов уу? Хоттер яагаад бүгдийг авдаг билээ, гэх зэргээр элдвийг бодоход сэтгэл нь үл тайвшрах ажээ. Юү ч гэсэн үхэр тэргээр гэлдрүүлээгүй нь боллоо. Хий дэмий л муу үнээгээ зүдрээх байжээ. 

	Юрген нүхнээс, 

	— Та яагаад ингэж оройт оо вэ? гэхэд Ингэ урамгүйгээр:

	— Дугуй хагарсан. Чи сүүлд үзээрэй гэв. 

	— Малдаа бүгдэд нь тэжээл тавьсан, зөвхөн саах, тугал услах л үлдсэн гэхэд,

	— Их сайн, Юрген минь хуралд явахаас өмнө би ганцаараа яагаад ч хийж амжихгүй байсан юм хэмээвэл

	— Харин тийм, тэгээд би эрт эхэлсэн юм байхгүй юү гэж Юрген сэтгэл дүүрэн хариулж, — Өвс чулуудлаа, анхаар гэтэл том боодол өвс Ингэгийн хажууханд унав. Дараа нь хүүгийн нь хөл цухуйснаа гэнэт үсрэн буутал модон ултай хагас шаахай нь өвсний пүнзний чулуун шалан дээр чанга дуугарахад Ингэ цочиж:

	— Хүү минь, чи чинь хөлөө хугалчих нь байна шүү дээ гэв. 

	— Зүгээр, тэгж сурсан юм гэж толгойн үсэндээ наалдсан өвсийг сэгсэрнэ.

	Ингэ толгой сэгсэрч:

	— Гэвч наад өвсний сав чинь эвдэрнэ шүү дээ гэхэд Юрген:

	— Тийм ээ... би ердөө анзаарсангүй. 

	— Иймэрхүү зүйлийг сайн бодож анхаарч бай! Үүнийгээ эвдчихвэл шинийг тийм амархан олохгүй шүү дээ гээд гэр лүүгээ явцгаав. 

	Ингэ хөх даавуун костюмаа өмсөж энгэрийн товчийг товчлов. 

	Хаалган дээр Штриболдтой эгээ л мөргөлдчихсөнгүй Ингэ цочиж хойш ухрав. 

	Штриболд маасайж:

	— Би дахиад л ирлээ. Тантай гэрт тань уулздаг бас яамай даа. Оройн мэндийг хүргэе, хатагтай гэв. 

	— Ийм түргэн үү? Яасан түргэн амжаа вэ, та?

	— Юу? 

	— Дээлийн гадар бас... гэтэл. 

	— Түүнийг авчирсангүй, дараагийн долоо хоногт авчирна. 

	— А, тийм үү... өнөөдөр та юү гэж ирсэн юм бол? гэж Ингэ түгдрэн асуув. 

	Штриболд шинэ хар костюм өмссөн нь өмдний индүү нь гар эсгэм зурайж үнэртэй ус ханхлуулах нь баяр ёслолын хүн шиг ажээ. 

	Штриболд ойртож:

	— Жаахан хууч хөөрөхөөр ирлээ гэтэл хашаан дотор нэгэн хүний хөлийн чимээ ойртож ирэхэд Геориг мөнийг мэдмэгц Ингэгийн сэтгэл нь уужрав. 

	Өнөөдөр хотод тохиолдсон явдлаа Георигт ярихыг хүснэ. Ингэ шалмаг гэгч гарах гэтэл Штриболд шуунаас нь барьж;

	— Эрхэм хатагтай... хэмээвэл Ингэ алхам хойшилж хананд тулж зогсоход Штриболд цөхрөнгөө барсан янзтай гараа унжуулж гөлийнө. 

	Өөрийн үнэн сэтгэлээс үзэн яддаг хүнтэй албын хүчээр нөхөрсөг харьцахыг хичээх яасан хэцүү юм бэ гэж Ингэ сэтгэх ажээ. Гэвч одоо түүнд уурлаж эв тасарч болох уу? Ганц сүүний хувин ч төдий биш, хүний хэрэгцээт зүйлс, ерийн худалдаанд огт олдохгүй зүйлийг олж авчирдаг түүний сэтгэлийг бас л бодох хэрэгтэй. 

	Геориг гадаа хаалгыг нээтэл Ингэ сууцны өрөөний хаалгыг нээж:

	— Таныг орвол хадам ээж баярлана даа... гэвэл Штриболд хажуугаар нь урам муутайхан алхаж оров. 

	Ингэ эргэтэл Геориг өгсөн ирж өрөөнийхөө хаалгыг татлаа. Мэдээжийн, Геориг хуралд очих гэж яарч яваа биз хэмээн Ингэ бодож малын саравч руу яаран алхана. Эртхэн явж цагтаа очъё гэж бодон ажлаа шаламгайлан хийх ажээ. Тэрээр үнээгээ яаран саахад сүү нь хөөсрөн хувин дүүрч байлаа. Дараа нь тугалаа угжиж байтал нохой хуцан хашааны цаана нэгэн хүний ирэх чимээ сонстож ажвал, Анита шар толгойгоо хаалганы завсраар гаргаж:

	— Болоогүй байна уу? Би чамтай хамт явах гэж ирлээ гэхэд

	— Одоохон явлаа гэж өвсний боодол задлах зуур Ингэ хэлэв. 

	Анита түүнийг урамгүйгээр ширтэж байснаа:

	— Чи чинь тарианы талбарт очих гэж байгаа юм шиг нэлдийсэн юм гүйгээд байх юм. Ингэж явж болохгүй шүү. Хүн ч юу гэж бодох юм билээ хэмээвэл Ингэ инээж:

	— Өдөр бүр намайг харж байж гэнэт орой л яана гэж? Цагаа жаахан баримталж очиход буруутах юмгүй. Сүүлдэж очиход харин эвгүй шүү гэж хаалган дээр зогсож буй Анитаг харав. 

	Анита товчхоноор: 

	— Чи ч цагтаа л очилгүй яах вэ дээ гэхэд Ингэ

	— Хийх ажилгүй бол урьтаж очиход суудал аваад байгаач, би ажлаа бушуухан дуусаад очъё гэх Ингэгийн үгийг сонсож

	— Геориг явчихсан уу? гэв. 

	— Үгүй ээ!

	— Өрөөндөө байгаа юу?

	— Тийм л биз дээ гэж Георигийг асуух юун учир билээ хэмээн Ингэгийн дургүй нь хүрч, — Ер нь чи урьд нь нэг ч удаа очдоггүй байж өнөөдөр гэнэт юу болоод хуралд очих болоо вэ? гэвэл

	— Би хуралд очиж сурах гэсэн юм. Хүн бүгд л явах юм. Энэ нь ч ер нь аргагүй зөв юм шүү гэв. 

	Ингэ ч үнээнийхээ онгоцонд өвс дүүргэж байхад Анита гадагш чагнаснаа:

	— За тэгье, би очоод суудал аваад байя гээд гэнэт яаран алхахыг Ингэ гайхаж хойноос нь харж зогстол байшингийн хаалга нээгдэж дараа нь Геориг Анита хоёр хашаанаас гарч явахыг сонсов. Ингэ амьсгаа даран чагнавал малын хивэх, сүрлийн шажигнах нь түүнд саад болох шиг ажээ. Тэр хоёрын ярилцах дуун алгуур намдсаар хөлийн чимээ холдов. Ингэ чичирсэн гараар хаалга нээж гэртээ ороход гадаа хашаанд нам гүм уйтгартай ажээ.

	Ингэг галын өрөөнд хувин сав дуугаргах чимээгээр Тине сууцны өрөөний хаалгыг нээж:

	— Чи орж ирээч! Манайд зочин ирээд байна гэхэд нь,

	— Ээж ээ! Та тэр зочинтойгоо ярьж суугаарай. Би өнөө орой зав муутай байна гэвэл Тине галын өрөөнд орж сониучхан харцаар Ингэтэй уулзав. 

	— Өнөөдөр бас л ажил гар аа юү?

	— Хуралтай

	— Чамд сэг болгон руу шиншилж шогших хэрэг байна уу? Эрд гарсан эм байтлаа бүх л шөнийн турш тэнүүлч хартай шигдэн сууж байж хэл аманд өртөж байгаагаа чи мэдэж байгаа биз! гэвэл Ингэ:

	— Миний очих газар сэг байгаа биш ээ. Тэдэнд миний хэрэг байгаа тул намайг дуудсан юм. Хэн юу л ярихыг хүснэ вэ хүслээ л хангаж сууг хэмээвээс Тине;

	— Чамайг чинь юунд хэрэглэх юм бэ? Ер нь өөрөө хэрэггүй хүн очих хэрэг юун бил ээ? Хэрэгтэй хүн л өөрөө очно биз. 

	— Тэгвэл Шүлце нэг тариачнаас нөгөө рүү нь гүйсээр байж бүтээсэн юм ч үгүй өдрийг өнгөрөөхөд л болно доо. Харин чухал асуудлыг хамтарч нэг дор суун ярилцах нь зүйтэй л дээ.

	— Та нарын чухал асуудал ч гэж дээ, юуг нэрлэж байгааг нь мэдэх юм сан. 

	— Уленвинкелийг тарианы талбай болгох тухай ярилцах юм. 

	— Уухай, уухай! Найз хүүхэн чинь тэгээд л тарианы үр тоолох нь уу? Тэнүүлч хартай хөшилдөж явчихдаг нь найз хүүхэн чинь арай биш байсан биз? гэж Тине хаалганы хажууд гараа элгэндээ зөрүүлэн сайн үг ховор гардаг жуумгар амаа жуумалзуулна. 

	Ингэг дуугарсангүйд Тине цааш нь:

	— Анитагийн тухай ярихыг би хүсэхгүй байна. Тэртээ тэргүй нөхөргүй юм хойно, түүнд хэнтэй ч хийх тооцоо байхгүй. Харин чамд... хэрэв Вальтер... гэтэл Ингэ үгийг нь тасалж:

	— Түүгээр тоглоом хийхээ боль! гэж хаалга руу эргэж, — Намайг амраагаад аль! Би хандсан зүгтээ явъя гэхэд Тине сууцны өрөө рүү толгойгоор дохиж:

	— Тэгээд зочин..? юу гэж бодох бил ээ?

	— Юу л хүссэнээ бодохгүй юу, дараа л ирнэ биз гэв. 

	Тине гараа сарвайж аргадан:

	— Чи түүнийг гомдоож болохгүй. Тун сайн хүн юм шүү. Хотод том сайхан сууцтай. Хоттерынх дэргэд нь юу ч биш гэхэд нь Ингэ:

	— Аль сайн хүмүүс жижиг муу урцанд сууж, саар муусайн хоолны савууд том сайхан орд харшид суухыг хэлж барах вэ дээ гэв. 

	Тине хорсолтойгоор:

	— Хорт могой минь, чи базынхаа дотнын найзын дотор муу юм бүү хийчхээрэй. Биднийг ингэж хүндэлж байгаад нь чи баярлах ёстой гэхэд Ингэ хэдийгээр Тинегийн тогтворгүй аашинд дассан боловч уурлаж:

	— Миний базыг хүндлэхэд надад атаархах явдал юу бил ээ? гэв. 

	Тине эргэж:

	— Тэгээд би энэ хүнд юу гэж хэлэх бил ээ? Чи орох уу?

	— Намайг уучлалт гуйж байна гэж хэлэхгүй юү гэж хаалга руу очтол Тине хориглож:

	— Тэнүүлч харын төлөө явах ажилтай болохоос биш Уленвинкелийн төлөө биш шүү, чиний төлөө би ичих юм гэхэд Ингэ:

	— Хүсэж байгаа бол ичиж л бай л даа гэж Тинег хажуу тийш нь зайлуулж хаалга саван гарч явахад сэтгэлийн хямрал бүсгүйн бүх бие цогцсыг донсолгох ажээ. 

	Ингэ аажуухнаар алхаж хашаанаас гарав. 

	Тине авгайнх зөв болов уу? Аль эсвэл Ингэ энэ орой гэртээ үлдэх хэрэгтэй байв уу? Геориг, Анита хоёр ч бас Ингэ ирэхгүй гэж бодсон болов уу?

	Цэлмэг хөх тэнгэр өтгөн хар үүлэн хөшгөөр хаагдаж, ганц ч од, өчүүхэн ч цагаан үүл үл үзэгдэм тас харанхуй шөнө билээ. Сэрүүн зөөлөн салхи Ингэгийн халуун зөөлөн хацрыг илбэн таалж, бүсгүйн дотор уужрав. Нугын хөндийд хэчнээн нам тайван, хэчнээн аглаг буйд вэ. Тосгонд хурал одоо эхэлнэ. 

	 

	 

	Ингэ хармаандаа гараа хийж бөгтийн бодол болон алхана. Түүнийг хуралдагсад нөхөд нь үгүйлэх болов уу? Ингэ ирэхгүй бол Пульманн, Бендт ах хоёр нь санаа зовж Георигоос асууна. Геориг юу гэж хариулах бол? Ер нь Геориг хуралд үнэхээр очсон болов уу? гэж бодоход Ингэгийн бодол нэг л тийшээ чиглэгдэв. Хэрэв тэд хуралд очоогүй бол Анитагийнд зочилсон нь мэдээж хэрэг гэж сэтгэн Анитагийн сууцны өрөөний зохион байгуулалтыг дотроо төсөөлөн бодохыг оролдоно. Тасалгааны голын дугуй ширээ, түүнийг тойруулан тавьсан түшлэгтэй хоёр сандал, жижиг тасалгааг тод гэрэлтүүлэгч бүрхүүл бүхий цахилгаан дэнлүү, Анитагийн шар үс, Георигийн боровтор нүүр зэрэг нь Ингэгийн сэтгэлд урган орж ирэх шиг тодхон ажээ. 

	Гадаа хаалга нээгдэж, Тине Штриболдыг их найрсаг үгээр үдэж байхыг сонсоод Ингэ Штриболдоос зугтаж саравчны хаалгыг аяар татаж оров. Саравчинд тосон дэнлүү дүүжлээстэй сүүмэлзэнэ. Үнээ нь толгойгоо дээш өргөж бүсгүй чи ямар хэрэгтэй ирээ вэ? Бидэнд юм бүхэн бэлэн байна гэсэн шиг ширтэнэ. Ингэ, нялх тугалын зөөлөн толгойг илснээ дэнлүүг унтрааж харанхуй саравчинд бодол болон суув. 

	Геориг юу хийж, хаана байгаа бол хэмээн бодно. Геориг хуралд очсон болов уу? Аль эсвэл Анитагийнд байгаа болов уу? Намайг хуралд явах эсэхийг асуудаггүй нь учиртайяа. Энэ чинь хуралд очоогүйн тэмдэг биш үү. Миний хувьд өнөөдрийн хуралд очихгүй нь дээр биз. Нэлээд орой болжээ. Хурал эхлээд лав удсан. 

	Гагцхүү тарианы үрийн тухай л яримаар байсан юм сан. Энэ талаар бусад маань мэдсэн болов уу? Би үүнийг хэлэхгүй байж болох уу? гэж бодсоор Ингэ гэрийнхээ үүдэнд гарч зогсов. 

	Штриболд аль хэдийн явчихжээ. 

	Тине гайхаж:

	— Чи яваагүй юу? гэх нь тун ч найрсаг сонстов. 

	— Үгүй ээ, одоо явлаа гэж Ингэ түүний хажуугаар өнгөрч явахад хашааны хаалга чахарч хоточ халтар нь бүхээгээсээ гарч фүн фүн хуцав. 

	Тине түүний хойноос харж зогссоноо дурамжханаар:

	— Зочдын ордонд навсгай хувцастай л шогшчихлоо доо. Мэдээжийн тэнүүлч харын дурыг татах гэж ийнхүү бариу давчуу юм сонгож өмссөн биз. Ер нь хэзээ ч өөрчлөгдөхгүй тэнэг амьтан юм даа гэж үглэнэ. 

	Ингэ ийнхүү хуралд суухаар явах нь Тинегийн сэтгэлд нэг талдаа таалагдах ажээ. Уленвинкелийг тариаланд ашиглах тухайн хуралд оролцох нь сайн байж болох юм. Тине өөрийнхөө тарианы газар үр шимээр төдийлөн сайн биш шиг ойлгож байгаа юм. Уленвинкелд ургац сайн болно. Түүнийг хамтарч хагалбал мөн л ургацыг хамтаар ашиглах болно. Тэгэхээр Ингэ өөрийнхөө хувийг авах болно хэмээн бодоход Тине сэтгэл уужирна. 

	Ингэ яаран гүйж хуралдан буй газар орвоос хурал нь аль хэдийнээ эхэлж тосгоны дарга Шүлце илтгэгчийн ширээн дээр гарч илтгэж байв. 

	Тэрээр гараа дохин хүчтэй амьсгаадан ярина. Түүний хажууд намын үүрийн нарийн бичгийн дарга Пульманн, Тариачны тусламжийн газрын дарга Венделанд суужээ. Танхим дүүрэн тариачид шахцалдан сууна. Зарим авгайчууд буланд шигдэн сууцгааж өөр хоорондоо шивнэлдэх ажээ. Ингэгийн харц, тамхины утаа хөшиглөсөн танхим дотор ямар нэгэн хүнийг эрэхэд зарим хүн өндөр захтай хөвөнтэй цамцны захыг босгон суух нь түүний эрсэн зүйлийг нь зориуд нууж далдлах шиг ажээ. Ингэ бүх хүмүүсийг ар шилнээс харж танив. 

	Танхимын голд Геориг, Анита хоёр суухыг харж хэсэг ажигласнаа илтгэгчийн зүг хараагаа чиглүүлэв. 

	Шүлце нүүрнийхээ хөлсийг арчиж:

	— Намаас газрыг боловсруулах хэрэгтэй гэж шаардаж байгаа болохоор энэ талаар хэн ч эргэлзэх явдалгүй, нөхөд өө! Юу л хий гэвэл тэр бүгд хийгдэх ёстой. Та бүгдийн их идэхийг хүсдэг чинь бас л зөв. Гэвч одоо манай тосгонд дайны өмнөхөөс идэх ам олон дахин нэмэгдсэнийг та нар өөрсдөө харж байна. Тийнхүү хоол бага идэж, өвс их малтах хэрэгтэй. Гэвч та нар өөрсдийн бодол саналыг ярьцгаа! гээд бүдүүн Шүлце лагхийтэл суучхав. 

	Шүлце уулаас тарган тул ярихдаа их амьсгаадаж сүрхий ядарчээ. 

	— Би зөв ярив уу? Яриач! гэж хэлтэл түүний сургуулийн найз нь олны дундаас босож:

	— Чи хоёр тарган морь, ганц туранхай эхнэртэй гэдэс цатгалан байхаас гадна, тосгоны даргын цалин авч байна гэхэд Шүлцийн царай минчийж, нүсэр байдлаар дахин босож агаар базахыг хүссэн мэт гараа хоосон сарвалзуулж:

	— Хүмүүс ээ! Тариачид аа! гэж зовсон царайгаар: — Би тосгоны даргын хувьд учир шалтгааныг харж байгаа болохыг та бүхэн ойлгож байгаа биз. Одоогийн бидний хүнд байдал ч тодорхой байна. Гэвч өөрчлөх зам алга. Газрыг боловсруулах л хэрэгтэй. Хэрэв бидэнд хүч хүрэлцэхгүй буюу ер нь ямар нэгэн шалтгаан байвал түүнийгээ л ярилцъя хэмээн урам муутайхан сууна. 

	Гэтэл Пульманн босож ярьж эхлэхэд Шүлцийн дэргэд туяхан нарийн харагдах ажээ. 

	Түүний нүдний хараа хурц бөгөөд нөхөрсөг билээ. Тэрээр тайвнаар:

	— Нөхөд өө! Бид Уленвинкелийг ашиглалгүй яах вэ. Өөрийнхөө шим сайтай газрыг эзэнгүй орхиж болохгүй. Уул газар жаахан зайдуу боловч түүнээс бид шантрахгүй ээ. Учир нь бид өөрсдийн арвин их талхны тулд юм. Арвин их талхны тулд илүү хүчийг гаргах хэрэгтэй. Энэ нь бидний өмнө их үүрэг ажил тулгарч байгаа хэрэг. 

	Гэтэл нүүрний эгнээнд суусан Хоттер:

	— Гоё хэллээ та! гэж шоолонгуйгаар дуугараад, — Чухам юу хийвэл зохихыг хэн ч яриагүй байна. Одоо манай тосгонд урьдынхыг бодвол хагас хувь дахин олон морьтой болжээ. Гэвч урьд тариачдын морьд залуу тарган байсан бол одоогийн морьд маань эцэнхий туранхай тул зарим нь үнээгээр ч ажил хийж байна. Иймэрхүү хүнд гачигдлыг анхаарах хэрэгтэй гэхэд Ингэ дотроо түүнийг зөвтгөж толгой дохино. Зарим нь алга ташиж талархахад Ингэ алга таших гэснээ гэнэт тарианы үрийн тухай бодол санаанд нь орохуйяа өргөсөн гар нь өөрийн эрхгүй буув. Хоттерт баярлах явдал огт үгүй билээ. 

	Нэгэн намхан бүдүүн тариачин эр босож, 

	— Хоттерын зөв хэмээн малгайгаа авч: — Бидний ажил хэт их байна. Тарианы ажил яагаа ч үгүй, зөв буруу нь үл мэдэгдэх тэр төлөвлөгөөг чинь хүлээн авснаас хойш урьд өмнө хэзээ ч хийж байгаагүй ажилтай зууралдах боллоо. Нэгдлээс газар авсан шинэ тариачдад бид бас туслах ёстой болж байна. Тэгээд амины хэдэн малаа тураагаад үхүүлчих үү? Түүний хажуугаар хэний ч биш эзэнгүй газар дээр ажиллах гэж үү? гэж ууртайгаар ярьж бусдаас ямар нэгэн дэмжлэг горьдсон янзтай эргэн харахад толгой дээрх хэдэн бүрзгэр үс нь элэгдсэн сойз мэт харагдана. 

	Намын үүрийн дарга Пульманн сайхад хандсан нам дуугаар:

	— Залхуу хойрго зан биднийг урагш нь түлхэхгүй. Бид эртнээс бодох хэрэгтэй. Манайд их бууны өмнө зүтгүүлэх морьгүй байсан бол одоо анжисны өмнө зүтгэх өдий төдий олон морьдтой болсон. Гэвч гэдэс дундуур хүмүүс байна. Гэтэл газар бас л байна. Ингэхлээр тэр газар, Уленвинкелийн атар газрыг хагалж улаан буудай энэ жилдээ тарьж идэцгээвэл дээр биш үү гэхэд тариачид өөр хоорондоо шивэр авир хийлдлээ. 

	— Хэрэв бүтэхгүй бол... гэтэл Пульманн:

	— Бид юуны өмнө туршиж үзэх л хэрэгтэй юм гэв. 

	— Яасан тэнэг юм бэ, тэр газрыг эзэмшиж байгаа хүн алга. Сүүлд тэгээд ургасан тариаг нь хэн авах бил ээ? гэвэл, олны дундаас нэг хүн:

	— Үнээтэй тариачид яах юм бэ? Бас л адилхан туслах уу? Аль эсвэл зөвхөн морьтой нэг нь л ажиллах хэрэгтэй байна уу? гэж хашхирав. 

	Хуралдагсдын дундаас Георигийг босоход хүмүүс эргэн сонирхож ширтэв. Зарим нь хоорондоо шивнэлдэнэ. 

	Георигийн нүүр төв болж:

	— Нөхөд өө! гэж тариачдад хандаж ярихад Ингэ түүний зүг үг дуу ч үгүй ширтэж зүрх нь цохилох ажээ. 

	Геориг хурлын тэргүүлэгчдэд хандаж

	— Уленвинкелийн атар газар дээр үнээгээр ажиллахад хэтэрхий хол юм. Харин үнээтэй тариачдаар газар самнах мэтийн хөнгөн ажил хийлгэж хүч тарга сайтай морьтой нь хэдэн хоног шамдан ажиллавал яриагүй их ашигтай болно гэхэд,

	— Маш зөв гэж нэгдлийн орлогч дарга Ваш гар өргөн: — Тариа ургаж дуусахад газар хагалсан бид нар л баярлаж гялайх болно шүү дээ. Чи намайг «биччих» би бэлэн гэхэд бас нэг нь:

	— Би бас адил гэв. 

	— Би ч бэлэн, тэгэхдээ жаахан хүлээзнэе гэсэн хүнээс Геориг:

	— Хэдий удаан хүлээх бил ээ? гэвэл

	— Би өөрийнхөө ажлыг л дуусгаад л гэв. 

	— Тэгж болохгүй ээ. Тэгвэл туслахыг хүсэхгүй хүмүүсийн ажил нь хэзээ ч дуусахгүй гэсэн үг гэв. 

	— Нөхөд өө! гэж Хоттер ууртайгаар хашхирч, — Газар ч үгүй, мал ч үгүй хүн санал гаргахад маш хялбар. Ийм хүмүүсийн саналыг бид дагаж чадахгүй. Гэвч ямар вэ Мюллер! гэвэл нэр цохогдсон хүний царай улайн тэвдсэн байдалтай босож эргэн тойрон харав. 

	Тэрээр зохиож буй ажилд оролцохыг аль хэдийнээ шийдсэн боловч одоо түүнийгээ хэлж чадах болов уу? Энэ нэг хүн Хоттероос тарианы үр авсан юм. Хэрэв тэр Хоттерын эсрэг үг хэлбээс Хоттер ямар байдлаар хандах сан бол?

	Мюллер бодолд самууран, урдах сандлын түшлэгийг ясан хуруугаараа базалж байтал Хоттерын харцтай тулгарч тэвдмэгц

	— Би... би бас л тэгж бодов гээд суудал дээрээ бушуухан шиг суучхав. 

	Геориг гараа дахин өргөж:

	— Та бүгд татгалзахгүй бол юуны урьд буудайнаасаа эхэлцгээе. Орой, ажлын дараа, бүтэн сайн өдөр самналтын ажлыг хийе гэхэд Карл Шалник:

	— Зүйтэй гэж хашхирч: — Би бэлэн байна. Харин одоогийнх шиг өдрийнхөө ажлыг дуусгалгүй, Хоттерын саравчинд бөгтгөнөхгүй яг л цагтаа дуусгана. Морьгүй бүх тариачид очно гэдэгт би итгэж байна. Хэдэн ширхэг буудай ч гэмээжин юм л шүү дээ хэмээвэл зарим нь баярлан алга ташиж, зарим нь гомдол гарган амандаа үглэнэ. 

	Цугларагчид хоёр тал болон хуваагдаж түүний хооронд шийдвэргүй нэг нь гуйвж байв. Тосгоны дарга Шүлце хурал удирдах ажлаас аяндаа чөлөөлөгдөж сэвх сууж буй нүүрнийхээ хөлсийг арчиж бууна. Тариачдад туслах газрын дарга юм бодон сууж байснаа Пульманныг шивнэхэд түргэхэн босож,

	— Морьгүй, зөвхөн үнээтэй тариачид байна уу? гэж гараараа ширээ тулж хүмүүсийг ширхэг дараалан харснаа: — Бусад нь яасан бэ? Цөөхөн л байна гэв. 

	Ингэ хаалганы орчим зогсож хурлын явцыг сэтгэл догдлон харсаар л байна. Тэр бүсгүй уртаар санаа алдаж Георигийн ярих бүрийд зүрх нь цохилж дотор нь бачимдан Геориг минь зөвхөн энэ үгээрээ л байгаасай. Нөгөө улс төрийнхөө юмыг л битгий яриасай, эцсийн эцэст Геориг бол энэ тосгонд ямар ч хамаагүй хүн шүү дээ хэмээн бодох ажээ. Зарим нь Хоттерын үгийг хүлээж ядан сууна. Хоттер навчин янжуураа болгож:

	— Яагаад машин тракторын станцыг авчирдаггүй юм бэ? гэтэл тасалгаанд тэнгисийн давлагаа адил шуугиан үүсэв. Хүн бүр ам амандаа шуугилдана. Ингэ гараа базлан зогсоход хумс алганд нь шигдэнэ. 

	МТС энд ирэх хэрэгтэй. Хоттерын хэлдэг зөв гэж Ингэ бодно. 

	Гэтэл сахалтай нэг тариачин:

	— МТС-ийг авчрах нь зөв гэв. 

	— Та өөрөө МТС-ийг март аа юу? 

	— Ер нь МТС юуны тулд байдаг юм бэ?

	— Манай тосгонд үзэгдэх цаг нь болсон байх аа гэх зэргээр ам амандаа шуугилдахад Пульманн ширээн дээрх тамхины үнсний савыг тогшиж;

	— Чимээгүй байгаач! гэв. 

	Тасалгаа дахь чимээ түр зуур намдлаа Пульманн,

	— Юуны урьд бид МТС-ийн талаар ярилцалгүй яах вэ ээ. Гэвч тэд одоогоор бидэнд туслах боломжгүй байна. Хоёр чиргүүлтэй трактор нь сэлбэг хэрэгсэлгүй суучхаад байгаагаас гадна МТС манай тосгоноос хэт хол орших юм. Түүнээс гадна манай засмал муу учир сүүлчийн трактор явахад засмал маань чөтгөр лүүгээ л тонилох болно гэдгийг та нар өөрсдөө мэдэж байна. 

	Гэтэл тасалгааны тэртээ нэг булангаас намхан Бендт босож

	— Тэгэхээр бидэнд ноогдох юм алга шүү дээ. Бид ямар ч тусламжгүй туулах болж гэв. 

	Ингэ сэтгэл давчдан шүдээ зууна. 

	—— Бид ажлаа хөнгөвчилье гэж Ваш босож санал тавьсан нь:

	— Хэрэв бид сайн дурын үндсэн дээр ярьж тохирохгүй бол айл бүр нэг морь, нэг анжистай гарч хамт ажиллая гэвэл Хоттер өврийн дэвтрээ сөхөж хармагц:

	— Ганц өдөр нэг морь өгье гэхэд нь хүн бүр хачирхаж ганц өдөр бол хэн ч чадах байлгүй дээ гэлцэнэ. 

	— Өөр хэн байна вэ? гэж Шүлце сая л амь орсон юм шиг асуухад:

	Геориг давхийн босож:

	— Яасан дэндүү хатуу сэтгэлтэй улс вэ? Та нар маш бага юм бодож байна. Эмээлээс өндөр даваа давж, эхнэрээсээ өөр хүн танихгүй байна. Та нар ертөнц дээр ганцаараа амьдарч байгаа биш гэдгийг ойлгох хэрэгтэй. Иймэрхүү ичмээр явдлыг Зөвлөлтийн тариачид бол хэзээ ч гаргахгүй. Хэрэв ийм асуудал тэнд тавигдсан бол ингэж маргах нь битгий хэл, шууд л чухам хэдийд эхлэхийг нь асууна даа гэтэл нэгэн авгай үгийг нь тасалж;

	— Наадуул чинь чиний энэ ухуулгын шанд чамд юү өгдөг вэ? Ингэж их уурласныхаа хариуд чи лав их олз олдог биз гэж хашхирахад тасалгаанд хүмүүс нирхийтэл инээлдэв. 

	Ингэ олны дундуур зоригтойгоор алхаж Пульманнын өмнө очиж зогсоход бүх хүмүүсийн хараа түүн дээр тусав. Ингэ чимээгүй байхыг хуралдагсдаас шаардаж:

	— Энэ үнэн юм. Хэрэв бид Уленвинкелийн хөрсийг ашиглавал арвин ургац авна. Би өөрийнхөө газрыг гүйцэд хагалаагүй боловч хамтын газар хагалалтад хувь нэмрээ оруулна. Тэгэхдээ ганц өдөр биш харин хоёр үнээгээрээ тэр газрыг хагалж дуустал нь ажиллана гэж хэлэхдээ "Геориг чи минь харж байгаа биз, би чамдаа тусалж байна шүү дээ" гэж бодов.

	"Би чамайгаа хэнд ч зэмлүүлэхгүй" гэж бодоход нүүр нь халуу оргиж хөдлөх ч үгүй зогсоно. 

	Пульманн түүний гараас барьж баярлангуй мишээхэд Ингэ зөв ярьснаа сая мэдлээ. 

	Ёоханн Бендт баярлан босож:

	— Бид өнөөдөр энд сууж энэ бүсгүйгээр юү хийхийгээ заалгаж сууна аа. Ингэ чинийх зөв! Бүгдээрээ л хөдөлье. Би ч болсон ганц муу яндан мориороо Уленвинкелийн тарианы ажлыг дуустал нь очиж ажиллахад бэлэн байна гэснээ гэнэт сандал дээр үсрэн гарч хоёр гараа дэлгэж: — Бидний хэн маань илжигний сүүлнээс зуурч явааг ч өнөөдөр харж байна. Бид хэнийг ч шахаж албадахгүй, хэн юү хүснэ вэ түүгээрээ л бол гэв. 

	Ингэ ийм маргаантай хурлыг хэзээ ч үзээгүй билээ. Тасалгаа дотор хэрүүл маргаан үүсэж яг л зөгийн үүр лугаа адил мэт санагдуулна. Хамтын ажилд саналаа өгөх хүмүүс нэмэгдсээр л байлаа. Сүүл баригч хүмүүсийн нэг нь тосгоны дарга Шүлце байлаа. 

	Пульманн босож:

	— Нөхөд өө! Бид өнөөдрийнхөө ярилцан буй асуудлыг ажил хэрэг болгоно. Энэ бол бидний анх удаагийн хамтын ажил мөн бөгөөд эцсийнх байж болохгүй нь бас мэдээжийн хэрэг гэв. 

	Геориг ямар нэгэн юм эрсэн бололтой эргэн тойрныг ширтэнэ. Ингэ хаачсан юм бол? Анита хаалганы дэргэд зогсож ганцаараа эргэлдэх ажээ. Хүмүүс хэсэг хэсгээр маргалдах нь маргалдаж, инээх нь инээж гарч байв. 

	— Тэр нэг үглээ амьтныг хараач! гэж Бендт ууртай хэвээр нэгэн маргагчийг зааж, тамхиа гарган гаансандаа чихэн:

	— Тамхи татах уу? гэхэд Геориг:

	— Татахгүй ээ гэж хариулаад: — Ингэ гэр өөдөө явчихсан юм болов уу? хэмээн асуувал

	— Харин л дээ, би сайн мэдэхгүй юм гэж Бендт эрхийгээрээ хаалга руу дохиж: — Саяхан энд хэдэн хүүхнүүд тойруулчхаад маргаж байсан сан гэв. 

	Намын гишүүд нь Эрнст Пульманныг тойрч зогсжээ. 

	Геориг тийшээ очиж Пульманнын мөрөн дээр гараа тавьж

	— Маргааш хүртэл баяртай гээд хаалга руу очиж эргэн тойрныг ажваас Ингэ огт харагдсангүй. Гудамжнаа нам тайван ажээ. Саяын цуглаанаас тарсан олон хүмүүс ч хоромхон зуур зүг зүг тийшээ тарж явжээ. Хурал хийсэн тасалгаанаас дэнлүүний гэрэл гудамжнаа тусаж нарийхан зурвас газрыг гэрэлтүүлнэ. Түүнийг эргэн тойрон харанхуй шөнө хүрээлэх нь битүү хар хана хөндөлдөх лугаа адил бөлгөө. Георигийн шуунд нэгэн зөөлөн гар хүрч,

	— Геориг надыг хүргээд өгөөч! Харанхуй шөнө ганцаараа явж сураагүй болохоор айгаад байна. Яасан ч харанхуй шөнө вэ дээ гэж хэлэх Анитагийн дууг Геориг таньж:

	— Та ганцаараа гэж үү? Найз эмэгтэй тань хаачсан бэ? гэхэд

	— Тэр аль хэдийний явчихсан. Ер нь тэр чинь ганцаараа явж сурсан юм хэмээн Георигийг сугадан: — Та зөвшөөрөх юм байгаа биз дээ? гэж инээмсэглэв. 

	— Ингэгийн ажил гүйцдэггүй болохоор шөнө өдөргүй л тосгон руу гүйдэг юм гэхэд хажууд нь Геориг дуу шуу ч үгүй алхана. 

	Шөнийн тосгон нойрон дундаа дүнсийж хаа нэг цонхны цаана бүдэг гэрэл сүүмэлзэнэ. Нэгэн байшингийн өмнө хоёр хүн хүүрнэлдэн зогсоно. Георигийн сэтгэлд зөвхөн Ингэ эргэлдэж түүнтэй хамт энэ сайхан нам тайван шөнө буцсан бол хэчнээн сайхан байх сан бол гэж бодож явлаа. 

	Анитагийн хэлдэгчлэн ажлаа гүйцэхгүй ядарч зүдэрсэн байвч Ингэ хуралд ирсэн л байсан. Гэтэл Геориг бол Ингэ, Штриболдод хоргодоод гэртээ үлдэхийг хичээсэн биз гэж бодсон билээ. Харин одоо нэг зүгт явж нэг байшинд орох байтлаа яагаад ганцаараа түрүүлээд гүйчихдэг бил ээ? Аль эсвэл Георигтой хамт явахыг хүссэнгүй юү?

	Анита Георигийн гараас татаж:

	— Чи надтай ярих дургүй байна уу? гэхэд Геориг түүнийг зориуд чи гэж хэлснийг ч анзаарсангүй. 

	— Яагаад дургүй байх сан бил ээ?..

	— Чамайг юунд уйтгарласан тухай би хоёр ч дахин асуусан шүү дээ. 

	— Би тийм байна гэж үү?

	— За боль доо Геориг... гэж Анита түүнд наалдаж: — Иймэрхүү шөнө их уйтгартай шүү, тийм биз? Чи авгайгаа мөрөөдөж байна уу? Хүн ганцаараа байхад хайртай дуртай хүнээ их л мөрөөддөг юм. Чи авгайдаа их хайртай юу? Өрөвдмөөр залуу юм даа гэж түүний гарыг илэв. 

	Тэд Анитагийн гадаа зогсов. 

	Геориг түүнд, хань ижлээсээ төөрөлдсөн боловч эх орноосоо төөрөлдөөгүйгээ яамай гэж боддог. Чи хэрэггүй юм ярьж байна даа гэв. 

	Анита түүнд улам налж зөөлөн туяхан мөр нь Георигийн биенээ тулж үсэнд нь түрхсэн үнэртэн нь сэнгэнэж зөөлөн гараараа залуугийн цамцаар оролдвоос... Геориг тэврэн авч үнсэхэд бүсгүйн хүссэн сэтгэл гүйцэж ертөнцийн жаргал одоо л айсуй хэмээн сэтгэхэд харин Геориг саяхан ганцаараа гүйгээд явчихсан тунгалаг цэнхэр нүдтэй ичимхий тэр бүсгүйг бодох ажээ. 

	Тэрээр Анитаг тавьж тийнхүү үнссэндээ гэмшиж, бачимдах сэтгэлээ эзэмдэн тайвшруулна. 

	— Манайд орооч! гэж Анита уяхан санааны угаас гуйн хэлэхэд Геориг хоёр гараа татаж:

	— Битгий уурлаарай Анита! Би явъя даа гэв. 

	 

	 

	Георигийг шат зөөлнөөр өгсөхөд хүлээж суусан Ингэ сууцныхаа өрөөнөөс гарч ирэв. Ингэ ажлын өмд цамц өмсөөд дээрээс нь халаад өмсжээ. 

	Геориг шатан дээр дуугүй зогсож хэлэх үгээ олж ядна. Түүнд хэлэх үг ер олдсонгүй ээ. Хоёул дуу шуу ч үгүй биесийг харваас Ингэ ичиж доош шагайв. 

	Шөнө орой болоогүй гэж үү? Геориг юү бодож байгаа бол? Яагаад намайг хүлээж сууна вэ гэж бодож байгаа болов уу гэхээс бүсгүйн нүүр халуу оргих шиг болов. 

	Ингэ тэгээд:

	— Би тантай нэг юм ярих гэсэн юм... гэж зовонгуйгаар дуугараад: Өглөө болтол их цаг байна гэв. 

	— Юу вэ?

	— Би хот ороод ирлээ. Тарианы үр олдсонгүй... гэвэл Геориг:

	— Тоогүй хэрэг болж дээ гэж түүнд ойртож: — Эртхэн л хөөцөлдөх хэрэгтэй байсан юм. Танай садан эрт хөөцөлдсөн хүн дээ гэж бодолхийлснээ: — Зарим нь тийм их үр аваад, заримд нь огт олддоггүйн учрыг л ойлгохгүй юм гэхэд Ингэ:

	— Товчооны хүн хэлэхдээ зөвхөн шинэ суурьшигч тариачдад л үр өгсөн, хуучин тариачид хуучин үрээрээ тарих ёстой. Нейрен тосгоны шинэ тариачдад өгөх үрийг тэндээс нь аваачсан гэх юм гэв. 

	— Хэн авсан байна вэ? гэхэд Ингэ хариу үл дуугаран Георигийн өмнө мөрөө өргөж бодлогошрон зогссоноо:

	— Миний амьдралын тал хувь нь тариалан юм гээд намуухнаар хэллээ. 

	— Хотод хүмүүс ярихдаа намайг газар шинэчлэлтээс өөрийн хувийг авах ёстой гэх юм гэв. 

	— Бусдын суурьшсан газар!

	— Тийм ээ, гэж Ингэ шийдэмгийгээр, — Иймэрхүү зүйл бодох ч муу л хэрэг л дээ. Гэвч Хоттерын үрийн төлөө санаачилсныг бодвол ч... гэхэд

	Геориг түүний хоёр гарыг элгэнд нь эвтэйхнээр зөрүүлж:

	— Тэр чинь хуурамч амьтан! гэхэд Ингэ мөн:

	— Үзэшгүй муухай санаа шүү гэв. 

	Геориг бүсгүйн гарыг тавихад Ингэ сууцны өрөөний хаалгыг нээж:

	— Та орж жаахан суугаач! гэв. 

	Геориг өрөөнд орж тайван бусаар хойш урагшаа хөлхөх ажээ. 

	— Хоттер шинэ суурьшигч тариачдад тарианы үр зээлдүүлэхэд тэд нар их баярласан билээ. Ачтай тустай Хоттер маань аз жаргалд минь тусаллаа гэсэн маань сайн үрийг нь өөртөө даршлаад өөрийн хуучин муу үрээ тэдэнд зээлдүүллээ гэж үү?

	Ширээний өнцөг түшин буй Ингэгийн өмнө Геориг зогсоно. 

	— Та энэ талаар хурал дээр яагаад ярьсангүй вэ? Ярьсан сан бол тэр дороо учир нь олдох шүү дээ гэхэд Ингэ намуун харцаар газар ширтэн хацар нь ягаарав. 

	Геориг түүний эцэж ядарсныг ажигламагц аргадангуйгаар:

	— Хамаатантайгаа хэрүүл үүсгэхгүй л гэж бодсон биз дээ? гэж асуутал Ингэг хариулахын завгүй зэргэлдээ өрөөний ханыг нэгэн хүн ууртай гэгчээр тогшив. Ингэ цочиж Геориг руу харахад Геориг хана руу сэтгэл тавгүйгээр ширтэж уруулаа хазахад хамар дээр нь хоёр том нугалаа гарч ирэв. Түүний үс нь босож духан дээрээ мушгиралдах ажээ. 

	Ийм үеийг Ингэ олонтоо харсан бөгөөд харах бүрдээ туяхан гараараа илэн таалахын хүслэн төрдөг билээ. Харин түүнийгээ Ингэ өнөөдөр үл анхаарна. Хадам ээжийн хана тогшилт бүсгүйн сэтгэлийг зовоох тул Георигоос уучлалт гуйж ядан зогсоно. Бас Георигийн ярианд түүнийг зэмлэх шинж илт ажээ. 

	— Та шулуун замаас хазайж явна даа гэхэд

	— Би Хоттерыг хамгаалах гэж огтхон ч бодоогүй гэж Ингэ шивнэх шахан, — Би хэрэлдэхээс ч айгаагүй юм. Гэвч та намайг ойлгооч! Тосгоны бүх хүмүүсийн дунд... үнэхээр хуурамч хэрэг хийсэн гэдгийг би төдийлөн тодорхой мэдэхгүй байна гэвэл

	— Түүнийг тодорхойлж ч болно доо гэж Георигийн хэлэх нь эрс шулуун ажээ. 

	— Хэрэв та маргахаас айхгүй бол бас ч оройтохгүй л дээ. 

	— Би айхгүй ээ гэв. 

	Тэд хэдийгээр зөөлөн ярих боловч хажуу өрөөний Тине хөгшин бас л тайвширсангүй ээ. Тэрээр хана дахиад л хүчтэй тогшино. Харин Ингэгийн дургүй нь хүрч хана руу харвал ханцуй дээрээ хас тэмдэгтэй цэрэг хувцас өмсөөд авхуулсан зураг хус модон жаазанд өлгөөтэй байв. Ингэгийн хараа тэрхүү эгц эрмэгдүү духтай залуу эрийн царай руу агшнаа туссанаа эргэв. 

	— Миний хадам ээж... гэж тэрээр зовсон янзтай хэлэх үгээ олж ядна. 

	— Танд яах ч арга байхгүй ээ гэж Георигийн хэлэх нь маш дотно сонстоход Ингэ талархах ажээ. 

	Хоёр залуугийн хараа тулгарч зүрхнээ шингэсэн хайрын энхрийлэлт үгсийг солилцох шиг болов. 

	Геориг намуун зөөлөн дуугаар:

	— Та одоо унт даа, би тосгон руу эргэж явъя гэхэд,

	— Ийм орой юу, шөнө дундын үе болж байхад тосгоныхон бүгдээр нойрссон шүү дээ гэх нь бараг л Геориг минь чи минийхээ дэргэд үлдээч гэж гуйх мэт ээ. 

	— Тэглээ ч гэсэн гэж Геориг түүний гарыг барьж: — Зовох юмгүй нойрс доо гэв. 

	Тэд бие биедээ тулж зогсоно. Гэтэл дурлал хайрын хүчит лугшилт Георигийн зүрхийг булгилуулсан нь түүний өмнө хайрт бүсгүй Ингэ нь ямар ч бодол саналгүй гөлрөн зогсож байсных биз.

	Геориг түүний гарыг тавилаа. Арга ч үгүй дээ, саяхан Анитаг тэвэрч үнсчхээд одоо яахин Ингэд зүрхлэх билээ дээ? Геориг үг дуу ч үгүй гараад явчхав. Ингэ түүний хойноос харж зогссоноо нөхрийнхөө зургийн өмнө очиж

	— Та нар бүгдээрээ л намайг хаяж явах юм даа гэж шивнэн нүдээ өрөвдөлтэйеэ арчив. Ширээн дээрх лааны шатаж дуусаж буй цацагт дөлийг унтрааж цонх руу очиж харваас гүн харанхуй шөнийн тэнгэрт үй түмэн одон мичид нүдний үзүүрт анивалзах ажээ. 

	 

	 

	Ёоханн Бендт зөөлөн хар талхыг шөлөнд үйрүүлэн хийж ховдогхон үмхэлнэ. 

	Тэрээр өнөөдөр Пульманнын мориор ажиллажээ. Үнээ нь ч амарч өөрөө ч их ажил бүтээв. 

	Дөнгөж цадав уу үгүй юү яаран босож:

	— Саравч руу хиамтай талх авч очоорой гээд гарч одов. Хоёр шинэ тариачин үнээгээ нэгдлийн саравчинд оруулжээ. Пульманнын гэргий саравчинд зогсож морио арчиж байв. 

	Бендт тэрэгний татлага авч:

	— Эрнст хот орж бас яах нь вэ? гэж асуув. 

	Авгай сойзоо орхиж Бендтэд эсгий тохом өгөх зуур:

	— Эмээл дороо зузаалаарай. Тэгэхгүй бол наадахын чинь нурууг авчихна. Олмыг нь сайн татаарай, өглөөдөө жижиглэсэн сүрэл цүрийтлээ идэж гэдсээ хоосортол хөрвөдөг юм шүү. Үдээс хойш жаахан ногоон өвс авч ирээрэй. Хадуураа бас авчирна шүү гэж тэжээлийн савны бүтээлгийг авлаа. 

	Энэ авгай өөрийн нөхрөөс хэт жижиг бөгөөд агзгар, нүүр нь дугариг, үс нь бууралтаж яваа ажээ. 

	— Эрнст хот орж яах гэснийг би ч мэдсэнгүй. Нэг ажилтай л биз. Ингэгийнд ирсэн хүн л шөнө дундын үед ирж уулзсан. Сууцны өрөөнд пиг дүүрэн эрчүүд хөөрөлдөж суусан ч шөнийн турш унтаж сурсан болохоор би тэр хоёрын юу ярьсныг сонссонгүй гэв. 

	Бендт морио хөтлөн саравчнаас гарч эргэн тойрон харснаа:

	— Тэрэг нь хаана байгаа вэ? гэв. 

	— Тэнд бордоо ачсан тэргүүд бий. Чи хэрэглэхийгээ аваарай. 

	— Бордоог төмсний газар асгах юм уу?

	— Тийм тийм. Эрнст өчигдөр орой ачсан юм. Их оройтуулахгүй аваачиж асгана гэж байсан юм. Гэтэл өөрөө явчхаад одоо хүртэл ачаатай л байгаа юм гэхэд

	— Би аваад явъя гэж Бендт морио хөтөлж очив. 

	Пульманнын гэргий Бендтэд морио хөллөхөд нь тусалж Бендт үнээгээ авчирч хажуугаас нь уях зуур:

	— Ер нь Эрнст хог новш бүрийн хойноос хөөцөлдөж явдгаа болих хэрэгтэй юм гэж гэргийд нь хандаж: — Эцсийн эцэст цаадах чинь зөвхөн уурлаж цухалдахаас өөр юмгүй үлдэнэ шүү гэхэд авгай түүнийг дургүй нь хүрсэн янзтай харж:

	— Гэрт үлддэг нь тэгээд бүх хог новшоор оролдож байх ёстой юм уу? Ёоханн минь, чамд би захья өөр хүнд л энэ үгээ битгий хэлж байгаарай. Эрнстэд үүгээр битгий ус бол. Ажилд нь туслахын оронд та нар өөрсдөө ажил удаж ирдэг шүү дээ. 

	— Хөгшин минь чи өөрийгөө тун лут хамгаалагч шиг ярьж байна. Гэхдээ Эрнст бол намын талаас тун их ажилтай байгааг чи мэднэ. Хэн хамт ажиллахыг хүснэ тэр өөрөө гишүүн нь байх хэрэгтэй юм...

	Гэтэл:

	— Чи яагаад гишүүн биш юм бэ? Бас л адилхан ажилчин хүн шүү дээ. Хэрэв нам, та нарт туслаагүй бол өдийд харгис хуягийн хонхны дуугаар год үсэрч байх сан шүү дээ. Чи одоо, тариачин болчхоод их цэцэн ярьж байна гэв. 

	— Би цэцэрхэж байгаа юм биш. Зөвхөн Эрнст биеэ жаахан бодож баймаар юм гэдгийг хэлэх гэсэн юм. Борц шиг нарийхан туранхай атлаа зогсоо жолоогүй л ажиллаж явна. Цаадах чинь давахгүй шүү гэж Бендт нөхрөө хайрлах дотно сэтгэлээс хэлбээс авгай богинохон бүдүүн гараараа сүвээ тулж:

	— Эрнст надад юу гэж хэлснийг чи мэдэж байна уу? хэмээхэд Бендт асуусан янзтай ширтвэл Пульманнын гэргий хуруугаа гозойлгож:

	— Хүн нүдээрээ үзсэн юмаа толгойдоо эргэцүүлэн бодоод дараа нь гараараа ажиллах хэрэгтэй. Хэн эргэцүүлэн бодолгүй ажиллаваас үзсэн нь ашиггүй болно гэдэг юм гэв. 

	Бендтийн охин Труде аавдаа өглөөний зууш авчирч өгөхөд Бендт хашаанаас морин тэргээ хөтлөн урамтайгаар хөдлөн гарав. Энд тэндгүй танил нөхөдтэйгөө мэнд усаа асуулцан баяр хөөртэй явна. Хэн ийм эрт ажилд гарсныг гайхаж тосгоны дарга цонхныхоо шар торгон хөшгийг ярж харав. "Бендт залхуу нохой чи хөнжлөөсөө ганц ч өглөө эрт сугарч үзээгүй сэн" гэж дотроо бодов. 

	Хоттерын хажуугаар өнгөртөл түүний чанга дуу хадаж, Карл Шалник морьдоо саравчнаас гаргаж байхыг хараад Бендт эднийхэн ч бүгдээрээ хөл дээрээ байх шив гэж бодов. Бендт ташуурын сурыг хий гуядан тас тас дуугаргаж исгэрсээр чөх чөх гэж эргэн тойрныг сэргэлэн соргогоор ажиж явна. 

	Урт цэлгэр хөндийд өглөөний саарал манан цагаан хана шиг татаж тарианы талбайг бүрхжээ. Харин саарал мананд хэсэг хар толбууд бөртгөнөхөд Ёоханн саравчлан харваас тэрхүү зүйл нь аргагүй хөдөлж байсанд

	— Надаас урьтаад ирж шив гэж эртлэн ирж газар хагалан буй тариачид руу харж амандаа хэлэв. 

	Пульманнын тарианы талбайн хажууд Ингэгийн газар байдаг билээ. Ингэг ирэхэд Бендт ачаатай бордоогоо буулгаж байв. Ингэ, хүү Юргенээ дагуулж үр цацах машин авчирч шуудайтай юмс буулгахыг Бендт харж зогссоноо морио орхиж тэдэн тийш алхав. 

	Очиж явах зуураа:

	— Өглөө эрт бяр их амтагдаж байгаа биз? гээд чангаар өглөөний мэнд хүргэе гэснээ Юргенд чи чинь хичээлгүй юм уу? гэвэл Юрген татлага тайлж:

	— Ижий надад чөлөө авсан гэхэд Ингэ:

	— Би ганцаараа энэ их үрийг яаж цацах вэ дээ гэж зөөлхнөөр өгүүлэв. 

	— Чи заримдаа юмны эвийг олохгүй юм. Амаа хааяа ч болов нээж бай. Ганц үг цухуйлгасан бол би Трудег авчрах байсан юм. Цаадах чинь гэртээ зүгээр л суниаж суугаа гэж шуудай үр үүрч үр цацагч машин руу явах зуур нь Ингэ: 

	— Чи овьёос тарих нь уу? гэв. 

	Бендт асуултыг үл анхааран Юргенд хандаж

	— Хүү минь чи болгоомжтой байгаарай халзагч үнээ чинь шуудуунд орчих вий. Бас анхааралтай чигээр нь хөтлөхгүй бол тариа чинь сүүлд тахир муруй ургана гэхэд Юрген:

	— Тийм ээ, тийм гэж үхрийг зална. 

	— Сэргэлэн тархи! гэж Бендт нүдээ ирмэж шулуухан явуулахын тулд их мэрийх болно. Үхэр угаас адуутай адил ухаантай амьтан биш юм шүү. Адуу бол манай эднийг бодвол чигээрээ, жолоодуулалгүй сайхан явна гээч гэж өөрийн авчирсан морь тэрэг рүү харахад Пульманнын морь толгой өргөн чихээ сортолзуулж урт ногоон өвсийг үхэр хэлээрээ ороон тастах чимээг чагнаж зогсоно. Ингэ дохин:

	— Та хаанаас овьёосны үр ав аа вэ? гэж асуув. 

	— Өөрт юү ч байгаагүй. Хоттероос харин жаахан үр авсан юм гэж үрээс алга дээрээ үрж үзсэнээ, — Хоттерынхоос муу биш дэг шүү. Чиний садан ийм сайн үртэй байхад чи дуугүй л... гэтэл Ингэ яриаг тасалж:

	— Тэр хамаатан садны талаар ярихаа боль доо. Өнөөдөр би хөгшинтэй нь цаана наана гартал хэрэлдсэн гэвэл Бендт:

	— Цаадахтай чинь бол би ч гэсэн цээргүй тулна даа гэв. 

	— Би уул нь хэрэлддэггүй юм. Харин өнөөдөр тэвчсэнгүй. Үгүй та бодооч, намайг нулимаад л, намайг шөнийн турш Георигтой дэмийрдэг л гэнэ. Садар самуун л гэнэ, хүний үнэргүй амьтан гээд загнаад байх юм гэхэд

	— Чи мөн тэгээд ердийнх шигээ дуугүй л чагнаж суув уу?

	— Юу л гэж байх вэ дээ. Түүний хэрхэн бүжиглэхийг та ер нь нэг үзээрэй л дээ. Харин өчигдөр Геориг байгаагүй нь яамай гэж Ингэгийн царай улайж хажуу тийшээ харав. — Бид хурлаас ирээд жаахан юм ярьж суусныг л буруугаар бодож билээ л дээ гэв. 

	— Хурлын дараа Геориг бас чам руу орсон юм уу? гэхэд Ингэ эргүүлж:

	— Өөр хаана орсон юм бэ?

	— Пульманнынд

	— Энд их орой болтол байсан

	— Цаадах чинь шөнийн эргүүл болчихсон биш, юу хийж харанхуй шөнө тосгоноор шогшиж явдаг билээ. Пульманнын өнөөдөр үзэгддэггүй ч бас л учиртай хэрэг. 

	Гэтэл Юрген Бендтийн цамцны ханцуйнаас татаж:

	— Бендт ах аа! Үнээ тэргээ нүх рүү чирч байна гэв. 

	Бендт эргэх зуур:

	— Ер нь хэлэхэд тэр талаар жаахан анхаараарай. Нэг л будилаантай байна шүү гэв.

	Ингэ тарианы талбай дундуур гүйж яваа хүүгийнхээ хойноос харж зогссоноо, будилаантай байгаа нь ч үнэн дээ гэж өөртөө ярив. 

	— Хоттерын тарианы үрийн талаар будилаантай байгаа юм. Хоттер хуурамч зангаараа та нарыг мэхэлж өөрсдийн нь овьёосыг булааж авсан шүү дээ гэхэд учрыг үл ойлгосон Бендт:

	— Овьёосоо сүүлд авах юм. Одоо бидэнд өгье ч гэсэн юм алга гэв. 

	Ингэ учрыг тайлбарлан

	— Та нарт өөрийнхөө хуучин муу үрийг өгч түүний хариуд намар та нараас овьёос авч мөн залилж авсан сайн чанарын үрээр намар өндөр ургац дахин давхар хожих гэж байгаа юм гэвэл,

	— Юү? гэж Бендт гайхан Ингэ рүү гөлийснөө, — Хаанаас даа, тийм юм гэж хаана байх вэ? Өндөр ургац гэдэг чинь ойрдоо дуулдаагүй үг. Эрт эзэрхэг үед л зөвхөн хэдэн эрхэмсэг ноёд л ярьдаг үг билээ. Шинэ сайн үр хэчнээн үнэтэй гэж санана хэмээхэд:

	— Өчигдөр би хот орж учрыг магадалбал тарианы аж ахуйгаас шинэ суурьшигч тариачдад шинэ сайн чанарын үрийг тусламжид өгсөн. Тэгээд манай тосгоны хуваарьт үрийг авчихсан гэнэ. Та тэр талаар юм мэдэв үү? гэхэд Ёоханн амаа ангайн хэсэг зогссоноо:

	— Юу ч мэдээгүй гэснээ эргэлзэн: — Чи бодохдоо бол Хоттер... гэтэл

	— Бодохоор ч барахгүй авсан гэдэгт эргэлзэхгүй байна гэв. 

	— Муу хар новшийн арьсыг нь хуулах юм сан. Гэхдээ үнэн мөнийг магадлах л хэрэгтэй гэж Бендт болгоомжлон, — Бид мэдэлгүйгээр түүнд хэчнээн их дарлуулж байгаа гэж санана. Ер нь ч учрыг нь ойлгохгүй юм гэв. 

	— Пульманн сайн магадлах биз дээ. 

	— Пульманн уу? Аа тэгвэл учир нь олдох биз, цаадах чинь зүүний сүвэгч ч андахгүй гээд Бендт яарч: — Түргэлье, Пульманнын улаан буудайн газрыг самнаадахъя, цаадах чинь өчигдөр дуусгаж амжаагүй. Чи туслуулахаар бол намайг дуудаарай гэв. 

	 

	 

	Анита цэцэглэн буй алимын модны дор зогсож нэгэн мөчрийг тастан авч ажиглаж зогсоно. Тэрээр алимын модны саглагар мөчрийн сиймхийгээр гудамж руу ширтэх ажээ. Орой болчихлоо. Геориг хаачдаг бил ээ? хэмээн сэтгэж Анита жижигхэн цэцэрлэгтээ цагийг өнгөрөөн суусаар л байв. 

	Аль эсвэл Георигийг харсангүй өнгөрөөчихлөө гэж үү? Өнөөдөр илүү цагаар ажиллаа юу. Аль эсвэл өөр замаар явчихсан байж болох уу? хэмээн Анита бодлогоширно. Яагаад Геориг Анитагийнд ирдэггүй билээ. Анита түүнийг урьсан шүү дээ. Өөрийн нь хүлээж суугаа гэдгийг Геориг мэдэх ёстой сон. Оройн бүрэнхий болоход тэртээ цаана нэгэн хүн ирж явах шиг сонстоход Анита хувцсаа засаж үсээ илээд лавлан харваас тэр хүний нэг нь хашааны хаалгаар ороод явчхав. Анита урамгүйгээр цагаа харвал Геориг ажлаас аль хэдийнээ буусан байх ёстой ажээ. Анита түүнийг харалгүй өнгөрөөсөн нь харамсалтайяа!

	Хүлээж ядаад засмал замаар алхав. Ийм орой болсон хойно Ингэгийнд яаж очих билээ дээ. Гэвч хүсэлт сэтгэл бүсгүйн биеийг өөрийн эрхгүй урагш алхуулна. Хажуугийн цэцэрлэгээс баян хуурын эгшиг уянгалж хөрш айлын хүмүүс тогтуун сайхан үдэш элдвийг хөөрөлдөн гэрийн үүдэнд гадаалах ажээ. Нэгэн байшингийн цонхоор хүүхдээ унтуулахаар бүүвэйлэх эхийн дуу гарч голт борын цэцгийн анхилмал сайхан үнэрээр цэцэрлэгийн орчны агаар анхилахыг Анита эс анзаарах бөлгөө. Тосгоны захиргааны үүдэнд түр зогссоноо Нугат хөндийг чиглэн явахад хажуугаар нь гарч захиргааны үүдэнд зогссон саарал өнгийн хөнгөн тэргийг тэр агшин зуур харж өнгөрөөлөө. Анита нугын хөндийн жижиг байшинд дөхөж ирэв. Байшингийн хуучирч гандсан дээврийг соёолон буй жимсний модны мөчир тал бүрээс нь бүрхжээ. Анитагийн харц цонхон тушаа тусвал харанхуй ажээ. 

	Тинетэй уулзахад Анитаг цэцэрлэг рүү явуулав. Шинэхэн хагалж бэлдсэн тарианы газрыг чиглэн очиход энд ч хүрзээр хүчтэй гишгэж тэнд ч самнасан үзэгдэнэ. Тэрхүү зассан шан дээр Ингэ бөхийж тарианы үрийг суулгаж явна. Нүүр лүү туг үс унжсаныг гарынхаа араар хойшлуулж найз эмэгтэйдээ шороотой гарынхаа ганц хурууг бариулж мэндлэн

	— Хүрч ирсэн чинь сайн байна... гэв. Анита зөрөг замыг сэмхэн ажиглана. Түүний шаахайны нарийхан өсгий зөөлөн газар шигдэх ажээ. 

	— Ажлаа больж, амрахгүй юм уу? гэвэл

	— Амралгүй яах вэ? гэж Ингэ багажаа хураан: — Гэгээн цагаан өдөр ч хүртэл гэрэл гэгээгээ харамлаад аваад явчихлаа гэж хошигнов. 

	Тэд цэцэрлэг дундуур гэр лүүгээ явлаа. 

	— Гэрт орох уу, аль эсвэл гадаа жаахан суух уу? гэж Ингэ асуухад найз бүсгүй нь хажуугаас нь шууд татаж:

	— Цэцэрлэгийн сандал дээр сууя. Голт бор цэцгийн хажууд суухад цэцгийн мандалд суугаа шиг л байдаг юм шүү гэж Анита найзынхаа барьсан сийрсэн савыг авч, — Чи өнөөдөр ганцаараа ажил аа юу? Иймэрхүү ажилд Геориг бага ч атугай тусалдаггүй юм уу? хэмээвэл Ингэ бараантан харагдах алсыг ширтэж:

	— Геориг эзгүй байгаа... гэх дуу уруулын нь цаанаас хүчлэн гарах мэт санагдав. 

	Одоо явбал Георигтой замд тааралдах болов уу гэсэн янзтай Анита цэцэрлэгийн хашаан дээгүүр алсыг ширтэнэ. Аль эсвэл бүр харанхуй болтол хүлээдэг юм бил үү гэж сэтгэснээ:

	— Геориг хаана байгаа бол? Ийм удаан ажилладаг юм болов уу? гэтэл

	— Пульманнынд байгаа биз. Аль эсвэл тэр хоёр Шүлцийнд байж ч магадгүй гэв. 

	— Шүлцийнд очиж яах юм бэ?

	— Хөдөө аж ахуйн зөвлөлийн дарга өнөөдөр ирсэн... гэтэл Анита яаруугаар

	— Геориг тэгж ярьсан уу? гэв. 

	— Би тариан дээрээс ирэхдээ саарал тэрэгтэйгээ ирэхийг нь харсан. 

	— Тариан дээрээс гэнэ ээ? Чи тэгээд тосгон дайрч ирдэггүй юм уу?

	— Бид өнөөдөр Уленвинкелийн газар хагалалтыг эхэлсэн юм гэв. 

	Хоёр найзын яриа хоёр зүйлийг сэдэн үргэлжлэх боловч явган хүний хөлийн чимээг хоёул адилхан чагнах ажээ. 

	Хэдийд гэр өөдөө явбал Георигтой тааралдах бол гэж Анита бодно. 

	Ингэ ч дотроо бас л нэг зүйлийг сэтгэнэ. Өдөр бүр л Геориг оройтож ирдэг. Нэг бол хуралтай, нэг бол чухал ажилтай байдаг. Аль эсвэл Георигийг дуудаад аваад ч явчихна. Ажил төрлийн байдлаас шөнө дунд өнгөрөөж ирж байсан удаа түүнд олон бий гэлээ.

	Хэчнээн сайн биетэй хүн боловч тэгж цаг хэмжээгүй ажиллаад давахгүй. Зөвхөн, бүтэн сайн өдөр л цонхыг нь хааж байж жаахан унтуулдаг сан. Геориг минь сайн унтаж биеэ амрааж байхгүй бол өөрөө өөрийгөө хорлох нь тэр шүү гэж Ингэ бодон доош тонгойвол Анитагийн шөвгөр цагаан гутал үдшийн бүрийд нүдэнд нь цайран тусав. 

	Ингэг эвшээхэд Анита зөөлнөөр:

	— Ингэ, чи ядарч байна уу? гэвэл

	— Жаахан ядарч байна шүү гэв. 

	— Би ч гэсэн гэртээ харья даа гээд Анита босож: — Сайхан орой болохоор нь салхинд жаахан явъя гэсэн юм хэмээн Ингэд гараа өгч: — Сайхан нойрсоорой Ингэ гэхэд нь Ингэ:

	— Би чамайг жаахан гаргаад өгье гэвэл Анита татгалзаж:

	— Явж унт даа гээд найрсгаар, — Бүхэл өдөржингөө газар хагалчихсан, бас маргааш өглөө дахиад л гарна гэв. 

	— Тийм ч гэсэн энэ сайхан оройг унтаж өнгөрүүлснээс салхинд явж байвал илүү сайхан хэмээвээс

	— Ийм ядарсан царайтай чамайг дагуулаад гүйж явахад би огтхон ч баярлахгүй нь гэж Анита гэнэт уцаарлаж:

	— Ер нь би ганцаар явна гэхэд Ингэ хариу үг ч дуугарсангүй Анитагийн хажууд алхална.

	Тэд бие биедээ хааяа зөөлөн хүрч оройн нам гүмд орчныг чагнан явцгаана.Тэдний өмнөөс явган хүний дүрс ч үзэгдсэнгүй. Мэлхийн дуугарахаас өөр юү ч үл сонстон оройн сэрүүн салхи цэцгийн анхилам үнэрээр сэвэлзэх билээ. 

	Тосгоны захад Ингэ салах ёс гүйцэтгэж буцав. Анита түүний алхааг нойрсон буй шөнийн харанхуйд чагнан зогсоно. Тэрээр нэлээн удаан зогссоноо арга барагдаж гэртээ орлоо. Энэхүү хүлээсэн явдал бүсгүйд гүн уйтгар төрүүлэв. Геориг яагаад ирдэггүй бил ээ? Ийм удаан бүхэл оройг хаана өнгөрөөдөг байх нь вэ хэмээн элдвийг бодоход гэнэт Георигийн байгаа газар очих хүсэл эзэмдэв. Яаж очих бил ээ? Би намд элсэх хэрэгтэй. Тэгвэл би Георигийг үргэлж харж байх болно. Харанхуй шөнө бол тэр намайг хүргэж өгнө. Элдэв ажил төрөл ярилцахаар манайд ирдэг ч болж магадгүй юм гэж бодов. Энэ бодол нь түүний эцсийн арга байлаа. Тэгээд алгуур алхаж гүн харанхуй руу ширтэж явлаа. Гэтэл засмал дээр нэгэн машин зогсож жолооч нь дотроо үүрэглэж сууна. Нэгдлийн захиргааны албан тасалгаа гэрэлтэй ажээ. 

	 

	Маргааш өглөө нь Аманда авгай яаруу гэгчээр ирж:

	— Нэг сонин юм дуулсан уу, Тине? Цаадуул чинь Шүлцийг минь халчихжээ гэв. 

	— Шүлцийг үү? Үгүй тэд чинь яаж байгаа нь тэр вэ? Тосгоны дарга хэрэггүй бол оо юу?

	— Тосгоны дарга хэрэгтэй байлгүй яах вэ дээ. Даргагүй бол хэн юү л хүснэ дураараа л дургих болно шүү дээ. Гэхдээ Шүлцийг л халж л дээ гэв. 

	— Яагаад цаадуул чинь түүнийг халдаг бил ээ? 

	— Цаадах Шүлце чинь шинэ нутаглагч тариачдаас юм хулгайлчихсан юм биз дээ гэхэд

	— Тэдэнд чинь хулгайд алдаад байх юм юү байгаа юм? Үүргийн савыг нь авчихсан юм уу? гэж Тине доогтой инээхэд Аманда түүний гарыг барьж:

	— Дарга маань ийм байдалд учирдаг инээдэм биш, ханиадам шүү. Энэ хэрэгт танай хүргэн Франц Хоттер бас холбогдож байгааг дуулаад бүү цочоорой хэмээтэл Тине алгаа хавсарч:

	— Франц гэнэ ээ? Түүнийг бас залилчихаа юу? Шүлце чинь тийм амьтан байсан юм уу? Би тэгж ердөө бодоогүй шүү. Тэгээд цаадуул чинь муу Шүлцийг дор нь бариад шоронд хийчихсэнгүй юү? гэвэл Аманда уцаарлангуйгаар:

	— Ойлгож үзээч, Тине минь. Франц, Шүлце хоёр хамтарч шинэ тариачдад олговол зохих тарианы үрийг авч дарсан юм гэнэ ээ гэхэд,

	— Авч дарсан гэнэ ээ? гэж Тинегийн царай цайж: — Нээрэн авч дарсан юм болов уу даа? Яаж дарсан юм бэ, Аманда? гэвэл

	— Ядах юу байх юм бэ? Шүлце үрийг авч нуугаад Франц нь тарианыхаа талбайд суулгачихгүй юү дээ гэв. 

	— Тэгээд түүнийг цаадуул нь ухаж гаргаад үзчихээ юү?

	— Цаадуул чинь гээд байх юмгүй ээ танай тэнүүлч олж үзчихсэнийг чи мэдсэн биз. 

	— Энэ тэнүүлч чамайг шиншилж байна шүү гэж би Францад үргэлж хэлдэг юм. Миний үгийг даан ч аваагүй юм. Одоо л миний үг орой руу нь орсон биз гэж Аманда зуухны өмнөх түлээний хайрцаг дээр суув. 

	— Цаадхыг чинь тэгээд шоронд хийчих болов уу, Аманда? гэхэд Аманда ихэмсгээр гэдийн сууж эрхийгээ эргүүлэн:

	— Магадгүй л юм гэв. 

	Тине түүний өмнө тэвдсэн байдалтай зогсон:

	— Франц Хоттер шиг буурьтай хүнийг тийм ч амархан шоронд хийчихгүй бий. Франц Хоттер бол жирийн нэг хашаа цэвэрлэгч биш шүү дээ. Манай тосгоны толгой баян, ер бусын хүн шүү гэвэл,

	— Тийм нь ч тийм л дээ, гэвч тэд тэр талаар сонирхоогүй шүү дээ... 

	Тине бачимдан хойш урагш хөлхсөнөө Амандагийн өмнө ирж:

	— Цаадуул чинь тэгээд шинэ дарга тавих нь уу, Аманда? 

	Аманда толгой дохиж:

	— Тосгоны дарга ч байхгүй болохгүй шүү дээ. Тине минь хамгийн наад зах нь татвар татахад л шаардагдаад ирнэ гэж хэсэг дуугүй болсноо, — Франц тэр муу зарцаа хөөвөл таарах юм гэхэд Тине:

	— Ямар, манай тэнүүлчийг үү? гэж нүдээ том болгож: — Франц тэгж байна уу? гэв. 

	— Франц хэлэхийн ч шаардлага алга, бүгд тодорхой байна. Өөрийг нь шоронд хийх гэж байгаа хүнийг чинь хорьж суухдаа яадаг юм бэ? гэхэд Тине галын өрөөнд гараа алдалж Амандаг ширтсэнээ

	— Онцгой баримт олохгүй бол Франц маань Георигоос ердөө ч салахгүй. Тэгээд цаадах нь үлдэж байгаад шиншилж орхино. Өөр бас юү шиншилж олохыг нь хэн мэдэх вэ дээ?

	— Тэгээд яах гэж, Францад туслах арга байна уу? гэж Тине Амандагийн суудал дороос хэдэн мод авч зуухандаа хийв. 

	Аманда дахиад суудлаа засаж,

	— Тосгонд шивнэлдэх нь танай тэнүүлч харыг тосгоны дарга болгох юм гэнэ. 

	Гэтэл Тине гайхаж:

	— Хөгшин минь, чи яасан тэнэг юм ярьдаг юм бэ гэхэд

	— Хүмүүсийн ярьж байгаа нь тэр шүү. Би яах бил ээ?.. 

	— Тэр ер нь яагаад ч бүтэхгүй үг. Очиж очиж олзлогдож байсан тэнүүлчээр тосгоны дарга тавина гэдэг таарахгүй үг. Ядахдаа орон нутагтаа суурьшилтай хүн байх ёстой. Хаанахын хэн гэгчийг нь мэдэхгүй байж яахан тосгоны дарга болгож болох билээ гэв. 

	— Болохгүй гэж үү? Чи ч авхаалжтай сэргэлэн сэн. Хөдөө аж ахуйн зөвлөлийн дарга ямар ухаантай хүн болохыг мэдэх үү? Бас л нэг тийм хүн шүү дээ. Тэр ч байтугай өдий төдий жил шоронд хоригдож байсан гэнэ билээ. Тэгээд өнөөдөр хөдөө аж ахуйн зөвлөлийн дарга. Иймэрхүү юм ч их л үзэгдэх болж шүү дээ, Тине минь. Чи бол манайхны нэг нь дарга болно гэж бодсон биз. Хөдөө аж ахуйн зөвлөлийн даргаар тийм хүн тавьдаг болохоор тосгоны дарга нь бас л тийм хүн болох нь эргэлзээгүй. За тэгэвч Францын тэрнээс салдаг нь бага юм биш шүү гэв. 

	— Тэгээд тэр бидний хүзүүн дээр сууж дээ гэж Тине гуншгинаж: — Түүнийг зайлуулах л хэрэгтэй. Чи надад тусалж чадахгүй гэж үү? Хүмүүсийг сонгохгүй болтол нь түүнийг муулчхаач! гэвэл Аманда хүзүүгээ гилжийлгэн ихэмсэг янзтай сууна. 

	Түүний өмнө Тине цомцойн сууж:

	— Чи миний найз шүү дээ. Миний ашиг тусын төлөө чи ажиллах ёстой. Чи түүнийг хийстэл нь муу хэлчхээч гэж гуйв. 

	— Тине минь, тийм ч амаргүй шүү. Чиний үгнээс би гаждаггүйг өөрөө мэднэ. Гэвч танай энэ тэнүүлчийг муутгах талаар нэг л итгэлгүй оргиод байна хэмээвэл Тине:

	— Хэрэв чи надад тусалбал би шар тос ч өгч болно шүү гэж Амандад шивнэхэд цаадах нь толгойгоо өргөж:

	— Бэргэн чинь чамд өгөх болов уу? гэвэл

	— Тэр миний хэрэг шүү дээ гэв. 

	 

	 

	Уленвинкелийн газарт үр цацахад бэлэн болжээ. Бүтэн сайн өдрийн өглөө тариачид үр цацах машинаа авч гарав. Газар хагалах ажилд өдөр бүр оролцдог Ингэ өнөөдөр ирсэнгүй ээ. Үр цацахад үнээ хэрэглэлгүй зөвхөн морьдоор ажиллав. Бендтийн хүрэгч үнээ хүртэл хашаандаа ногоон өвс идэж амарч хэвтлээ. Ёоханн үр цацах машины араас даган жигд цацаж яваа эсэхийг ажиглаж явлаа. 

	Карл Шалник, Геориг хоёр Хоттерын мориор ажиллаж байтал үр цацагч машин хүрч ирэв. Хоттер морьдоо харамлах зүрх ч хүрээгүй юм. Тэднийг анх хашаанаас гарахад Хоттер цонхоороо дэмий л шагайж зогссоныг харсан Карл Шалник Георигт хандаж:

	— Цаадах чинь мориныхоо төлөө ухаан алдчихаа шив дээ гэж шоолж инээсэн билээ. 

	Эрнст Пульманн хагалсан газрын цаана алхална. Газар хөвд адил зөөлөн ажээ. Анжсаар хагалагдсан бөөн шороо самнуурын шүдэнд бутлагдаж үр цацах машины тараасан бор шар үр бүхий шан дээгүүр нэвсийн унажээ. Шимт үр цацахад газар дэлхий ч баярласан шиг Пульманнын нүднээ чимэгтэй сайхан харагдав. Энэ зун урьдынхтай адил тариачин бүр хувийн өчүүхэн газар дээрээ бөгтгөнөлгүй хамтын хүчээр хагалж хамтаараа үр цацсан газар луугаа сэтгэл нэгтэйгээр нүд тавих болно хэмээн Пульманн сэтгэнэ. 

	Үдээс хойш ажил дуусжээ. Тариачид урт цуваагаар гэр лүүгээ явна. Зарим нь дуулна. Тэрэгний дугуй эргэж түүний хойноос зүүсэн үр цацах машин нь чахран дуугарна. Нэгэн гудамжны буланд очтол Геориг тэрэгнээс үсрэн бууж Карлд:

	— Маргааш хүртэл баяртай гэж Нугат хөндийг чиглэн яаран алхлав. 

	Ингэ гэртээ байгаа болов уу даа? хэмээн бодсоор хашааны хаалгаар ортол нэгэн унадаг дугуй харагдахад түүний хоолой зангирах шиг болов. Штриболд бас л дахиад иржээ. Юү гэж үргэлж ирдэг бил ээ дээ? гэж бодоход Георигийн сэтгэл тайван бус болох ажээ. Ямар учиртай юм бол хэмээн бодон гадаа нь жижиг сандал дээр суув. Цонхны цаанаас Штриболдын тас тасхийх хуурамч инээд Георигийн чихнээ хадна. Хажуугийн цэцэрлэгээс нэгэн хүний зөөлөн алхаа ойртож байхыг Геориг эс анхаарна. 

	Түүний өмнө Анита зогсож:

	— Чи яасан уурласан царайтай байх юм бэ? гэж гар барин мэндэлж зэрэгцэн суув. Геориг толгой сэгсэрч:

	— Юундаа уурлах вэ дээ... гэвэл,

	— Харин тийм л баймаар юм. Очиж очиж ийм сайхан өдөр, өнөөдөр ч сайхан өдөр байна шүү, Геориг? гэхэд

	— Тийм ээ, сайхан өдөр байна гэв. 

	Анита бүсгүй алаг нүдэн цэцгийг тастан:

	— Гадуур салхинд явж зугаалмаар байна. Намайг өөрсөдтэйгөө адилхан бөхгүй тэмээ шиг зүтгэдэггүй болохоор авгайчууд их муулдаг юм. Ер нь тэгээд тарьсан үр бүхэн ургадаггүй шүү дээ. Тийм биз, Геориг? гэхэд түүний үгийг үл анхааран суусан Геориг толгой дохив. 

	Түүний чихэнд зөвхөн Штриболдын инээд, Ингэгийн зөөлөн дуу сонстох ажээ. 

	Анита Георигийн гарт хүрч:

	— Чи яагаа вэ, Геориг?.. гэхэд

	— Балай юм гэв. 

	— Гадуур жаахан явъя л даа гэж Анита хошуу цорвойн, — Их сайхан байна. Ингэ бол өдөр бүр гадаа байдаг болохоор өнөөдрийн бүтэн сайнд гэртээ байсан нь дээр биз. За явъя даа, Геориг? гэхэд Геориг:

	— Явъя гэж босон хоёул зэрэгцэн явав. 

	Тэр хоёрыг хашаанаас гарч явахыг Ингэ харж цонхондоо тулж ширтэн зогсоно. Штриболд давшуурга дээр тамхи савсуулан сууна.

	— Хотод ч авбал юм байх л юм. Гэвч та хар л даа. Даавуу ч гэж арзгар шуудай л байна шүү дээ. Та өөдтэйхөн даавуу олохыг санахгүй хэрэг. Харин би үүнийг зөвхөн танд зориулж баруун Берлинээс авчирсан юм. Ер нь юм их ховор л доо... гэхэд,

	— Их үнэтэй юм гээд Ингэ цонхоор ширтсэн хэвээрээ л ажээ. 

	Штриболд харин Ингэгийн нарийхан гоолиг биеийг шинжин жаахан бөгтөрдүү юм гэж сэтгэж сууна. Ер нь ч сайхан хүүхэн шүү. Фрида юү гэж хэллээ? Хэн зүрхээ нээвэл алгаа бас тэнийлгэ гэдэг сэн. Завхарсан юм. Бүх эмэгтэйчүүд тийм байдаг гэж үү? хэмээн бодож цонхон тийш очиж Ингэд ойртож бэлхүүс дээр нь гараа хүргэж:

	— Хэрэв та хувцас хийгээд шинэ дээр нь надтай зугаалбал хагас үнээр нь өгье гэж зөөлөн цагаан хүзүүнд нь шунахайран амьсгалахад гашилсан үнэрт бүлээн амьсгаанаас зэвүүцсэн бүсгүй огцомхон зайлав. 

	Навчин ногоон хээтэй даавуу ширээн дээр байх ажээ. 

	Анита өнөөдөр улаан дээл өмссөн нь шинэ дээл л хийсэн биз гэж бодмогц:

	— Миний найз эмэгтэй танаас улаан даавуу ав аа юү? гэхэд Штриболд дуулаагүй янз гарган;

	— Та миний саналыг юу гэж үзэж байна гэж шаардангуй асуув. 

	— Энэ даавууг авбал би зохих үнийг нь төлнө гэж даавууг илж: — Гахайн өөх хагас кило, нэг кило шар тос, хоёр кило хагас гурил, 15 өндөг өгье гээд үүд рүү явтал Штриболд:

	— Та бүгдийг одоо нэгмөсөн өгөх гэсний хэрэггүй гэж сандарсан маягаар: — Таныг би итгэх болохоор аажим аажмаар цувуулж авъя. Бид бас дараа хамт зугаалбал энэ тэрийг бодолцолгүй болохгүй. Ер нь би ч бас учир мэдэхгүй хүн биш шүү. Ийм даавуунд зарим авгайчууд бол... гэтэл Ингэ эрс шийдэмгийгээр

	— Би авсан юмныхаа үнийг төлнө гэж гарч одов. 

	Ингэ галын өрөөнд орж сийрсэн савтай өндгөө тоолбол байгаа бүх өндөг нь хориодхон ажээ. Түүнээсээ арван тавыг авч санаа алдаж гахайн өөх рүү очиж нэг зүсмийг авч, жинлүүр дээр тавьтал дахин нэг зүсмээс наашгүйгээр багадав. Тэгээд л ганц дээлийн даавуунд бүх хоолоо өгчих нь тэр. 

	Хаврын эхэн сар байсан юм. Дараагийн хоолтой залгахад бас л зай байна даа. Үргэлж цэвэрхэн хувцаслаж явдаг, бие ганц Анитатай зүг чиггүй тэмцэлдээд байх хэрэг байна уу даа? Өнөөдөр Геориг дахиад л түүнтэй хамт явчихлаа хэмээн бодсон Ингэ сууцны өрөөнд буцаж орохдоо,

	— Шар тосоо та пүрэв гарагт ав л даа. Пүрэв гарагт шинэ тостой болно. Одоогоор надад алга хэмээвээс Штриболд дуртайяа зөвшөөрч:

	— Хэрэв та зөвшөөрвөл би оройхон ирье гэж халаасаа ухаж тостой цаас гарган өгөхөд Ингэ өндгийг боовол түүний том бөгөөд саарьтсан ширүүн гарыг Штриболд хараад дурлал тачаал буцлав. 

	Ингэ хийдэг ажилтайгаа адил бэрх хатуу сэтгэлтэй хүн юм. Эмэгтэй хүн гэдэг өдрөөс өдөрт хүнд бэрх дарамтаас салалгүй амьдралаа туулдаг тавилантай ч байж магадгүй. Тэгвэл Ингэд нэлээд бэрх зам тулгарч зүдэрч явна даа гэж Штриболд бодох ажээ. 

	Ингэ өндгийг нь боож дуусаж ширээн дээр тавихад Штриболд авахгүй зогсоход бүсгүй учрыг олж ядна. Ингэ түүнийг асуусан янзтай ширтэв. Штриболд Ингэгийн гарыг дахин харахад зангидсан гараараа тулсан нь тэрхүү хүчит хоёр гараараа өөрийгөө бат хамгаалж байгаа мэт харагдах ажээ. Бүсгүйн хөх багатай хавтгай цээж нарийн шөвгөр эрүү рүү нь тачаалын харцаар ширтэнэ. 

	Харин Ингэ Штриболдын хажуугаар, цонхон завсар орж тэнүүн агаартаа хөгжилтэйеэ нисэн дэрвэхийг хүсэж тэвдэн буй эрвээхэйг ажигласнаа яаралгүй алхаж очин эрвээхэйг гаргаж тавив. 

	Штриболд богцондоо өндгөө хийж;

	— Пүрэв гараг хүртэл баяртай гэж Ингэтэй гар барьж салах ёс гүйцэтгэв. 

	Ингэ түүнийг хашаанаас гаргаж тосгон чиглэн алхах түүний хойноос ширтэж зогсоно. Дараа нь түүний харц эсрэг зүг рүү хандав. 

	Үүлээ хөөсөн цэлмэг хөх тэнгэрт наран гийж тариалангийн талбай дахь шинэхэн соёолсон идэшний ногоог гялалзуулах ажээ. Тэртээ хөндийд ногоон нуга бараалан харагдаж түүний захад улаан дээлтэй хүн яваа нь тодхон харагдана. Ингэ уртаар санаа алдаж цөхрөлтгүй ширтэвч хавар цагийн алсын зэрэглээн дунд бөртгөнөх хоёр дүрсээс өөр юү ч үл үзэгдэх ажээ. 

	 

	 

	Хурал харанхуй шөнө болтол үргэлжлэв. Маргааш өглөө нь хашаанаас хашаанд, амнаас аманд нэгэн сонин явдал дамжиж зарим хөнгөн сэтгэлтэй авгайчууд гудамж алгасаж ч дамжуулна. Удсангүй тосгоны даргаар харийн хүн болсон гэдгийг Нейрен тосгоныхон бүгд мэдлээ. Сонгуулийн хуралд очоогүй нэг нь өнөөдөр гудамжинд зогсож хэргийн учрыг лавлан ажилдаа үл очно. Сонгуулийн хуралд очиж санал зөвшөөрсөн нэг нь чухал хүмүүс байжээ. Харийн хүн тосгоны дарга боллоо гэсэн үг Нейрен тосгон анх тогтнож буй болж хүмүүс түүнийг мэдэх болсон цагаас хойш чихнээ сонстоогүй ирсэн билээ. Харин энэхүү тосгонд төрж өссөн, өмч хөрөнгө, газар эзэмшилтэй эндхийн дов толгод айл гэрийг болон гэр бүлийн харьцааг ч хүртэл арван хуруу шигээ анддаггүй нутгийн нэгэн энгийн тариачин даргын албыг гүйцэтгэж болохгүй нь юунд орших бил ээ? Аль эсвэл энэхүү албыг гүйцэтгэж чадах ганц ч тариачин байсангүй юү? Харийн энэ үл таних хүнийг итгэх болж байна уу? хэмээн зарим нь санаашран явахад зарим нь харин сэтгэл гүйцсэн мэт гудамжаар тэнүүн сайхан зугаална. Эд хүмүүс бол «Ардын коммун» гэдэг ардчилсан намын байгууллагад нэгдэцгээж Эрнст Пульманныг намын үүрийн нарийн бичгийн даргаар, Георигийг тосгоны даргаар санал нэгтэй сонгосон шударга тариачид байлаа. 

	Аманда авгай нугын хөндийн жижигхэн байшинд өнөөдөр шиг ийм яаруу тэвдүү очиж байсан удаа үгүй ээ. 

	— Тине минь! гэх дуугаар хүүхдүүдтэйгээ кофе ууж суусан Тине үсрэн босож галын өрөөний хаалгыг нээн:

	— Юү бол оо вэ? гэвэл Аманда гараа дэмий л оролдож;

	— Сонин юм болсон, Тине минь! гэж хуучин сурснаараа түлээний хайрцаг дээр лагхийн ойчиж, — Өнгөрсөн шөнө хоёр цаг хүртэл хуралдсан. Би мөн суугаад байсан боловч юү ч хийж, ямар ч арга хэмжээ авч чадсангүй дээ гээд амьсгаадаж: — Тэнд чинь эрүүл хүн ердөө алга. Бүгдээрээ л солиотой хүмүүс шиг юм, Тине минь. Урт Пульманн, богино Бендтээс эхлээд л урьд өмнө нь гар хоосон гахай явган явсан хүмүүс л бүх хүмүүсийн өмнө давхиж гараад л илтгэх юм гэхэд Тине:

	— Хүмүүс тэднийг мөн яриулж л байх юм уу?

	— Тэгэлгүй яах вэ, Тине минь. Тэд чинь бас л нэгэн өрөөсөн дугуй нь байна. Тэр ч байтугай алга нийлүүлэн ташиж талархсан шүү гээд Аманда урд хормойгоороо нүүрнийхээ хөлсийг арчив. — Бүхэл шөнийн турш намайг юү хийснийг чи төсөөлж ч чадахгүй, Тине минь гэв. 

	Тине тавтай сууж огт юм бодсон царайгүй кофегоо ууж:

	— Үнэн хэрэг дээрээ чухам ямар ажил хийж байгааг нь чи тэдэнд хэлэв үү? гэхэд Аманда:

	— Ямар ажил хийж байгааг нь гэж дээ, Тине минь... гэж уртаар санаа алдаж ногоон цамцныхаа энгэрээр гараа хийж зүрхээ дарж суулаа.

	— Дэлхий ертөнц ухаан санаагаа алдаж, шоовдорлогдсон бид үнсэнд хаягдсан шалзтай адил өсөж төрсөн нутагтаа харийн хүний өлмий дор өвдөг сөхрөх болж байна гэвэл Тине хариуд нь:

	— Нээрэн тэд чинь, цаад олзлогдож байгаад эгж ирэгчийг сонгочхов уу? гэв. 

	— Тэгсэн, Тине минь.

	— Манайхыг уу даа? гэхэд Аманда толгой дохиж

	— Танайхыг Тине, түүний эсрэг би юү ч хийж үл чадав. 

	Шар тос авч чадахгүй болсондоо гонсойж суулаа. 

	— Энэ ухаан тэд нарын дотор яаж орсон юм бол гээд Тине цааш нь, — Лав л энэ дээврийн жижиг өрөөгөөр захиргааны албан тасалгаа хийж болохгүй. Тэгээд ер нь хэн ч тосгоноос наашаа гүйж явах вэ дээ, энэ бүтэхгүй хэрэг гэв. 

	— Нээрээ ч... Тине минь, миний дотор даанч орсонгүй дээ гэж Аманда түлээний хайрцаг дээр өндөлзөхөд амандаа юм зажлан хоёр хөгшний үгийг чагнан суусан Юрген хүү Тинегийн гараас барьж:

	— Дахиад нэг сандалтай болъё, эмээ! гэхэд Тине ширээний бүтээлэг дээр алгадаж

	— Битгий саатуулаад бай гэснээ хажуудаа зогсож байгаа Аманда руу хандаж: — Туслах арга тун алга уу, хөгшөөн? гэхэд цаадах нь их л бодолхийлснээ:

	— Албан тасалгаа нь ч Шүлцийнд хэвээр үлдэх болов уу гэж бодож байна. Зөвлөлийн дарга нүүх суух талаар юм яриагүй дэг. Тэрээр зөвхөн Георигийг өнөөдөр ажлаа хүлээж ав гэсэн. Миний мэдсэн юм л энэ... гэв. 

	Тине түүний үгийг сонсож хормойдоо гараа арчиж зогсоно. 

	Аманда босож:

	— Шүлцийн рүү гүйж үзье дээ. Тине, Георигийн албан ажлаа тэнд явуулахыг татгалзах хэрэгтэй. Орох оронгүй бол зүгээ олохоо байж магадгүй. Сүүлдээ асуудалд хуруу дүрэхээсээ татгалзаж ч юү магад билээ гээд хаалганд ойртож: — Хүн ер нь элдвийн юм үзэх юм даа. Тине минь, одоо хүртэл их л юм өнгөрөөлөө. Өдөр бүр нэг өөр сонин зүйл тулгарч байх юм гээд гарахад нь Тине хаалганы дэргэд зогсож тосгон руу яаран гүйж яваа Амандагийн хойноос харж зогсов. 

	Эргэж галын өрөөнд аажуухан явж ороход Юрген, Розхэн хоёр тоглож байв. Тине талх зүсэж шар тос түрхэн Юргенд өгч:

	— Май миний хүү цадталаа сайн ид дээ. Геориг манайд хойшид байх бол чамд муу л болно доо гэвэл Юрген:

	— Тэр чинь бидэнтэй үргэлж л тоглож байдаг, юү нь муу болох юм бэ? гээд талхаа идэж суув. 

	Түүнийг Тине цоолох шахам харцаар ширтэж:

	— Одоо л чи мэдэх болно. Тэр байна шүү... гэж Юргений мөрөн дээр гараа тавиад, — Түүний толгойд тун ч их юм бий. Түүнийг бид илчлэн гаргах хэрэгтэй хэмээвэл Розхэн нь Тинед:

	— Түүний толгойд юу байгаа юм бэ? гэвэл Тине уурлаж:

	— Чи муу тэнэг, дуугүй бай! гээд Юрген рүү бөхийж шивнэсэн нь: — Цаадах чинь ижий рүү чинь ширтэж байна, миний хүү. Бас үнэн санаанаасаа ч ижий рүү чинь харж байгаа биш, гол нь манай хашаа руу л нүдээ хаяж байгаа юм шүү. Манай хашаа саравчинд шунаж байна. Гэтэл энэ бүх зүйл бол зөвхөн чиний юм. Тийм болохоор Георигийг тонилгох л ёстой гэв. 

	 

	 

	Шүлцийнхнийг кофегоо ууж дуусахад их орой болжээ. 

	Шүлце аяганыхаа ёроолын сахрыг малтаж суухад авгай нь ширээгээ цэвэрлэж байлаа. Шүлце хуруугаа долоон тамшаалж сууснаа хүү Фритцийг суниаж эвшээхийг харснаа:

	— Морь тэргээ аваад тарианы талбай руу яв гэв. 

	— Юү хийх юм бэ? Тэнд чинь ажил дууссан шүү дээ гэхэд Шүлце гарын араар амаа арчиж;

	— Дууссан гэнэ ээ, тэрийг дууссан гэдэг юм уу? Ганц ч төмс суулгаагүй байж гэхэд:

	— Төмсийг нь бэлтгэж дуусаагүй байхад би яах билээ гэв. 

	Шүлце авгайгаа ууртай гэгчээр харж:

	— Хэзээ чи тэр төмсийг бэлтгэж дуусах юм бэ? Аль эсвэл улаан өндөгний баяр хүртэл тэндээ байх юм уу? Үгүй бол арчилж чадахгүй бол чаддаг газар нь, Ёоханнынд өг гэхэд авгай нь ийн хариулруун:

	— Чалчаа минь! Өөрөө чи хийхгүй юү гэвэл,

	— Тосгоны даргыг төмсний дунд суулгахыг чи муу шаардах юм уу? Бүхэл тосгоны инээдэм болгох гээ юү гэвэл авгай нь даажигнан инээж:

	— Тосгоны даргын хүндэт үүрэг аль хэдийнээ дууссан шүү дээ. Чи нэгэнт бүхэл тосгоныг мэхлэх гэснээс хойш хүмүүс чамайг шоолно уу, эс шоолно уу тэдний дурны хэрэг болсон гэв. 

	— Дуугүй бай! гэж Шүлце ширүүн зандарч: — Шоолох ч хүн байхгүй, шоглох ч хүн байхгүй. Тэд нар өөрийнхөө даргыг андахгүй. Тэд зөвхөн айх тул миний төлөө санал өгч чадахгүй байгаа юм. Түүнээс биш надад бүгд сайн гэхэд авгай нь:

	— Хаанаа санасан юм бол! Төмс цэвэрлүүлэх эхнэрийг чи энэ насандаа олохгүй. Чи Хоттерынхоос явж асуу л даа. Эхнэр нь төмс цэвэрлэдэг байж магадгүй юм. Тэд найзууд чинь л биднийг инээдэмт явдалд хүргэсэн. Одоо тийшээ шогш шогш. Харин тэдний дуугүй суудаг нь л тоогүй байна гэв. 

	— Чөтгөр ав! Юунд дэмий донгосно вэ, чи! Хааяагүй төмс суулгалт дуусжээ. Гэтэл тосгоны дарга л сүүл барьж явна гэхэд:

	— Тосгоны дарга аяа алд даа! Төмсний тариачин шүү чи! Хэрэв сүүлнээс зүүгдээд байгаа шиг бол учир шалтгааныг нь өөртөө эр! Овьёосны шуудай шиг цүдийчхээд даан ч их ямбатай байсан юм. Чи гутлаа ч арчиж чадахгүй шүү гэж огцом эргэж сүүний том хувингаа нөхөртөө үзүүлж: — Чи үүнийг хар даа гэв!

	Улаан цаасан дээр юм бичиж хувин дээр наажээ. «Сүү гашилсан байна. Сайн хөргөж бай»! гэсэн бичгийг тодруулан дор нь «хувинг сайн цэвэрлэж бай!» гэсэн байв. 

	— Бүх новшийг тэд нар буцаасан байна гэж авгайн нь дуу хачин болж, — Зөвхөн чи л тосгоны дарга биш болсных шүү. Урьд нэг ч чөтгөр манай сүүний гашилсан гашлаагүйг анхаардаггүй байсан юм гэхэд

	— Чи хир буртагтай хувинд сүү хийж явуулсанд би буруутай бол оо юү? гэж Шүлце гэргийгээ хялайн харахад цаадах нь өөрийгөө зөвтгөх гэж зүтгэн:

	— Хэн ч тэгж хэлээгүй юм. Харин тосгоны даргаас халагдсаны тулд чи буруутай болсон юм. Хэрэв чи дарга хэвээрээ байсан сан бол хувин дээр бичиг наахын оронд түүнийг чинь цэвэрлээд ирүүлсэн. Ер нь чи цаадуулыгаа өөдтэйхөн шиг түлхэж хамгаалуулж чадсангүй юү? гэв. 

	— Би юу ч хийгээгүй. Ер нь тэр талаар Хоттер л зохион байгуулах хэрэгтэй байсан юм. 

	— Харин тийм. Чи түүнийг зусардаад л байсан. Одоо чиний төлөө санаа тавьж байгаа юм хаана байна? гэвэл Шүлце уцаарлаж:

	— Чихэнд чийр болохоо болиоч! гэж дэргэдээ зогсох хүүхэд шиг турь муутай гэргийгээ ууртайгаар харахад цаадах нь айх шинж огт үгүйгээр:

	— Үнэн үгийг хүлцэн тэвчиж чадахгүй юү чи гэвэл

	— Чи... чи... гэж Шүлце үгээ олж ядсанаа чичирсэн хоолойгоор: — Хайрт минь, чи ядахдаа, чи минь ч гэсэн миний талд зогсооч! Бүх хүмүүс надаас зугтсаныг чи харж байна шүү дээ гэхэд тонгойж хувингаа цэвэрлэж байсан гэргий нь толгойгоо дээшлүүлж харав. Нөхөр нь аргаа барсан янзтай зогсоход хувин дотроо сүрлэн шүүрээ орхиод нөхрөө сандал руу түлхэж:

	— Суу наана аа! Чамд хэлэх юм байна гэж ягаарсан богино гараа хормойдоо арчиж: — Аманда авгай саяхан ирээд явлаа. Чи тэр юмыг... гэж хаалга руу дохиж: — Энд албан тасалгааг нь байлгалгүй эндээс хөө! Юугаа хийж энд авч суух билээ. Хэрэв тэр харийн тэнүүлчийн хог новшийг эндээс гаргаж хаявал цаадах чинь түүнийг гэртээ байлгахыг бүрэн татгалзах хэрэгтэй. Тэгээд нохойн замаараа тонилог гэхэд Шүлцийн царайд агшин зуур баярын мишээл тодорч:

	— Аманда энэ аргыг зааж өгсөн биз? гэвэл

	— Тийм ээ, гэв. 

	— Хоттер л тэр хөгшинд зааж өгсөн хэрэг гэж Шүлце баярлан, — Чи одоо үзэж байгаа биз. Хоттер надад тусалж байна. Цаадах чинь одоо эргэж харах нь тэр. Тийм сонин зантай хүн юм шүү, би сайн мэднэ гээд баярын инээд улаан нүүрэнд нь тодров. 

	Тэгээд байна шүү... гэж Шүлце бүдүүн хуруугаа гозойлгож: — Фритцийг ч энд байлгахгүй гэхэд гэргий нь

	— Фритцийг ий? Түүнийг энд үлдээх нь зүйтэй. 

	— Даргыг ч байлгахгүй, нарийн бичгийн даргыг ч байлгахгүй гэж Шүлце баяртайгаар алгаа үрж: — Цаадах чинь ирээд хэрэг өнгөрсөн болохыг үзэх болно гэвэл:

	— Ядахдаа Фритцийн мөнгө нь хэрэгтэй шүү гэж гэргий бодлогоширно. 

	— Тэр ч тийм юм, хайрт минь. Гэвч... Чи түүнд тэгж сайн тусалж чадах болов уу даа. Тийм их сэргэлэн ухаантай хүн биш юм шүү. Ядахдаа л өөрөө юү бичиж суугаагаа мэдэхгүй гэхэд. 

	— Гэвч шинэ хүн маань илүү эсэхийг чи мэдэхгүй гэж хувингаа цэвэрлэнэ. 

	Шүлце толгой сэгсэрч

	— Тэр дээ, тун яггүй эр шүү. Чи түүний зөвхөн хоёр нүдийг нь хараарай. Тун сэргэлэн хурц хараатай гэхэд гэргий нь нөхрийнхөө онигор нүдийг харж нээрээ л хүнийг хоёр нүдээр нь ухаантай эсэхийг нь шалгадаг бол манай энэний, тосгоны даргын алба гүйцэтгэж байсан нь гайхалтайяа хэмээн сэтгэв. 

	 

	 

	Их удалгүй нэгдлийн дарга Ваш зөвлөх Линзе Байер болон тосгоны шинэ дарга Геориг нар хүрч ирэв. Шүлцийн үүдэнд хоосон тэвш, шүүр зэрэг эмх замбараагүй хөглөрөх ажээ. Шүлцийн дотнын найз Байер орох газраа олж ядсан мэт бусдын ард нуугдана. Линзе Георигийг хажуу тийш нь зайлуулж албан тасалгааны хаалгыг ширүүнээр тогшив. Хариу үл сонсогдсонд хонхыг дарав. Хаалга нь түгжээтэй ажээ. Ваш эрээлсэн шилээр гэгээвчилсэн дунд талын хаалгыг нээж:

	— Хеда! Шүлце! гэх нүсэр өтгөн дууны бүхэл байшинг доргиох шиг болов. 

	Галын өрөөний хаалга нээгдэж Шүлцийн гэргийн цээжин бие цухуйв. Тэрээр эрчүүдийг сонирхсон байдалтай ажсанаа:

	— Манай нөхрөөр яах нь вэ? гэвэл

	— Биднийг ирнэ гэдгийг өөрөө мэднэ ээ. Та түүнийг дуудаад өгөөч гэв. 

	— Дахиад л бас цаг гарздах нь уу! Та нарын хүлээлгэсэн чинь хангалттай гэтэл Ваш үгийг нь тасалж

	— Шүлце өөрөө хаана байна вэ? гэв. 

	— Ажилтай байгаа та нар үдээс хойш ирцгээ л дээ гэхэд Ваш:

	— Бидэнд боломж алга гэж бусад руугаа хандаж: — Хүлээж бай! Би аваад ирье гэж шууд хаалгыг задгай орхиод ороход галын өрөөнөөс уур савсан байцаа, сонгино шарсан төмсний үнэр ханхлав. Геориг гудамж руу харваас хүүхдүүд сургуульдаа явж тариачид тарианы талбарт ажиллах тул гудамжнаа хүний хөл татарчээ. 

	Шүлцийн хашаанаас нэгэн эмэгтэй хүн гарч яаруугаар явж одов. Геориг түүний хойноос ажиж зогсоно. Цэцэрлэгт Вашийн бүдүүн дуу Шүлцийн шингэн дуутай хосолж сонстоно. Удсан ч үгүй тэр хоёр хүрч ирж Шүлце мэнд ч үгүй:

	— Та нар тэрэгтэй ирэв үү? Аль эсвэл тэр новшоо үүрч явах юм уу? гэхэд Линзе эргэж

	— Авч явах тухай бид ердөө яриагүй. Бид харин тосгоны шинэ даргад ажлыг нь журам зарчимтай хүлээлгэж өгөхөөр ирлээ гэв. 

	— Манайхаас зайлна гэдэг та нарт тодорхой биш байна гэж үү? хэмээн Шүлце хармаанаасаа түлхүүрээ гаргах завсар эрчүүдийг үзэн ядсан янзаар харна. Харин Байер хулчийж ухартал байшингийн өнцөгт тавьсан сэрээ унаж иш нь түүний толгойг цохиход Шүлце:

	— Энэ чинь чиний тусалсны хариу шан хэмээн тавлав. 

	Эмзэг газраа хатгуулсан Байерт Линзе шивнэж:

	— Сүүлд явбал аминд осолтой шүү, урд нь явсан нь дээр гэхэд Байерын царай улайж Шүлце рүү хулчийн харах ажээ. Шүлце түлхүүрээ олж хаалгаа нээв. Албан тасалгааныхаа хаягийг хуу татаж аваад ороход ширээн дээр дэвтрийн тал цаас, хортой цаас, элдэв маягтууд багсайх ажээ. Шүлце бичиг баримт руу хуруугаар зааж:

	— Эд бүгд дайны дараах асуудлууд байгаа юм. Бусад дайнаас өмнөх нь энэ шүүгээнд бий. Энэ шүүгээ бичгийн ширээний хамт ирсэн юм. Тэр урт ширээ манайх, бас тэр давшуурга болон бусад нь бүгдээр манайх юм. Харин урт сандал, хоёр түшлэгтэй шар сандал хамт ирсэн гэв. 

	Геориг тасалгаа доторх зүйлсийг нэгд нэггүй ажигласнаа

	— Эд материал албан хэргийн бүртгэл, бичгээр бий биз? гэж асуув. 

	Шүлце хэсэг бодсоноо:

	— Байлгүй яах вэ? Бүгд бичээстэй бий. Та жаахан хүлээж байгаарай гээд гарч одоход Геориг хойноос нь харж;

	— Чухам юу байгаагаа мэдэж л байгаа бол сайн хэрэг дээ гэхэд Байер:

	— Цаадах чинь андахгүй, тэнэг хүн ч биш шүү гэсэн нь түүний энд ирээд амаа анх удаагаа нээж байгаа нь энэ билээ. Тэрээр давшуурга дээр сууж малгайгаа хуруундаа эргүүлнэ. 

	Шүлце эргэн ирж хоёр хуудас ширээн дээр дэлгэж:

	— Энэ дээ, данс! гэж тавьсны нэг нь тойргийн зөвлөлөөс Шүлцийг тосгоны даргаар баталсан албан бичиг нөгөөдөх нь тосгоны даргын хүү 15 настай Фритцийг нарийн бичгийн даргаар томилсон өөрийн нь зохиосон бичиг байв. Шүлце гэргийнхээ захисныг бодож ширээний ирмэг тулж зогсон уртаар амьсгаа авч Георигт хандаж хэнэггүйгээр ийн хэлрүүн:

	— Түүнээс гадна тосгоны, орох орон ч үгүй тогтвор суурьшил ч үгүй даргын дэргэд өөрийн хүүг ажиллуулах болон өөрийн гэртээ албан ажил хийлгэхийг татгалзаж байгаа шүү хэмээхэд Ваш угтаж;

	— Чи тэгээд юү гэх санаатай юм бэ? гэтэл Геориг гараараа хориглох дохио өгч:

	— Нарийн бичгийн даргыг та татгалзаж байгаа тань миний санаанд нийцэж байна. Харин албан тасалгааг байрлуулах талаар нэгдлийн дарга шийдвэрлэх биз гэж тогтуухнаар өгүүлэв. 

	Линзе, 

	— Татгалзах талаар бид ярихгүй. Тосгоны захиргаа тэнд байрлах болно. 

	Гэтэл Шүлце:

	— Өөрийнхөө гэрийн доторх асуудлыг би шийдвэрлэнэ гэж хашхирав.

	— Юм болгонд битгий ингэж бай. Манай одоогийн нөхцөл ийнхүү шаардаж буйг чи өөрөө мэдэж байгаа шүү дээ гэж Ваш учрыг тайлбарлахад Шүлце:

	— Миний сууцны байшинд албан ажлаа явуулан эзэмших гэж байна. 

	— Эзэмших биш ээ. Тосгоны захиргааг хуучинд нь байлгана гэв. 

	Албан ажил хүлээлцэлт төвөгтэй явагдах боловч шувтрах тийшээ хандаж урьд, тосгоны дарга хавсарч хийж байсан нэгдлийн кассын талаар Вашийг асууваас Шүлце хаалга руу очиж хашхирсан нь:

	— Хөгшөөн, касс! гэтэл удалгүй Шүлцийн гэргий ирж янжуурын хайрцагтай мөнгийг өгч, 

	— Хэдий юм байх ёстой юм бэ, үзээрэй! Чамайг эзгүйд чинь татвар заримдаа хурааж хэтэвчинд хийдэг байсан юм гэв. 

	Өдөр дунд болж үдийн хоол идэх цаг боллоо. 

	— Би амармаар байна гэж Георигийг хэлэхэд Ваш урт санаа алдаж түүнийг дэмжин:

	— Идлэгийн саванд мөнгөн санхүү будилсан шив дээ гэж үглэн: — Асаасан чүдэнзийг унтрааж шинээр дахин бариваас журмыг баримтлахдаа дөхөмтэй биш үү? гэв. 

	 

	 

	Тине авгай жижиг давшуурга дээр нугдайн зэвүүхэн янзтай сууна. Хоттер гэртээ нэг орж, нэг гарна. Үд дунд болжээ. Үдээс өмнө Карл Шалниктай хамтарч төмс суулгасан. Гутал шавардаж, дотуур гадуур цамцныхаа товчийг тавьжээ. Хоттер ууртай янзаар Тинегээс жишүү харж:

	— Тэр муу хар юмыгаа гаргаж хөө! Өөрт чинь амар шүү гэхэд

	— Ганц ярих юм чинь Ингэ л байна шүү. Түүнийг битгий март, Франц минь! гэж шивнэв. 

	— Ингэгээс асуух хэрэг ердөө нь ч байхгүй. Харин та өөрөө л Георигт марш үлээчихвэл цаадах тань явчихна. Тун эмзэг хүн шүү. Ингэгийн хүссэн хүсээгүй та өөрөө л аргалчихгүй юү хэмээвээс

	— Гэвч Ингэ хүсэхгүй байна л даа гэв. 

	— Хүсэхгүй байгаа нь мэдээж хэрэг. Гэвч та дөнгөчихнө өө. Хамаг хэрэг танаас шийдвэрлэнэ гэж Хоттер Тинегийн өмнө зогсож: — Хэрэв та түүний модыг бариулан тонилгож дөнгөвөөс та бүхэл тосгоны өмнө онцгой үүрэг биелүүлсэн болно гэхэд Тине:

	— Мөн ч гутамшиг юм даа гэж Хоттерыг уйтгартайгаар харснаа ер нь бэргэнийг ядуу гаралтай газраас буулгамааргүй юм. Тэр тэнүүлчийг нэхэж дагаж явсаар байгаад аваад ирсэн юм. Даан ч сэтгэлд хүрэхгүй юм. Вальтер минь урд мэдсэн ч болоосой гэхэд Хоттер гайхсан царайлж:

	— Та тэгээд Георигийг Ингэ гуйдаг гэж хэлэх гэж байна уу?гэсэнд

	— Хоорондоо ямар нарийн харьцаатай байдгийг сайн мэдэхгүй юм гэж урам нь хугарсан байдлаар дуугараад, — Гэвч тоглож чадаж байгаа улс шүү. Чамд гэхэд хулгайчид бололцоо олгож байгаа хэрэг. Түүний оронд өөр хүн ирэхэд болох л байна. Штриболд бол угсаат гэр бүлээс гаралтай шилдэг залуу шүү. Ах нь цэргийн том дарга байсан юм. Харин түүнд нь жаахан золгүй явдал тохиолдсон юм. Гэвч өөрөө өөрийгөө тэжээж чадаж байгаа юм гэж Тинегийн царай улцайж бүрэлзсэн хоёр нүдээрээ Хоттерыг харж, — Тэгээд Вальтер яах вэ? Та нар түүнийг бүр мартсан уу? гэхэд Хоттер:

	— Вальтераас аль хэдийнээс хойш сураг чимээ алга. Бараг хэт удаж байна гэж цагаа харж: — Би явалгүй болохгүй нь. Хөндийд очиж хийх юм байна. Залхуучууд сүйтгэчихсэн байна билээ гээд гутал, хөвөнтэй цамцаа өмсөн ажилдаа санааширсан маяг үзүүлж боссонд Тине түүнийг тун ч хүндэлж тосгонд


хосгүй ухаант ажилч хичээнгүй эр юм даа хэмээн сэтгэв. 

	Тине босож:

	— Франц минь чамайг саатуулахаа больё гэвэл Хоттер нөхөр ёсоор гар барьж:

	— Фрида галын өрөөнд бий. Тийшээ орж жаахан суу л даа. Тэгээд зав болбол ирж байгаарай гээд толгой дохиж баяртай гээд гарч явав. 

	Хаалга нээлттэй үлдэхэд Тине шалмаг гэгч алхалж:

	— Баяртай Франц гэхэд Хоттер аль хэдийн холдсон байлаа. — Чиний зөвлөгөөг мөрдөх болно. Георигийн үүргэвчийг боолгох талаар ажиллана даа гэж Тине өөртөө шивнэв. 

	 

	 

	Анита хамуур, зээтүү авч цэцэрлэгтээ орлоо. Эндээс Шүлцийнхийг сайтар харж чадах ажээ. Цагийн өмнө Геориг албан тасалгаандаа орохыг Анита харсан билээ. Удалгүй гарч ирж магадгүй гэж горьдоно. Төмөр шүдтэй хамуур цэцэрлэгийн элсэн замд нарийн зураас татан байлаа. Анита соёолоогүй хэсгийг энд тэндээс суга татан авч заримдаа гал шар өнгөтэй хонгор зулын ургасныг шохоорхон ажиж явна. Түүний харц нь хашаан дээгүүр давж Шүлцийнх рүү чиглэх ажээ. Геориг, өчигдөрхөн гандаж цайсан цэрэг цамц, дотуур дан хувцаснаас өөр юу ч үгүй, дайны талбараас буцаж яваа харь нутгийн үл таних хүн байсан бол, өнөөдөр түүний эелдэг зан харьцааг тосгоны бүх иргэд хүртэх болж байгаа нь сонин хэрэг биш үү? Хэрэв тэр ухаантай сэргэлэн л бол хүмүүсийн авчирсан өндөг, шар тосыг авч хариуд нь хэрэв нэг тариачныг гахайнаас албал «үхсэн» гэж тэмдэглэж байх болно. Хэрэв өөрт нь өндөг, шар тос хангалттай бол гутал хувцас болон өөр зүйлийг цалингаараа авна. 

	Тэрээр одоо Ингэгийнд суусаар л байх болов уу? Аль эсвэл чинээлэг нэгэн тариачны хажууд сайн төхөөрөмж хэрэглэлтэй саруулхан өрөөнд суухыг хүсэхгүй юм болов уу? гэж Анита сэтгэх билээ. Анита ганцаараа байсан шиг Геориг бас л ганцаараа байсан. Бас тэгээд Анитагийн сэтгэлд Геориг үнэхээр таалагдсан юм. Орчин тойрныхоо амьдралыг хурц соргогоор ажиж хажуугийн хүндээ учрыг ойлгуулахдаа мөн ч сэргэлэн мэргэн ярина аа даа. Аль Георигтой анх учирсан тэр орой өөрөө өөрийнхөө замыг гэрэлтүүлж чадах эр хүн болохыг Анита бүсгүй мэдсэн юм. Тийм ч учраас гэрэлтүүлэгдсэн замд Анита өөрийн биеийг оруулж, халамжлуулах, халамжлах хүслэн галын дөл адил дүрэлзсэн юм. Зарим орой Анита түүнийг ирэх болов уу гэж хүлээж суудаг ч байлаа. Гэвч Геориг ирдэггүй байсан, мэдээжийн Ингэ түүнийг саатуулдаг биз. 

	Анита гудамж руу бас л ширтэв. 

	Мюллерийн өмнөх зам дээр Аманда авгай зогсож элдэв юм үглэж байгаа бололтойд сонин хачин юм гар аа юу? хэмээн Анита сэтгэж хашааны хананд ойртож очив. Ногоорон буй таримал модны жижигхэн мөчирт ассан цох хорхойг Анита чимхэж авахад цохны зургаан хөл нь агаарт асах юмаа олж ядан сарвалзана. 

	— Өглөөний мэнд, Райсын гэргий! гэж Аманда хашаан дээгүүр өнгийж мэндийн хариу өгөх зав Анитад өгөлгүй доогтойгоор инээж: — Та харин цэцэрлэгийнхээ сүүдэр бүхээгийг шинэ даргадаа зээл бариулахгүй юм уу? Түүнд уул нь хэрэгтэй л юм сан гэв. 

	— Яагаад? гэж Анита үл ойлгосон янзтай асууваас Аманда алгаа хавсарч:

	— Та юу ч мэдээгүй юү? Бурхан минь юу гэсэн үг вэ? Даргад албан ажлаа явуулах тасалгаа олдохгүй байгааг бүх тосгоноороо мэдэж байна шүү дээ. Шүлце сандлыг нь гаргаад тавьчихсан гэнэ. Одоо л дарга маань ёстой нөгөө, төв талбай дээр зогсож илтгэх болов уу даа. Хэрэв та тэр үед нь сүүдэр бүхээгээ зээлдүүлбээс ядахдаа толгой дээрээ ч болов халхавчтай байх шүү дээ хэмээвэл Анита эгдүүцэн:

	— Арай дээр өрөө олж чадах байлгүй дээ гэхэд Аманда толгой сэгсэрч:

	— Тэр чадахгүй ээ. Хэн тэгж өөртөө төвөг удаж гэртээ чирч аваачих юм бэ? Тийм тэнэг хүн ч харин нэг байхгүй дээ гэхэд,

	— Олон түмэн өөрсдөө сонгосон болохоор захирагдах л ёстой гэхэд Аманда хуруугаа гозойлгож: 

	— Хэлгүй хонх дуугардаггүйн адил ажиллах өрөөгүй дарга чинь яаж захирах юм бэ? Харин түүнийг зайлуулаад оронд нь байртай суурьтай тосгоны амьдрал мэддэг нэгийг тавих хэрэгтэй гээд хашаанаас холдож: — Хүүе өвгөөн! гэж сийрсэн сав барьсан бүдүүн авгайг харж дуудсанаа эргэж Анитад хандан: 

	— Түүнд би юуны урьд нүдээ үзүүлнэ. Мюллер ч бас тэгж шийдсэн юм шүү гэв. 

	Анита барьж агсан хамуураа шидэж гэр лүүгээ яаран алхлав. Гэртээ орж эрээн элгэвчээ тайлж өлгөөд тодхон өнгөтэй богино цамц өмсөж дэлгүүрт очихоор шийдэв. Дэлгүүрт авгайчууд цугларч эндэх тэндхийн сонин хачныг ярилцдаг тул Георигт ганц тасалгаа хэрэглүүлэх хүн ч юу магад, аль эсвэл ер нь өөр арга юу ч билээ хэмээн бодлоо. Том өрөөний хэрэг ердөө байхгүй. Том жижгээрээ манай сууцны өрөө шиг байвал болох юм гэж дотроо сэтгэн Анита гэр дотроо, эргэн тойрон ажиглах ажээ. Хэрвээ илүү тасалгаа байсан сан бол доо. Геориг өдөр бүр түүний дэргэд байх сан. Анитад илүү өрөө байхгүй нь даан ч харамсалтайяа. Ядахдаа саравчны талын өрөөнд нь ганц бие авгай суудаг. Хэрвээ тэр авгай өрөөг сулладаг сан бол... 

	Анита сэтгэл тавгүй янзаар нэг өрөөнөөс нөгөө өрөөнд явна. Унтлагын өрөөнд хоёр ороор юу хийх бил ээ? Сууцны өрөөнд хэн ч тоглодоггүй төгөлдөр хуур ямар шаардлагатай юм бэ? 

	Шүлце байшингаас Георигийг хөөсөн гэдэгт Анита гэнэт баярлаж өөрийнхөө хоёр өрөөнд дахин орж лавлан харснаа, хөлслөн суулгасан Грюндлих авгайн хаалгыг тогшив. 

	Асар удалгүй Анита гадаа гарахад халуун салхи хацрыг нь илбэж цэцэрлэгийн модны жижиг навчийг хийсгэх ажээ. Анита яаран алхалж очиж Шүлцийн байшин руу шагайв. Захиргааны албан өрөөний цонх нээлттэй ажээ. Харин Геориг ганцаараа байгаа болов уу гэхээс түүний зүрх цохилж байлаа. 

	Анитаг ортол Геориг хавтастай бичгийг эмхлэн агснаа сониучхан янзтай харав. Ширээн дээр шинэхэн том хавтаснууд байх бөгөөд дэргэд нь хадаасыг нь ахиулсан хуучин хутга байв. Анита жаахан ичингүйрч гар барьж мэндлэв. Ирэх замдаа хэлэх үгээ бэлтгэсэн боловч одоо түүнд туслах гэсэн санаагаа яаж илчлэхээ үл мэдэх ажээ. 

	Тэрээр

	— Хүмүүс чамайг ажиллах өрөөгүй гэж ярих юм гэж зовсон янзтай хэлээд, — Хэрэв тийм бол чи түүнд зовох явдалгүй ээ... Манайд хоёр тасалгаа сул бий. Түүнд ор л доо гэж дансаа болгоомжтойхон тавьж суугаа Георигийг зүрх цохилон, чухам юу гэдэг бол хэмээн харж зогсов. 

	Георигийн нүүрнээ хувирах шинж огт үгүй. Анита, сонссонгүй юм болов уу хэмээн сэтгэж санаа алдав. Геориг бичиг дансаа журамтай эмхэлж дуусаад Анита руу харж:

	— Хоёр өрөө? Чи өөрөө хаана байх гэж? Нүүх нь үү? гэвэл

	— Би хоёр тасалгааныхаа нэгэнд нь орно. Нэгэнд чи ажлаа явуулж болно. Саравч руу харсан арын цонхтой өрөөнд чи унтаж байж болох юм. Тэгвэл чи үргэлж... чи тосгоны төвд ойрхон байх болно. Хүмүүс чамтай ажил төрөл зөвлөх гэж ирсэн ч ойрхон юм. Нугын хөндийд суух нь тосгоны даргын хувьд зохимжгүй шүү дээ гэж Анита түргэн түргэн ярина. Ийнхүү ер бусын байдал нүүрэнд нь тодорч чичирсэн гараар харандаа оролдон буй Анитагийн гарыг Геориг бодлогошрон харж:

	— Суу, Анита! гэж сандал дөхүүлж: — Грюндлих авгай тэгээд яах бил ээ? гэж асуув. 

	— Тэр авгай одоогийн чиний байгаатай солих юм. Хүү нь саяхан гэрлэж өөр газар нүүсэн. Түүнд жижигхэн хямд өрөө хэрэгтэй гэв. 

	Геориг ширээний шургуулгыг гэдрэг нь татсанаа бослоо.

	Тэрээр тасалгаа дотуур бодлогошрон хойш урагш хөлхөнө. Шүлцед, чиний өрөөгүй болно гэж хэлэх хэрэгтэй байна уу? Тосгонд бүрмөсөн амьдрахаар Анитагийнд нүүж ирэх үү? Ингэгийнд Анита ирдэг шиг Ингэ бас л Анитагийнд ирж байх болов уу? Ер нь Ингэ ирэх болов уу даа? гэж сэтгэн Анита өөрийн нь тулд ирснийг Геориг мэдэж байв. Ингэ надад гомдохгүй байгаа даа? Гэвч Ингэгийнд миний дургүй хүн очоод байдаг билээ гэж бодов. 

	— Би байр эрээгүй гэж тайвнаар хэлж элдвийн тоо, нэрс бичсэн цаас харж зогсов. 

	— Чамайг эндээс гаргана гэдэг худлаа юм болов уу?

	— Худлаа гэв. 

	— Харахгүй юу, гудамжны чалчаанууд бас л үндэсгүй юм ярьжээ. Тэд нар чамайг Шүлце хөөсөн гэж ярих юм гэхэд Геориг:

	— Шүлце хөөхийг хүссэн юм. Гэвч чадахгүй гэж бичигтэй цаас ширээн дээрээс авч анхааралтайяа уншихад нь миний тус болох гэж хүсэх, үүний үл тоомсорлон байх ч дээ хэмээн сэтгэж Анитад дургүйцэл төрөв. 

	— Үүнийг үзээч гэж Геориг нэг хуудсыг ширээн дээгүүр түүнд ойртуулан: — Жар гаруй өрхийг би бүртгэлээ. Тэдний тарианы бүх талбай нь долоо, түүнээс арай ч олон хэсэг газар жаал жаахан буланд газар хавчсан юм шиг хавчуулагдсан байх юм. 

	Гэтэл эзэмшигдээгүй энэ их шимт хөрснөөс лав л таван томоохон талбай гарах юм. Нэг нь ойн захаас хөндийн ам хүртэл, нөгөөдөх нь Шау нуур, төмөр зам хоёрын хооронд... гэж түүний гар газрын зураг дээгүүр түргэн түргэн заав. Анита түүнд тулж очиж:

	— Чи өнөөдөр зөөж чадах уу? гэж намуухан асуув. 

	Анита өөрийн нь яриаг хайхрахгүй байгааг Геориг мэдэж гараа бүсгүйн мөрөн дээр тавьж ийн хэлрүүн:

	— Чиний хүслийн дагуу дараа очиж ч магадгүй. Харин одоохондоо эндээ байзная гэв. 

	Анита түүний гарыг барьж:

	— Тэгээд тосгоноос хол байсаар л байх юм уу? Одоо хүртэл тосгоны дарга нь ойр дөт байж ажил хэргээ амархан бүтээж сурсан болохоор хүмүүс чамд дургүйцэх болно доо гэвэл

	— Цагийн хувиар гаргаад ажиллавал хүмүүс дасах байлгүй гээд Геориг ширээ рүү эргэж данс бичиг рүүгээ тонгойн ажиллаж эхлэхэд Анита;

	— Би чамд туслах л гэсэн юм сан гэж зөөлөн хэлж босоход Геориг түүний гомдсон байдлыг ажиж Анитаг нөхөрсгөөр харан:

	— Анита, чи их сайн хүн юм. Гэвч чи сэтгэлээ юунд ингэж зовоож явдаг юм бэ? гэхэд Анитагийн царай улсхийж доош тонгойв. 

	— Чи мэдэхгүй байна гэж үү? хэмээн ичингүйрч Георигийн өмнө зогсох нь Анита эрх танхи өсөн буй бяцхан охин шиг харагдана. 

	Геориг эмэгтэйн үсийг энэрэнгүйгээр илбэж:

	— Зав болбол би очиж байлгүй яах вэ гээд цонхоор гадагш харж, одоо ажлаа хийлгүй болохгүй нь гэв. 

	 

	 

	Сууцны өрөөнд оёдлын машины дуу шаржигнана. Росхэн шалан дээр сууж даавууны өөдсөөр хүүхэлдэйгээ гоёж байлаа. Ингэ шинэ дээлээ түргэхэн оёж дуусгахаар хэдэн орой шамдан суужээ. Өнөө орой шинэ дээлээ өмсөх тул үдээс хойш л суужээ. Дээл дуусаж зөвхөн бүсийг шаглах л үлдэв. Намуухнаар дуу аялж машин нь нэгэн жигд хэмжээнд шуржигнана. Дээлээ оёж дуусаад өмсөж шүүгээний хаалга нээж том толинд харвал, дээл нь нарийхан цэвэрхэн болжээ. Бэлхүүсний нь орчмоор ноосон даавууны үл мэдэг нугалран харагдах нь бүсгүйн бие цогцсыг үзэмжтэй сайхнаар чимэх аж. 

	Ингэ өөрийн махлаг тэгшхэн цагаан мөр, дүүрэн бөөрөнхий булчингаа толинд хараагүйгээс хойш яасан ч их хугацаа өнгөр өө вэ? Авааль нөхөр хуримын цагаан хувцасны нь товчийг тайлж өтгөн хонгор гэзэгний нь сүлжээсийг анх удаа задалсан тэр нэг мөчөөс хойш их хугацаа өнгөрчээ. Ингэ ямар ч бодолгүй, дээш шуусан үсэндээ хатгасан зүүг авч үсээ сүлжин урд руугаа унжуулж, ингэвэл би залуу харагдах нь уу гэсэн шиг толинд харж удаан ширтэн зогсов. Гэвч хоёр нүдний нь зовхи бууж хацар юуны нь мах шуугджээ. 

	Ингэ нүднийхээ зовхийг арчиж үгүй хийх гэсэн шиг хуруугаараа илбээс хуруу нь хатуу ширүүн бөгөөд цаасан зүлгүүр аятай санагдав. Ингэ санаа алдаж гандаж хуучирсан хувцсаа сольж өмсөөд үсээ шууж хатгав. Галын өрөөнд орж жигнэж байсан боовоо модон хусуураар болсон эсэхийг нь шалгаж үзэв. Ингэ өнөө орой шинэ дээлээ өмсөж Георигт үзүүлэх гэж боджээ дээ? Геориг баярлах болов уу? Пульманн ч ирж магадгүй, аль эсвэл Бендт, Анита ч ирж юу магад. Ер нь өнөөдөр бол Ингэд ер бусын баярт өдөр билээ. Ингэ хувцасны шүүгээнд өлгөөтэй буй шинэ дээлээ байн байн харна. Анитад түүнээс гоё дээл бас байгаа болов уу?

	Анита сүүлийн үед бүр ч зориуд гангалдаг болсон учир нь Георигт таалагдахын тулд байсныг Ингэ мэднэ. Тэр ч байтугай нэг өдөр Анита:

	— Эмэгтэйчүүд эрэгтэйчүүдийн нэгэн адил эрх тэгш гэх юм. Гэвч хайртай дуртай сэтгэлээ эмэгтэй нь эрэгтэйдээ яагаад эхлэн хэлж болдоггүй юм бэ? Хэрэв тэгж заншил болоогүй сэн бол би Георигт аль хэдийн хэлсэн дээ гэж нэг удаа Ингэд ярьсан билээ. 

	Харин Ингэ бол би Георигийгоо заавал авна, гэхдээ эхлэн хэлж би хэрхэвч чадахгүй, түүгээр үл барам Георигийн хурц тунгалаг харц миний нүүрнээ тусахад хэлэх үг минь алга болж хэл минь татчих шиг болдог шүү дээ хэмээн бодох ажээ. Халуун нар шатаж тасалгаанд бүгчим. Ингэ шүүгээнээс шинэ бүтээлэг гаргаж ширээгээ бүтээх зуур, "би ч хэлж ердөө чадахгүй гэснээ, би Вальтерийг хүлээх ёстой" гэж бодно. Хэрэв өнөөдөр Вальтер хүрээд ирвэл... гэж бодоход айж тэвдэх шиг болов. 

	Вальтерийн ирэхийг Ингэ өнөөдөр л лав хүссэнгүй. Магадгүй юм, харин маргааш нөгөөдрөөс бол яах вэ. Өнөөдөр л битгий ирээсэй. 

	Ингэ гэнэт цонхоор гадагш харахад нөхөр нь харагдахгүй байгаа нь харин түүнийг баярлуулах шиг ажээ. Цонхон дээр Ингэгийн бүтэн сайн өдөр цэцэрлэгээсээ түүж авсан алтан зул цэцгийг өндөр гоё ваарт суулган тавьжээ. Ингэ түүнийг авч ширээн дээр тавин цэцгийг цэгцлэв. Дараа нь Ингэ алхам ухарч чимсэн ширээгээ ажиглана. Үдийн наранд дэлбээгээ дэлгэсэн алтан зул одоо оройн цаг болохуйяа дэлбээгээ дахин хумхив. Яасан догь харагдана вэ, хэлж баршгүй гоё цэцэг юм гэж бодов. Ингэ олон янзын цэцгийг олон удаа харж сонирхсон боловч энэ цэцэг шиг их сайхан санагдаж байгаагүй ээ. Цэцгээ дахин цэгцэлж дахин ухарч харвал улам ч гоё болсон мэт санагдана. Өнөөдөр Георигт тавих цэцэг бол онцгойлон баяр баясгалан, нөхөрсөг ёсыг илчилсэн байх ёстой гэж Ингэ бодно. Ширээн дээрх цэцэг «инээмсэглэж байна» гэж хүмүүс итгэх ёстой. Манай баяр баясгалантай байгааг Геориг анзаарч мэдэг. Ингэхээс өөр би түүнд юу гэж хэлэх билээ. 

	Ингэ цэцэрлэгт очиж горхины эргээр ургасан хаврын яргуй цэцгийг түүж гартаа багтахгүй болохоор хормойлж гэр өөдөө яаруу алхана. Ваартай алтан зулаа шүүгээн дээр тавьж алаг цэцгээ ширээн дээр тавьсан нь хэчнээн гоё харагдана вэ! Ингэгийн сэтгэл хөдөлж төрөлхийн дөлгөөн харцанд нь баярын тэмдэг илрэх бөлгөө. Оройн шар наран цонхны шилийг нэвт тусаж Ингэгийн зөөлөн хонгор үсийг шарах ажээ. Гэтэл үнээ нь хоолоо нэхэн мөөрч бүсгүйн бодлыг самууруулав. Тэжээл тавих цаг болжээ. 

	Тинегийн өрөөнд Юрген сууж байснаа ээжийнхээ дуудахад давшуургаас гулсан бууж гарах гэтэл нь

	— Дуудаж л байг гэж Тине хориглож

	— Бүхэл өдөржингөө л зугаалсан даг. Одоо хоёрхон үхэрт тэжээл тавьчихаж чадалгүй дээ гэхэд,

	— Ээж боов хийсэн шүү дээ, өнөөдөр гэж Юргенийг хэлэхэд Тине:

	— Харин тийм гэм. Цаадхын чинь төрсөн өдөр үү, аль эсвэл чиний төрсөн өдөр үү? Юу болчхоод сайн өдөр ч болоогүй байхад боов хайрч суудаг бил ээ?

	— Манайд ирсэн хүн тосгоны дарга болсон тул ээж баяр хүргэх гэж байгаа юм. 

	— Түүнд зориулж ийнхүү хөл алдаж байгаа юм вий? Надад ч, чамд ч тийм сайхан боов барьж өгдөггүй шүү дээ. Ээж чинь та нарыг унтуулчхаад л тэр хүнтэй цэнгэж байдаг юм шүү дээ гэвэл Юрген:

	— Ээж бидэнд боовноос өгнө л дөө гэж итгэлтэйгээр хэлэв. 

	— Та нарыг хуурахын тулд хумсын чинээ юм л өгдөг байж магадгүй. Тэгэхлээр та нар ам хөдөлгөх юмтай болсондоо хууртагдан баярлаж, ээж чинь харийн тэнүүлч хар дээр бүх биеэрээ ойчоод байгааг эс анхаарах болно оо. Аяа, хүүхдүүд минь та нар мөн ч тэнэг байна даа гэж Тине шүдээ зуухад Юрген босож тасалгааны голд учраа үл олох янзтай гайхан зогсож эмээгээ ажиглаж байснаа ийн асууруун:

	— Ээж тэгээд Георигийг Росхен бид хоёроос илүүд үзэж байгаа юм уу? гэж асуухад Тине толгой дохиж:

	— Энэ бол хэрэг дээрээ хоосон горьдлогоор бие хуурч байгаа хэрэг юм. Геориг бол яасхийж байгаад энэ хашаанд энэ гэрийн эзэн нь болдог билээ гэж л одоогоор сэм ажиглаж суугаа юм. Хэрэв тэр энэ гэрт суурьшвал бүх эд хөрөнгө чинь нохойн замаар орох нь тэр. Энэ явдлыг аав чинь мэддэг ч болоосой... гэж Тине хуурай нүдээ арчихад Юрген харж:

	— Та юунд уйлж байгаа юм шиг ингэдэг юм бэ? Та уйлаагүй л байна шүү дээ гэхэд:

	— Хүү минь, ээж нь нулимсгүй болсон юм. Уй гашууд их нэрвэгдэж, шаналсан хүнээс нулимс гардаггүй шүү дээ. Чи түүнийг одоо хүртэл мэддэггүй гэж үү? гэхэд Юрген толгой сэгсрэв. 

	Ингэ гаднаас хүүгээ хоёр дахь удаагаа дуудав. Гэвч эхийн дуудлагад дөжрүү хүү нь дүлий мэт давч үгүй зогсоно. 

	Юргенийг галын өрөөнд ортол Ингэ:

	— Юрген! Явж үнээнд тэжээл тавиарай гэв. 

	Юрген баяр ёслолын үед гаргадаг сайн аяга, тавгийг ил гаргасныг хараад, 

	— Бид өнөөдөр баярын өдөр шиг сайхан юм идэх юм уу? гэж асуухад Ингэ толгой сэгсэрч:

	— Та нар үгүй, миний хүү. Росхен та хоёр хуучнаараа, одоо ингэсхийгээд хоолоо идчихээд унтана. Та нарын хувийг ээж нь аваад цааш нь тавьчихна. Маргааш өглөө идээрэй хэмээвэл,

	— Бид хүүхдүүдэд урьтаад өгөхгүй юу? гэхэд Ингэ инээж:

	— Юрген! Чи чинь тэнэг юм уу даа. Сайн хүү мөн бол хүлээдэг юм. Зочид нь үргэлж түрүүнд идэж уудаг юм. Тэр үед орой болсон байх тул хүүхдүүд унтах хэрэгтэй. Маргааш өглөө өөрийнхөө боовыг аваарай. Эвдэж зүссэн боовыг ширээн дээр тавихад эвгүй шүү дээ. За одоо явж ажлаа түргэн дуусгая. Би хойноос чинь удахгүй очно гэвээс Юрген дуу гаралгүй гарч явав. 

	Малдаа тэжээл тавьж дуусаад хүүхдүүдээ оронд оруулж Ингэ тун ч цэмцгэр хувцаслав. Шинэ дээлээ өмсөж толинд нэг харснаа цонх руу очиж Геориг ирж байгаа эсэхийг харна. Ингэ түүнийг тэсэж ядан хүлээх ажээ. Яагаад одоо хүртэл ирдэггүй бил ээ? Өдийд хаана байгаа бол? Гэтэл Георигийн тэртээ тэнд ирж буйг Ингэ аргагүй л олж харлаа. Ингэгийн зүрх хүчтэй цохилж Георигийн гоолиг тэгшхэн бие, хол хол алхааг ширтэн зогсох ажээ. Түүнийг яаруу алхлан ойртоход Ингэ зол жаргал нь айсуй мэт баярлан ширтэх билээ. 

	Гэнэт Ингэгийн баяр баясгалан манан адил замхарч мэгдэн сандарсан нь Георигийн цаанаас дугуйтай хүн гарч ирж түүнийг агшин зуур гүйцэн ирсэн хэрэг байжээ. Тэрхүү дугуйтай хүнийг Георигийн хажуугаар өнгөрөхөд Ингэ өнөөдөр пүрэв гараг болохыг сая санаж Штриболд даавууны үнэнд авах тосоо аваачихаар айсуйг мэдэв. Ингэ галын өрөө рүү гүйн орж Георигийг ирэхээс өмнө Штриболдод тосыг нь өгч тонилгохоор тосоо түргэхэн жинлэхээр шийдэв. Хүнсний бараагаар даавуу худалдаж авсныг Геориг мэдэх хэрэггүй. Геориг бол зарчимч учраас хатуу сэтгэлтэй хүн. Хэрэв тэр энэ явдлыг мэдвэл намайг тогтуухнаар ширтэж, «Хэрэв тариачин бүр ийм худалдаачин болбол хотын ажилчид маань юу идэж амьдарч, ямаршуу байх бил ээ?» гэж хэлэх болно. Магадгүй бүхэл оройгоо үг дуугүй сууж, хаашаа ч хамаагүй явж мэднэ хэмээн бодоход түүнийг саяхан тэвчин ядан хүлээж агсан Ингэ одоо харин аль болохоор цаашаа байгаасай гэж бодох боллоо. 

	Ингэ яаран тосоо жинлүүр дээр тавьтал хүний хөлийн чимээ сонстож хаалга тогшив. 

	Штриболдод ширээ зассанаа үзүүлэхгүйн тулд Ингэ сууцны өрөөнд оруулж түргэхэн шиг холдуулахыг хичээх тул сандал тавьсан ч үгүй ээ. Гэвч Штриболдод яарах төлөв огт үгүй бөгөөд Ингэг гайхан харж гоё цэвэрхнийг нь гаслан магтах ажээ. Ингэ сандлын түшлэгээс барьж сэтгэл хямралтайгаар чих тавин ямар нэг юм чагнана. 

	Штриболдын дараа Геориг удсан ч үгүй ирэв. Тэрээр өнөөдөр Пульманнтай ажил төрөл зөвлөж дуусаад баяртайгаар амрахаар иржээ. 

	Өнөө орой надтай ярих зав Ингэд байгаа болов уу? Сүүлийн хэдэн өдөр бид хоёрт үг солих ч зав байгаагүй билээ гэж бодож явна. Ойрдоо өдөр уртсаж Ингэ оройн цагаар цэцэрлэгтээ их ажилладаг болсон тул галын өрөөнд сууж ярилцдаг нь тасарсан. Ингэ тарианы талбайгаас оройтож ирэх явдал олонтоо тохиолддог байснаас гадна Геориг хурал зөвлөгөөнд сууж бүхэл оройгоо тосгонд өнгөрүүлдэг ч байлаа. Харин өнөө орой бол Геориг Ингэтэй хамт байхыг хүсэж өөртөө зориуд чөлөө гаргасан билээ. Ингэ энэ тосгонд төрж өссөн болохоор тосгоны байдал, хүмүүсийн талаар нэгд нэггүй мэдэх билээ. Ийнхүү Геориг түүнээс асууж лавлах, ярих зүйл нэлээд байв. 

	Сүүлийн хэдэн хоног Георигийн амьдралд их л сонин зүйл тохиолджээ. Өчигдрийн хуралд Ингэ яагаад очсонгүй бил ээ? Сүүлийн үед ажил их хийсэн юм сан, бие нь зүгээр байгаа даа? хэмээн бодох ажээ. 

	Геориг хашааны хаалган дээр ирэхийн хамт байшин налуулсан унадаг дугуйг харав. Гэвч энэ удаа ердийнх шигээ уур нь хүрсэнгүй ээ. Штриболд өнөөдөр Ингэгийнд ирлээ ч гэсэн хөндөж чадахааргүй баярт сэтгэл Георигт төрсөн билээ. Геориг саравч руу очвол үүдэнд нь ногоон өвс ачсан тэрэг байв. Үхэр нь өвсөө идэж дуусжээ. Саравчийг цэвэрлэж хэвтэр нь засагдаж, ерөөс ажил цэгцэрсэн шинж илт ажээ.

	Геориг байшинд орвоос галын өрөөнөөс Тине авгайн оройдоо чанадаг ногоон цайны үнэр ханхална. Тэрээр нүсэр алхаагаар шат өгсөж сууцны өрөөний үүдэнд очтол хаалга нээлттэй байхад үүдэнд нь зогсов. Энэ жижигхэн өрөө өнөөдөр баяр ёслолын байдалтай чимэглэгдсэн нь үүлээ хөөсөн тэнгэр адил цэмцийх ажээ. Ингэ өнөөдөр гэрийн муу даашинз ч өмсөөгүй, хормогч ч зүүсэнгүй. Харин сүрлийн өнгөт хонгор шар үс, наранд гандан борлосон царайд нь үзэсгэлэнтэйеэ сайхан тохирсон тодхон цэнхэр дээл өмсжээ. Ингэ өрөөний төв дунд, нялуунаар инээмсэглэн буй Штриболдын өмнө зогсож байв.

	Штриболдын инээн ярих гуншаа дуу Георигийн чихнээ хадаж:

	— Танд энэ даавуу ингэж гоё догь зохихыг би мэдсэн юм. Тэгээд танд зориулж авсан хэрэг шүү дээ. Та яг л хатан хүн л гэж ийм байдаг байх гэмээр харагдаж байна шүү. Би таныг ийм л байгаасай гэж үргэлж хүсдэг юм. Сайхан шар ногоон өнгийн даавуун пальто танд авчирна. Түүнийг өмссөн, ганган бүсгүй таныг хэн ч сайхан хүүхэн гэж нүд хаях болно хэмээн элдвийг ярихад цааш сонсохыг үл хүссэн Геориг буцаад намуухан алхаад явчхав. Байшингийн гадаах сандал дээр суухад Штриболдын үг түүний бодолд эргэлдэнэ.

	Штриболд Ингэд дээл авчирч өгсөн байх нь одоо бас дээл авчирч өгнө гэж амлаж байх юм. Чухамхүү ямар учиртай хүн болоод энэ эмэгтэйд ийнхүү тал засдаг бил ээ? Аль эсвэл энэ зальт нөхөр Ингэг хуураад байна уу? Ингэ тэгээд Штриболдод хуурагдаад байх юм болов уу? Аль эсвэл Ингэ түүнд сэтгэлтэй юм болов уу? Нөхрөөсөө ямар нэгэн хэл сураг огт үгүй байхад Ингэ гэрлэж л лав чадахгүй юм даг хэмээн Геориг шанаа тулан сэтгэл тавгүйгээр бодлогошрон суух ажээ.

	Георигийг сууцны өрөөний үүдэнд зогсож байгаад буцаж гарсныг Тине сайн ажиглажээ.

	Тине түүний хойноос ирж,

	— Та тосгоны дарга бол оо юу? гэхэд ирэхийг нь мэдээгүй суусан Геориг түүн рүү огцом харснаа толгойгоо дурамжханаар дохив.

	— Аа, тэгээд та бидэнтэй салах ёс гүйцэтгэхээр ир ээ юү? Тэр нь ч зөв л дөө. Манай бэргэн ч болсон амьтны хэл амнаас гарч амрах биз гэхэд Геориг түүний далд утгатай үгийг үл ойлгон:

	— Амьтны хэл ам яана гэнэ ээ? гэж асуух нь түүний анхаарлын зөвхөн өчүүхэн хэсэг нь Тинегийн ярианд хандсан нь илт ажээ. 

	Тине Георигт ойртож:

	— Та өөрөө ч гэсэн юмны учир ойлгоно шүү дээ. Эр нөхрөө хүлээж буй эхнэр хүн гэртээ өөр хүнийг суулгахад амьтан их л шивэр авир хийх юм. Манай бэргэн ч бодлогогүй хандсан хүн. Өөрөө хэзээ хойно учрыг ойлгосон авч таныг учрыг нь ойлгох биз хэмээн өөрт тань хэлэхийг хүсээгүй юм гэхэд Геориг хөгшний үгийг сонсож цавчрамхай жартгай нүдийг нь ширтэв. 

	Түүний санаа зовон сэтгэл хөдлөхүйеэ бие цогцос хямравч нүүрнээс нь тийм төлөвийг хэн ч үл ажна. Ингэ Георигоос холдохыг хүсэж байсан байх нь ээ. Гэтэл Геориг хэт ташаа ойлгож Ингэ өөртэй нь хамт байх дуртай гэж эндүүрч байжээ. Геориг элдвийн зүйлийг бодоход амьсгалахуйяа хүнд болж уул асуудлын учрыг нарийн ойлгож мэдэхийн тулд гараа ар тийш зааж зоримгоор ийн асууруун:

	— Энэ хүн ямар учиртай бил ээ? хэмээхэд Тине хүйтэн инээдээр нүүрээ таталзуулж:

	— Энэ бол манай голомтын дотнын түнш учир үргэлж айлчлах ёстой юм гэв. 

	Георигийн дотор давчдах авч бие барьсан янзтай цагаа харснаа:

	— Би явалгүй болохгүй нь, Ингэд та хэлээрэй, миний албан ажил тосгонд очихыг шаардаад байна. Би түүний зочломтгой явдалд нь талархал хүргэх гэж ирсэн юм... Гэвч би буцъя, дараа болъё, миний өмнөөс мэнд хүргээрэй гэж Тинетэй салах ёс гүйцэтгэх гэтэл хөгшний үгэнд дурладаг нь хөдөлж:

	— Та хаачих нь вэ? Танд албан тасалгаа ч байхгүй гэсэн биш үү? Харин та Шүлцийнд түр байзнах гэж байгаа бол тэд нар лав зөвшөөрөхгүй дээ гэсэнд нь Георигийн зэвүү хүрч

	— Миний төлөө та санаагаа бүү зов! Би албан тасалгаатай ч болно гээд босон, эргэж харалгүй хашааны хаалга хаян явж одов. 

	Тэрээр тосгоныг чиглэн яаруу алхахад хойно нь үлдсэн Нугын хөндийд цагаан манан дээш суунаглан өдрийн тунгалаг гэрэл оройн бүрэнхийд шилжсээр асар удалгүй алсын бараа сүүмэлзсээр харанхуй болов. Энэхүү өтгөрөн буй харанхуй орчин Георигт тааламжтай сайхан санагдахад алхаагаа сааж явсаар тосгоны захад ирж бодлогошрон зогсоно. Ойрх нэгэн байшингаас нялх хүүхдийн уйлах дуун сонстоход үр хүүхэд ч үгүй, гэр бүл ч үгүй түүний амьдрал хэчнээн уйтгартай мэт санагдах нь Георигийн сэтгэлийг түгшээх ажээ. Геориг цааш алхлан цэцэрлэг байшингуудыг алгасан өнгөртөл Анитагийн байшингийн дэргэд тулахад ажиглаваас цонх нь гэрэлтэй тул хоёр зурвас гэрэл үүдний довжоон дээр тусаж байлаа. Геориг зогсосхийж цонх руу санаа алдан харснаа цааш алхав. 

	Тэрээр Анитатай ч ярихыг хүссэнгүй. Зөвхөн өөрийн бодлын хамт хүнгүй зэлүүдэд ганцаар байхыг хүсжээ. Геориг Пульманнын руу очиж ярилцахыг хүсэх боловч нэгэнт орой болсон тул айлууд аль хэдийн унтсан биз. Геориг өөрийг нь тосгоны даргаар сонгосон тэр нэгэн хурлын тухай бодов. Хуралдагсдын дотроос намын гишүүд Георигт гүнээ найдаж хуучин даргаас хавьгүй илүү зүйлийг бүтээнэ гэж өндөр найдвар хүлээлгэж байсан, бас хуралд оролцогчдын хэсэг тариачид түүнийг харийн хүн хэмээн гадуурхаж дөнгөө дангаа олонх нь саналаа өгсөн болж сонгогдсоноо Геориг эс андах ажээ. Тийм ч учраас хөдөө аж ахуйн зөвлөлийн дарга Георигтой салах ёс гүйцэтгэхдээ:

	— Таны эсрэг зогсох хүмүүс энд бий. Тэр бэрхшээлийг зоригтой давах хэрэгтэй гэж хэлэхэд Геориг:

	— Би тэдэнтэй зохицож ажиллана. Би ганцаараа биш гэдгийг мэдэж байна хэмээн хэлсэн нь өчигдөр оройхон биш бил үү? 

	Гэтэл өнөөдөр анх энэ тосгонд ирсэн орой шигээ гудамжинд гав ганцаар зогсох ажээ. Анх ирсэн тэр орой Шүлце түүнийг Ингэгийнд илгээж Фритцийн бичсэн, хожим нь Ингэд өгөөгүй бичгийг өвөртлөөд явж билээ. Тосон дэнлүүгээр бүдэгхэн гэрэлтүүлсэн галын жижиг өрөөнд Ингэтэй элдвийг хөөрөлдөн өнгөрүүлсэн зугаатай үдшүүдийг Геориг бодно. Георигийн үзсэн дуулснаа ярихад Ингэ анхааралтай сонсон хааяа ганц хоёр үг хэлдэг сэн. Ингэ түүнийг асуусан, бодлого болсон харцаар байсхийгээд л хардаг байсан билээ. Түүний дөлгөөн дулаан харцанд Георигийн дотор нь гэрэлтэх шиг болдог сон. Тэгж харж суухдаа яагаад чи явахгүй байна вэ, юунд манайд сууна вэ? гэж боддог байжээ дээ. 

	Гэнэт шар шувуу хашхирахад энэхүү бодлоос Геориг ангижирч эргэн тойрноо харвал тосгоны захад гарч нурсан барилгын дэргэд иржээ. Нейрен тосгонд ирсээр Георигт тулгарсан анх удаагийн сэтгэл түгшилт энэ билээ. Геориг зогсож орчноо ажвал бараан хар барилгууд шөнийн харанхуйд нойрсох мэт дүнсийх ажээ. Хааяа нэг цонхны хөшигний завсраар гэрлийн зурвас гудамжнаа тусна. Георигийн ойролцоох зурвас гэрэл гарах нэгэн цонхны цаана хурц сэргэлэн нүдээр гадагш ширтэж суух нь Анита билээ. Гэвч Георигийн бодол сайх байшинд туссангүй, харин тэртээ тэр Нугат хөндийд орших хуучирч гандсан дээвэртэй жижиг байшинд чиглэх ажээ. Геориг хэдийгээр Ингэгийн тухай бодохоо болихыг хүсэх боловч эрслэн тэмүүлсэн сэтгэлийг самууруулан татах хүчин хаана ч үгүй нь төвөгтэйеэ. Сүмийн хонхны цохилт чихнээ тов тодхон сонстоход Геориг уйтгар гунигаар цагийг нөхцөөхөө больё хэмээн шийдэн эргэж тосгон руу алхав. 

	Тэрээр гэрэлтэй цонхнуудын нэгийг зөөлнөөр тогштол Анита цочин бослоо. Ийм орой болсон хойно хэн тогшдог бил ээ? Аль эсвэл айл андуурсан хүн юм болов уу? хэмээн бодож Анита чагнана. 

	Гэтэл дахин тогшив. Анита тээнэгэлзэн зогссоноо цонх руу ойртоход сүүдэр нь хөшиг дээр тусвал:

	— Анита, би байна. Намайг таньж байна уу? хэмээх зөөлөн дууг танимагц хамаг бие нь зарсхийн хайр дурлалд зүрх нь булгилан цохиж зогссоноо огцом эргэж хаалга тайлж өгөхөөр шалмаг алхав. 

	Тэд бие биеийг харж хэсэгхэн дуугүй зогссоноо Геориг:

	Би жаахан оройтож ирлээ гэх нь уучлалт гуйсан янзтай бөлгөө. 

	Анита түүний гараас татаж гэртээ оруулан: 

	— Манайд байх биз гэж Георигийн гартаа эргүүлсээр буй малгайг авах зуур түүний царайд сэтгэл тавиун шинжийг олж харжээ. 

	— Чи яагаа вэ? хэмээхэд,

	— Яагаа ч үгүй ээ хэмээн Геориг инээмсэглэж ядан асууруун: — Би бодлоо, нээрээ ч чиний хэлдгээр тосгоны дарга, тосгондоо суурин байх нь зүйтэй юм. Чи эртээд намайг өөрийндөө байрла гэж үнэнээсээ хэлсэн биз? гэв. 

	Тэд бие биедээ тулан зогсоход Анита хурлын дараа Георигоор хүргүүлж ирсэн тэр нэгэн оройг бодно. Тэр орой эд нар бас л ийм ойрхон зогсож байсан. Гэвч тэр орой Геориг үнэн хайрын үүднээс Анитаг үнссэн болов уу даа? Анита жижигхэн булбарай гараа түүний шуун дээр тавьж:

	— Чиний ирсэнд их баярлалаа гэж уяхан өгүүлбэл Геориг түүнийг харж бүсгүйн туяхан гар илэхийг мэдэрч байлаа. 

	Анита улам ойртож тачаангуй сэтгэлээ тэвчиж үл ядан Георигт наалдахад Геориг тэвэрч авсан боловч нүдээ анин Ингэг бодох ажээ. 

	Баяр ёслолын байдалтай засагдсан Ингэгийн жижигхэн өрөө, гоё сайхан цэцэг, Штриболдтой ярьж байгаа Ингэгийн дүрс, Георигийн дотор тов тодхон дүрслэгдэх ажээ. Ингэг хэн нэг хүнээс булаан авч бат бэхээр чанга тэврэх шиг санагдан бачуу амьсгална. 

	Анита мөн Георигт чанга тэврүүлсэндээ сэтгэл нь ханан зол жаргалтай байх билээ. Анита асууруун:

	— Чи надтай үргэлж хамт байх уу? гэхэд Георигийн бодол алсаас буцан ирж Анитаг ширтсэнээ, намайг үзээд баярлах хүн нь ганц энэ юм даа, юунд би түүнээсээ зугтана вэ хэмээн сэтгэвч асуултад нь хариу өгсөнгүй ээ. 

	 

	 

	Ингэ орондоо хэвтэж аажмаар тодрон буй үүрийн гэгээ туссан жижигхэн цонх руу ширтэнэ. Шөнийн турш унтаж амраагүй түүний хоёр нүд нь чилж толгой нь өвдөв. Цонхны шилнээ өглөөний нарны улбар ягаан туяа дөнгөж тусмагц биеийн ядаргаа эс гарсан боловч орноосоо хүчлэн босов. Сүлжмэл урт гэзэг нь зөөлөн мяндсаар хийсэн унтлагын цамц өмссөн тэгшхэн мөр лүү нь буухад хойшлуулж өвдөг дээрээ гараа тавин ядарсан янзаар бодлогошрон сууна. 

	Геориг яагаад явчихдаг бил ээ? Надтай ганц үг боловч солиод явах зав түүнд үнэхээрийн байсангүй гэж үү? Аль эсвэл би түүнийг өчүүхэн муу гэртээ өөриймсөг болгон дасгаж чадсангүй юу? Хэрэв хүн өөрийн гэр орон минь хэмээн бодсон сон бол түүнийг эргэж харах ч үгүй хаяж явахгүй сэн. Харин хүний гэрээс бол салах ёс ч гүйцэтгэлгүй явж болох юм даа хэмээн Ингэ бодож суулаа. Би тун их алдаа хийж дээ. Түүнийг хүний хүн мэтээр харьцаж байсан минь буруу болжээ. Геориг минь хаашаа яв аа бол? гэж дахин дахин бодол болно. 

	Гэгээн цагаан өдөр аль хэдийнээ айлчлан ирсэн боловч шөнийн турш сэтгэлийг шаналгасан эл бодлууд Ингэгээс салаагүй хэвээр билээ. Төдхөн Георигт уурлаж түүнийг зэмлэх сэтгэл төрөв. «Ер нь л тусгүй хүн юм даа» гэж бодон хөмсгөө зангидав. Түүний төлөө элдвийг бодон шаналж биеийг зовоохын хэрэг юу билээ, дуртай зүгтээ л явна биз. Би урьж авчраагүй, хөөж явуулаагүй. Анх энэ тосгонд ирж айлд зарцлагдаж байхдаа муу өрөөнд минь идээшлэлтэй сайхан л байсан юм. Адаг сүүлд нь тосгоны дарга болчхоод өөдтэй тохитой байр сонгосон биз гэж сэтгэх нь Ингэг юунаас ч илүү эмзэглүүлэв. 

	— Геориг чи ийм хүн байсан юм уу? гэж Ингэ амандаа шивнэв. 

	Үүдээр Тинегийн алхахыг сонсож Ингэ цочиж шаналсан бодлоос сэргэвээс аль хэдийнээ өдөр болж мал нь тэжээлээ хүлээж байлаа. Өчигдрийг Ингэ бүхэл өдрөөр нь Георигт зориулж өнгөрүүлсэн билээ. Зөвхөн Георигт зориулсан. Ингэ доод уруулаа зуун түргэн гэгч хувцаслан гарч сурсан янзаараа шатан дээр зогсож дээврийн тасалгааг чагнав. 

	Геориг өрөөндөө байхгүй болов уу? Георигийн ирснийг Ингэ арай сонсоогүй юм биш биз? Георигийн явахдаа хэлсэн үгийг нь Тине буруу ойлгосон ч байж магадгүйеэ дээ. Геориг зөвхөн өчигдөр оройн тухай ярьсан болов уу? 

	Дээвэрт юу ч үл сонсогдох бөгөөд зөвхөн галын өрөөнд Тинегийн тогоо шанагаар оролдох нь сонстоно. Тине хаалганы завсраар шагайж байснаа Ингэг орж очиход ерийнхөөсөө их л найрсаг царай гарган асууруун:

	— Өнөөдөр ч бага тогоондоо шөлөө чанана биз? гэхэд Ингэ гайхаж учрыг үл ухан харвал, 

	— Хоолны нэг сав хорогдсон шүү дээ гэв. 

	— Аа тийм ээ, тийм... гэж Ингэ хаалганы бариулаас барив. 

	— Ёстой нэг хэрцгий амьтан шүү гэж Тине юу гэх бол гэсэн байдалтай Ингэг харж өгүүлрүүн: — Тонилсон нь хэчнээн сайн болов оо, бидэнд хамгийн наад зах нь шөл хүртэл бага чанах болж байна шүү дээ. Тэгээд бас нэг ч удаа баярлалаа гэж хэлээгүйг нь... бас хэчнээн их дээгүүр толгой вэ гэхэд Ингэ:

	— Ямар учиртай болоод явсныг нь та мэдэхгүй шүү дээ. Явахаас өөр аргагүй л болсон биз гэв. 

	— Ямар учир болсон байв гэж дээ. Том болсон хүн ихэвчлэн урьдын байснаа мартдаг юм. Зөвхөн цөөнх нь удаахан мартдаг юм. Тэр ч тэгээд хүний төрөлхийн зан авираас л болно шүү дээ гэж би үргэлж ярьдаг билээ гэхэд Ингэ зоримог өгүүлрүүн:

	— Георигийг ийнхүү зүйрлэж ярих үндэс танд огт үгүй билээ. Тэр хүн манайд түр зочилж байсан болохоор манайд үргэлж байж яахан чадах вэ гэвэл Тине сэтгэл хангалуун толгой дохиж байлаа. 

	Ингэг гарч одоход Тине яаруу гэгчээр өглөөний зууш бэлтгэв. Георигийг хөөж явуулсан тухай Хоттерынханд дуулгах сан гэхээс хөл нь газар үл хүрэх ажээ. Энэ удаа Хоттер ч түүнд шан өгөхөд гар төдийлөн их татгалзахгүй биз. 

	 

	 

	Хүмүүс толгойгоо нийлүүлэн шивэр авир хийх нь Анитагийнд Геориг суух болжээ гэнэ. Том дарга болсон болохоор юу гэж ажлаа гүйцэхгүй байгаа Ингэгийнхийг тоох вэ. Тосгоны төвд тохитой тухтай байр хэрэгтэй байлгүй дээ гэлцэнэ. 

	Зарим нь Ингэд:

	— Түүнээс холдсон чинь аз гэж мэд! Эцсийн эцэст тэр чинь чиний арьсыг хуулж, үсийг чинь зулгаах байсан юм гэхэд Ингэ тоглоомоор:

	— Хоёр хүүхэдтэй, ажлаа гүйцэхгүй байгаа бэлэвсэн эхнэртэй тэгж балрахгүйгээ мэдэлгүй яах вэ дээ гэнэ. Тэгэхэд зарим нь:

	— Тийм ээ, тэр чинь бусдаас ялгах юм ердөө ч байхгүй, бас л нэг зальт байгаа юм гэхэд Ингэ илтээр эсэргүүцэж:

	— Би тэгж ердөө хэлэхгүй юм шүү гэнэ. 

	Ингэ хойшид Георигийн тухай ярихгүй байхыг хичээх боловч үгэнд дуртайнууд үргэлж янших нь төвөгтэй. Урьд өмнө өөрийн нь төлөө санаа зовж асарч яваагүй Аманда авгай хүртэл найрсаг дотноор инээмсэглэж:

	— Бурхан минь, Ингэ! Энэ чинь юу гэсэн үг вэ? Нейрен тосгонд гүйж ирээд тэгээд даргыг нь түлхэж зайлуулчхаад суудал дээр нь өөрөө гараад сууж л байна шүү дээ гээд Ингэд сэтгэл зовсон байдал гаргаж, — Төдий удаан тэжээж тэтгэчхээд адаг сүүлд нь талархлын үг ч үгүй хоцорсон таныг л би өрөвдөх юм гэхэд Ингэ:

	— Түүнийг талархаж баярлуулаад байх юм би огт хийгээгүй ээ. Харин тосгоны дарга болсон нь надад зүйтэй л санагддаг шүү хэмээн хариу өгөв. 

	— Аа тэгвэл тэр танд өөр аргаар туслах нь ээ дээ? гэж зальтай нүдээр инээхэд Ингэ учрыг үл ойлгосон янзаар ширтэн:

	— Яаж? гэж асуулаа. 

	— Бурхан минь, хотын дарга хүн чинь яаж ч чадна. Чамд л гэж ярихад танайх шиг жижиг өрхийн албан журмын оногдлыг ганцхан хуурамч зурвасаар л бөглөчих жишээтэй юм шүү дээ гэхэд Ингэ уурлаж сайх хөгшнийг догшноор харж:

	— Та тоглоом хийхээ боль доо! Бид хүүхдийн тоглоом биш шүү дээ хэмээвэл:

	— За за гэж Аманда ухран, — Таныг би хэлээгүй харийн газрын тэнүүлчийг бид танихгүй шүү дээ гэхэд

	— Таньж мэдсэн болоод тосгоны даргаар сонгосон байлгүй дээ гэв. 

	Аманда Хоттерынд очиж:

	— Ингэ ч юу ч хавьтуулахгүй байна даа гэхэд Франц энэ үгийг сонсож нэлээд юм бодсоноо Фридад хандаж өгүүлрүүн:

	— Ингэ тэнэг толгойлж чалчиж байгаа юм. Өөрт нь мэдүүлэхгүйгээр өөрийнхөө талд оруулчих нь зүйтэй юм гэв. 

	Маргааш өглөө нь Карл Шальникт:

	— Манай хамаатан бүсгүй хоёр га газар чихрийн манжин тарьсан. Хэрэв туслахгүй бол тэр бүсгүй талбайгаасаа салахгүй юм болно. Машинаараа хагалж өгөлгүй болохгүй гэхийг сонсоод Карл гайхан харж, ийм эрт өглөөгүүр арай согтуу байгаа биш биз гэж сэтгэн:

	— Бид үү? Ингэд үү? гэвэл:

	— Тийм, түүнд чинь тусалъя гэж Хоттер толгой дохиж Карлд морь хөллөхөд нь туслав. Тэд хашаанаас гарч давхиж очиход Ингэ ажилдаа эрт гарсан байлаа. Сүүлийн хэдэн өдөр бороо их орсон тул одоо шамдан ажиллаж алдсан цагаа нөхөхийг хичээвч нойтон газар ажиллахад Ингээд их зүдрэлтэй ажээ. Хогийн ургамал ч бас их ургаж бас нялх тариаланг хорлохыг завдана. Удал ч үгүй хүчит халуун салхи өтгөн хар үүлийг хөөн авчирч хурц шар нарыг халхлан тарианы талбар дээгүүр өргөн хар сүүдэр татав. Бүгчим, нойтон агаар, тарианы талбайгаас үнэртэх элдэв ургамлын хурц үнэртэй холилдон, амьсгалахад ч төвөгтэй. Ингэ ажлаа түр завсарлаж нуруугаа амраахаар гэдийж өөдөө харахад нь бороо битгий ороосой гэж дээр нь мэлийх хөх тэнгэрээс гуйх байдал түүний харцанд илт ажгуу. Бороо л битгий ороосой, бороонд юу ч хийж чадахгүй юм. Манжингаа хогийн ургамлаас цэвэрлэлгүй болохгүй нь. Дараа нь бас тордож арчилна. Завсарт нь төмс хураах хэрэгтэй. Өнөө орой тосгонд очиж ганц хоёр хүүхнээс тусалж өгөөч гэж гуйя даа хэмээн Ингэ бодож байлаа. Гэтэл тосгоноос нэгэн морин тэрэг тарианы талбайн хажууд ирж зогсоход Ингэ толгой өргөн харвал Хоттер тэрэгнээс буун хүрч ирж:

	— Сайн байна уу, Ингэ? гэж гараа сунгахад Ингэ сониучханаар ажиглан очиж:

	— Чи чинь өөрийн биеэр юу авч ирээв ээ, надад? гэвэл;

	— Тусламж гэж газар хагалах жижиг машинд морь хөллөн буй Карлын зүг дохиж: — Үд хүртэлх хугацаанд чиний энэ манжингийн газрыг хагалж дуусвал чи юу гэх вэ? гэв. 

	— Чи арай... гэтэл, Хоттер үгийг нь тасалж инээн хэлсэн нь:

	— Гайхаж гөлийх явдалгүй дуугүй л, машинаар яаж газар хагалдгийг харж бай гэж эргэн явж морийг хөтлөхөд Карл анжсыг шангийн дагуу барьж явав. Зээтүүгээ гартаа барьсан Ингэ тэдний хажуугаар хэчнээн түргэн хагалахыг бишрэн алхална. Георигийн шөнийн зүүд, өдрийн бодол болсон нөгөөх ярьдаг нь энэ машин болох нь ээ. Гэхдээ Геориг зөвхөн том тариалангийн талбайд ажиллана гэж ярьдаг нь дэмий хэрэг биш үү. Жижигхэн газарт ч болсон энэ машинаар ажиллаж болох баримт энэ байна гэж бодов. 

	Харин Хоттер туслах гэж биеэрээ хүрч ирсний учрыг Ингэ олж ядах ажээ. Хоттер тариан дээр нь ажиллаад Ингэ хажууд нь зүгээр алхалж явна гэдэг чинь сонин оо доо!

	Ингэ түүнд очиж:

	— Тусалж өгсөнд чинь их баярлалаа, би морь хөтөлж чадна. Чи гэртээ харь даа хэмээхэд Хоттер

	— Үйлээ эдлэхгүй бол сэтгэл чинь амрахгүй мэт санагдаад байгаа биз? гэж хөгжилтэйгөөр инээж;

	— Сүүлийн үед ажилдаа дарагдаад чи их ядарсан харагдах юм. Өнөөдөр нэг амарчих, тэгвэл сайжрах биз гэж газрын тэн хагасыг хагалж амьсгаадсан мориныхоо хамрыг илэх завсар шингэн ягаан өнгө, хацар юуг нь гэрэлтүүлсэн Ингэг туршсан янзаар ажих бөлгөө. 

	— Амьтны хэл амнаас гарч үз дээ, чи минь. Геориг ч яах вэ амьдрал мэддэггүй хүн одоо сурах хэрэгтэй юм. Гэлээ ч гэсэн бид түүний зан аашийг таньж зохицуулах хэрэгтэй л дээ гэж Хоттерын ярихад Ингэ гайхаш тасарсан янзтай зогссоноо Карл Шальник руу зовсон харцаар харвал зузаан уруулаараа үл мэдэг исгэрэн зогсож байснаа Ингэгийн харцтай тулгарч хөмсгөө зангидан ийн хэлрүүн:

	— Хүн хүний бодол, гүзээ гүзээний булан өөр гэдэг юм гээд уурласан янзаар, — Хөдлөөрэй тариачин минь, үдээс өмнө дуусгая гэвэл Хоттер:

	— Үг олдож үхэр холдоно гэж хөдлөхүйеэ Ингэ гүн бодолд автагдан зогсож хоцров. 

	Хэдэн өдрийн дараа Тине өгүүлрүүн:

	— Фрида хөөрхөн дэгдээхэй авчруулжээ, ёстой сайн үүлдрийнх билээ дээ. Ирэх жил ч цувуулж өгнө биз гэхэд Ингэ бодолхийлснээ:

	— Манайх ч болсон шинэ үүлдрийн тахиатай болох юм сан. Манай ганц үүлдрийнх онцгүй л юм хэмээвээс Тине шохоорхон харж:

	— Би бас тэгж ярьсан. Хэд гурвыг манайд өгөхгүй юү гэж Фридагаас асуусан шүү гэв. 

	— Тэгээд? гэхэд:

	— Фрида дуртай байна билээ. Өөрт нь бишгүй хангалттай байна гэхэд Ингэ баярлаж:

	— Нээрээ юү,тэгээд хэдийг авчрах уу? гэв. 

	— Тэгэлгүй яа хвэ дээ, харин... гэж түгдэрснээ Тине: — Хүнд өгчихөөс нь өмнө чамайг бушуухан ирээрэй гэж Фрида хэлсэн шүү гэв. 

	Ингэ хувцаслаад хэдэн мөнгө авч, сийрсэн саваа барьж тосгон руу явлаа. 

	Хоттерынхон их өөр болж дээ, аль эсвэл, бид хоорондоо дандаа маргалдаж байдаг нь миний л буруу байсан юм болов уу? Би зөрүүд, тэд маань өөнтөгч, тэгээд л бие биесээ ойлгодоггүй байхаа даа, заримдаа бол их л аятайхан ааштай байх шиг юм гэж Ингэ бодож явав. Нээрээ ч өнөөдөр Фрида их сайхан ааштай байх ажээ. Ингэг очиход Фрида шинэ барьсан нугасныхаа хашааг үзүүлэв. Түүний хажууд нь тахианы дэгдээхийн хайрцгийг Франц хийжээ. Түүний дотор нь өндөг боловсруулж дэгдээхэй болгох цахилгаан шүүгээ байх нь Штриболд л авчирч өгсөн биз. Ингэ шар мяндас шиг зөөлөн ноолууртай язганасан олон дэгдээхийг хараад арга буюу инээх ажээ. 

	— Бүр том шувуу шиг байна шүү. Надад эднээсээ хэдийг нь өгөх вэ? гэвэл Фрида найрсаг янзаар:

	— Чи хэдийг авмаар байна вэ? гэв. 

	Ингэ бодолхийлснээ:

	— Ямар үнэтэй юм бол доо, түүнээс л болно доо гэв. 

	— Чамд бол найртай сэтгэлийн үүднээс маш хямдхан өгнө.

	— Би тэгээд чамд юугаараа найр тавих бил ээ? гэхэд Фрида хариуд нь:

	— Надад бол үнэ хэрэггүй, Ингэ минь. Харин чи бидэнд зөвхөн туслах хэрэгтэй гээд Ингэгийн хажуугаас татаж, — Явъя, гэрт орж жаахан сууя. Тавлуухан хэдэн үг сольё гээд хоёул саравчнаас гарч явлаа. 

	Тэвшинд бордоо хольж байсан Хоттер ч мөн л гэрт орж ирэв. Гэрт орж ирэнгүүтээ хуучин заншлаараа гаансаа авч үнсний сав дээр тавиад навчин тамхиа зуув. Фрида, Хоттер хоёр нүдээрээ агшин зуур ирмэлцэн тохиролцоод Фрида яриагаа үргэлжлүүлэв. 

	— Харийн хүнээр тосгоны дарга тавилаа гээд хүмүүс шуугиад байгааг Ингэ минь чи лав мэдэж байгаа биз? гэтэл Ингэ тосон авч:

	— Хэн тэгж яриад байна вэ? гэв. 

	— Хүн бүр л... Ингэ минь, тэд нар манайд ирээд, түүнийг халах арга хийгээч гээд л Хоттероос гуйх юм гэхэд Ингэ:

	— Сонин юм даа, тэд чинь эхлээд юунд сонгосон юм бол доо? гэв. 

	Хоттер тоомсоргүйгээр гараа сарвайж:

	— Хэрэв хүсвэл хэн ч хуурамч зан ааш гаргаж чадна шүү дээ гэхэд Фрида батлан толгой дохиж:

	— Нээрээ л тийм шүү. Энэ хүмүүс бас л биднийг зовоочихлоо. Тэдний хэчнээн яаж үглэхийг Ингэ минь чи нэг сонсоорой. Тэдэнд Франц туслахад дуртай л санж. Гэвч учир зүйг нь чи эс андах вэ дээ. Энэ чинь ганцаараа маргаж чадахгүй. Тийнхүү Георигийг сайн мэддэг хүн хажууд нь байх хэрэгтэй юм гэж яриагаа түр зогсож Ингэг ажсанаа: — Геориг чамайг уурлуулахаас өөр ажил хийгээгүй авч, танайд нэлээд удсан болохоор чи л түүнийг сайн мэднэ. Хэрэв чи түүнийг элдэв төрлийн арга хэрэглэн хүчээр дарга болсон гэж гэрчлэх юм бол... гэтэл Ингэ үсрэн босож:

	— Ийм санаатай байсан юм вий? Та нарын сүүлийн үед найрсаг болсны учрыг би ч бас тааварлаж байсан юм. Хэдэн бүрзгэр ангаахайгаар намайг хуурч, бузар ажилдаа туслалцуулах санаатай байна уу? гэж сийрсэн саваа авч тохойндоо углаад гарах гэтэл Фрида түүнийг хорьж:

	— Боль доо, Ингэ минь, тэгж бид ердөө бодоогүй, чиний хэлэх үг бол ердөө л... гэвэл

	— Тийм ээ, миний хэлэх үг бол ердөө л, Геориг бол та бүгдийн хэнээс нь ч илүү шударга, ариун санаатай хүн юм гэж хэлэх билээ. Үүнийг харин би хэлэхэд тун их дуртай байна санж. Гэвч та нар энэ үгийг сонсохыг хүсээгүй нь лавтай шүү дээ гээд гарч одов. 

	Фрида түүний хойноос гөлрөн ширтэхэд арай л эртэдлээ дээ гэж Хоттер их л гарз гарсан мэт уруу царайлан зогслоо. 

	 

	 

	Бүтэн долоо хоногийн турш шавшсан шиврээ бороо арилж цэлмэг хөх тэнгэрт хурц наран гийн газрын хөрснөө төөнөж халуу шатах бөлгөө. Зун цагийн тэнүүн сайхан өдөр хээнцэр эрээн эрвээхэй хөгжилтэйеэ нисэн, заримдаа анхилам сайхан цэцгийн дэлбээ дээр суух нь юутай зугаатай сайхан билээ. Ганц үхэр тэрэг төмсний шан даган анжис чирч явна. Газрын хөрсийг хоёр тийш нь яран шороог налуулан байгаа анжсыг Ингэ дарж явах ажээ. Саглагар ногоон навчин дундаасаа ганган ягаан цэцэг гайхуулах мэт үзэсгэлэнтэйеэ цухуйлган байдаг төмсний урт иш энэ удаа гандан шарлаж бөөн бөөнөөрөө шавааралдах нь уйтгартайяа харагдаж байлаа. Ингэ тарианы талбайн дээгүүр бодлогошрон ширтэж зогсоно. Олон хоногоор үргэлжлэн орсон хур бороо их зүйлийг сүйтгэлээ. Энэ их хохирлоо нөхөж чадах болов уу? Гэрт нь ширээний шургуулгад барилга өргөтгөх тушаалаас гадна бас жимс ногоо улсад нийлүүлэх тогтоол бий. 

	Түүнд ногдсон жимс нь дунд зэргийн тариатай өрхөд давж чадахаар биш авч Ингэ энэ жил урьдынхаас бага ургац авах юм. Ингэ бага үдийн үед нойтон газар анжис чирэн зүтгэсэн ганц үнээгээ амрааж өвс хазуулахаар тавив. Тэгээд өглөө цайгаа уугаагүй ирсэн болохоор ташрамд өндөр ургасан хөх буудайн сүүдэрт сууж авчирсан хуурай зуушаа идэв. Түүний хажууд хөх буудайн тариалан тэнгисийн давлагаан адил хөвөлзөж нөгөө талд нь гурван эрэгтэй хүн явж харагдав. Тэд байсхийгээд л зогсож чив чимээгүй тарианы талбай руу ширтсэнээ асар удал ч үгүй ам нээцгээж жимсний ургацыг ажиж их л орлого гэж дүгнэцгээв. Геориг гартаа тэмдэглэлийн дэвтэр барьж хүний нэр, хэдэн тооны хамт үргэлж бичиж байлаа. 

	— Энд чинь л хамгийн сайн хөрс байна даа, гэвч энэ жил улсууд уулын хажуугаар ихэвчлэн тариалах биз дээ гэж Пульманн хэлэхэд

	— Тэгвэл улам их тариа тушаах болно гээд Геориг овьёосны ишийг тасалж үрийн хальсыг алгаараа үрэн цэвэрлээд, — Та нар үүнийг хараач! Энэ иш зургаан үртэй боловч гурав нь үхжээ. Яасан баларсан хэрэг вэ? гэхэд Вендланд тосон авч:

	— Хөдөө аж ахуйн зөвлөлд танилцуулах нь зүйтэй юм. Албан журмын оногдлыг бууруулбал таарна гэв. 

	Пульманн ишийг авч удаанаар ажигласнаа цааш явахдаа хугалж хаяв. Халуун бүгчим агаарт Вендланд тамхины утаагаа үлээж:

	— Хүн чинь өгөх юмгүй бол юугаа өгөх юм бэ? Давчуу мөчүү бор шар хоног өнгөрөөж байгаа бид чинь юугаа илүүчлэх бил ээ? Зөвлөл эрх биш жаахан энэрч үзэх биз, тэр чинь ганцхан үгээр хэчнээн ч их юмыг өөрчилж чадна гээд Георигийг ажиглаж, — Чи ч түүний баруун гар нь шүү дээ. Биднийг энэ жил албан журмын оногдлыг биелүүлж чадахгүй нь гэж түүнд хэлээч гэхэд:

	— Энэ жилийн гэнэ ээ! Ер нь та нар урьд нь биелүүлж байсан юм уу? гэж Геориг түүнээс зоримог төв царайгаар асуугаад цааш өгүүлрүүн: — Та нар өөрсдийгөө улсад өгөх ширхэг ч үр байхгүй ядуу зүдүү хүмүүс гэж л тоочих юм. Гэтэл би та нарыг центнерээр нь цааш нь авч дарсан гээд мөрийцөхөд ч бэлэн байна гэхэд Вендланд:

	— Ариун цагаан үйлсэнд минь буртаг битгий суулгаач Геориг, тариачдын ихэнх нь үүргээ гүйцэтгэсэн. Харин зарим нь үргэлж хойш хэлж залхуурч байдаг. Гэтэл тэдний эсрэг ам ангайхгүй л юм байна шүү дээ гэв. 

	— Тэдэнд үнэхээр юу ч байхгүй юу гэхэд Вендланд мөрөө хавчиж:

	— Их юм ч лав байхгүй гэв. 

	— Өөртөө тариатай, түүнийгээ улсдаа нийлүүлэлгүй, гурилаас сольж наймаалаад байгаа хүмүүсийг би бас мэдэж байна. Түүнээс гадна тарианы ажил хаалган дээр ирлээ. Та нар хүн гуйж туслалцуулах хэрэгтэй л баймаар юм гэхэд Вендланд инээж:

	— Туслалцуулах гэнэ ээ? Юу ч болсон өөрөө туршаад үзээрэй. Тэгвэл овоо сонин юм үзэж болно оо гэхийг сонссон Пульманн:

	— Бид хэтэрхий их найр тавьдаг байсан юм. Тэр маань түмэн буруутай, бидний энэ сул талыг хүмүүс ч их ашигласан. Бид өөрөөр ажилласан бол ажлаа эрт амжуулах байсан юм. Энэ их хоцрогдлоо чухам яаж нөхөж авахыг би ер нь мэдэхгүй байна гэв. 

	Геориг гүн санаа алдана. 

	Пульманн зогсоод:

	— Аль эсвэл хамтарч өргөдөл бичих үү? гэхэд Геориг толгой дохиж:

	— Манай хуучин өрийг багасгаж өгөөч гэж л гуйя гэхэд Вендланд түүний гар дээрээс барьж,

	— Тэгээд намар бас л шинэ хоцрогдолтой байх уу! Бүх албан татварыг бүгд хүчингүй болгох хэрэгтэй. Ширээ маань цэвэрхэн байх хэрэгтэй шүү дээ. Тэр бол бидэнд ч, та нөхдөд ч чухал юм. Дараа та нар тостой шөлөнд хошуу тослохыг үзэх болно оо гэхэд Геориг:

	— Зөвхөн та нарын ашиг тусын тулд л тийм юм. Харин хотод ажиллагч нөхөд чинь яах бил ээ? Тэгж хэрхэвч болохгүй хэмээхэд Пульманн түүнийг ширтэж тарианы талбар дээгүүр алсыг ширтэх харцыг нь ажиглаж, чухамхүү юу сэтгэж байгааг царайгаар нь ажив. Тэгээд Вендландад хэлсэн нь:

	— Георигийнх зөв, тэр яагаад ч бүтэхгүй хэрэг гэвэл Вендланд дургүйцэж:

	— Бүтэхгүй, болохгүй л гэх юм. Юу ч туршиж лавлаагүй атлаа болохгүй, бүтэхгүйгээ л урдаа барина. Юу болохгүйг нь та нар мэдэж байна уу! Ганцхан албан журам нэмэгдэж болохгүй шүү дээ. Харин албан журмын оногдол хүчингүй болж болно.

	Тосгоны зөвлөл юмны арга байдлыг харж үзэх ёстой. Үгүй бол бид давж засгийн газар очих болно доо гэхэд Геориг хоёрхон том алхлан очиж түүний өмнө данхайн зогсоход духан дээр нь хөлсний дусал бөнжгөнөжээ. 

	— Албан журмын оногдлыг хүчингүй болгоно оо гэдэг чинь талх хивэхийг багасгана аа гэсэн үг, үүнийг чи бодсон уу? Зөвхөн Нейренд л ийм их бороо орсон биш шүү гэж хэлээд Геориг хүнд амьсгаа авч хэдийгээр халуун шатах боловч царай нь зэвхий даав. 

	Вендланд үүнд:

	— За за битгий уурла, та нартай би барьцаагүй байна гэж тайвшруулахад Пульманн хажуугаас нь:

	— Тэгээд хэнтэй барьцаа вэ? Тариачид хувьдаа илүү зүйлийг дарж байхад үйлдвэрийн ажилчид өлсөх хэрэгтэй байна уу? гэхэд Вендланд толгойгоо үл ялиг бөхийж гаансаа гаргаж тамхи эрэх завсар амандаа:

	— Би тэгж ердөө ч бодоогүй юм гэв. 

	Геориг дуу шуу ч үгүй цааш явна. Вендланд түүний хажуугаар зэрэгцэн ирж:

	— Уленвинкелийн газрыг тариаланд ашигласан нь сайн болжээ гэв. Пульманн хажуугийн нэг салаа замыг зааж өгүүлрүүн:

	— Үүгээр жаахан цааш явцгаая, энэ зам хөндий рүү хөтөлж ордог юм гэхэд тэд цааш явж цэцэглэж буй сарнай цэцгийн бутас тааралдваас Геориг нэгийг тастаж цагаан цамцныхаа энгэрт хатгавал Вендланд:

	— Та их омог бардан хүн юм даа гэхэд Геориг толгой сэгсэрч:

	— Зэрлэг ургасан сарнай цэцэг надад их таалагддаг юм гэв. 

	Замдаа, өвс хазлан буй алагч үнээг харан таньж, өндөр ургасан өвөлжих тарианы ард Ингэ лав байна гэж бодоход Георигийн зүрх нь түргэн түргэн цохиж сэтгэл нь хөдлөв. Уулзаагүйгээс хойш бас л нэлээд уджээ. Геориг Анитагийнд нүүснээс нь хойш ганц удаа очсон боловч Ингэ чив чимээгүй сууж мэндэлсэн төдийхнөөр ёсыг гүйцэтгэж Георигтой бараг ганц үг ч солиогүй сэн. Ингэгийн дургүйцэх төлөв Георигийг өвчлүүллээ. Геориг энэ айлд ганц удаа ч болов хүрч ирэх хүндэт зочин нь байгаагүй гэж үү! Түүнээс хойш Геориг ганц ч удаа Ингэгийнд ирээгүй билээ. Геориг аажуухнаар алхаж тарианы цацгийг алгаараа шувтрахад түүний гар нь цэцгийн шар ногоон тоосоор будагдана. Түүний өмнө Пульманн зогсоно. Ингэ босож тэднийг угтан ирэв. Пульманн Ингэтэй гар барьж,

	— Ажил явцтай байна уу? гэж асуухад Ингэ толгой дохиж Вендландтай, дараа нь Георигтой мэндлэв. Тэр хоёр өөд өөдөөсөө хэсэг зуур ширтэв. Ингэгийн хацар нь шумайж халуун наранд түлэгдсэн боловч ажилд зүдрэн цонхийж харагдана. 

	Геориг ярианд идэвхтэй оролцож:

	— Таны бие тань муу байна уу? Царай тань их муу харагдах юм гэхэд Ингэ албаар инээж:

	— Зүгээр, сэтгэл санаа төвшин байна. Зөвхөн энэ халуун л намайг дөнгөж байгаа юм гэв. 

	— Шарчих гээд л байна шүү гэж Пульманн хөлсөө арчиж: — Жаахан сэрүүцүүлээсэй гэхэд,

	— Ёстой нэг хадлан тариалангийн өдөр байна даа. Үргэлж ийм байвал бидэнд зовох юм ердөө алга гэж Ингэ зөөлөн өгүүлэв. 

	— Тийм шүү гэж Пульманн төмсний газрыг харан: — Онц гойд ч юмгүй байна. Бүгд адил юм шив дээ гэхэд Ингэ түүний дэргэд очин тарианы талбар дээгүүр гараар заан:

	— Тэр цаад талын навч нь бараалан харагдах хэсэгт азотоор бордсон юм. Тэгээд ч ургац илэрхий сайн болсон гэж үл мэдэгдэм санаа алдсанаа: — Бордоо л хэрэгтэй юм байна даа гэв. 

	Геориг алагч үнээг эрхлүүлэн гараа долоолгох завсар нуруун дээгүүр нь Пульманнтай ярилцан буй бүсгүйг ажна. Яасан их ядраа вэ? гэж дотроо бодов. Ажил нь түүний толгойноос давж байгаа ажээ. Хэрэв би ойролцоо байдаг сан бол хааяа ганц ч бол тусалж болох сон. Өглөө бүр л би цаг гаргах сан. Гэвч Ингэ өөрөө хүсэхгүй юм. Аль эсвэл би ердөө ч бодож санасан ч зүйлгүй Ингэгийнд байдаг байж уу? хэмээн бодлогошрон сууснаа гэнэт уул бодлыг таягдан хаяв. Геориг хэнд ч дараа болж, хэнийг ч зовоохыг хүссэнгүй ээ. Урьд нь Ингэгийн царайд хэзээ ч байгаагүй уйтгарт шинжийг Геориг ажиж чухам юу болохыг сэтгэл түгшин бодно. 

	— Геориг, явъя, бид үдээс өмнө дуусгах ёстой гэж Пульманн Ингэтэй салах ёс гүйцэтгэж зайдуухан зогсох Вендланд руу том том алхлан явав. Геориг Ингэтэй гар барилаа. Тэд ганц ч үг сольсонгүй авч, зүрх сэтгэлийг нь догдлуулсан нэг л асуудал хоёулынх нь дотор нуугдах бөлгөө. Ингэ тэднүүдийн араас удаан харж зогсоно. Геориг дунд нь явна. Пульманн түүнээс өндөр бөгөөд Вендланд намхан ажээ. Залуу бүсгүй зөвхөн Георигийг ширтэж зогсоно. Геориг малгай, хүрэмгүй, өмссөн цагаан цамц нь саарал өмдний дээгүүр хөвхийн хийснэ. 

	Юу болоод Геориг сая энэ бүсгүйг ширтэнэ вэ? Түүний нүдэнд тэр бүсгүй тийм хялбар өртсөн байв уу даа. Түүний оронд харин өөрийнхөө Анитаг харж л суух нь дээр юм сан. 

	Бүсгүй сийрсэн саваа авч үнээ рүүгээ очих завсар эргэн харах Георигийн харцтай тулгарав. 

	Анитад тэр үнэн зүрх сэтгэлээсээ дурладаг болов уу? Анита нь түүнийг ойлгодог болов уу? Яагаад би Георигийг үргэлж санан мөрөөдөх болов оо? гэж санаа алдана. Хэрэв Вальтер ирэх ёстой байгаад л хүрээд ирвэл хүлээж ядах ч юмгүй юм даа. 

	Ингэ үнээгээ ногтлох завсар үзүүрт нь уясан сарнай цэцгийг болгоомжтойгоор авч хацартаа наав. Үнээгээ шонгийн дагуу хөтөлж ажлаа үргэлжлүүлж халуун манарсан агаарын дунд бодлогошрон алсыг ширтэнэ. Хэрэв Вальтер ирвэл энэ бүсгүйн уй гашуу улам нэмэгдэж болох юм даа. 

	 

	 

	Үзэсгэлэн төгөлдөр интоорын модонд хар тодол шувуу исгэрэн наадаж заримдаа зуушлах бөлгөө. Оройд татсан усан цагаан манан цангаж гандсан өвсний толгой дээр усан дусал бөнжгөнүүлэн хөндийг сэрүүцүүлнэ. Ийнхүү өглөөний наранд гялганан харагдах урт өргөн хөндийг ажиж тэргээ тэнд өргөн цэлгэр нуур байна гэж итгэж болохоор харагдах юм аа гэж Ингэ дотроо бодов. Дэргэд нь зогсож байсан Вендт мөн л хөндийг харснаа:

	— Яасан сайхан харагдана вэ? гэж магтав. Энэ жил Труде нэгдлийн захиргаанд туслах бичээчийн үүрэг гүйцэтгэх болсноос хойш Вендт зав чөлөөгөөр урьдынхаас бага болсон билээ. Вендт өгүүлрүүн:

	— Хүүхэд өсөөд ажил хийж амьдралд нэмэр болох нь сайхан л юм. Харин тарианы ажилд тусалдаг охины минь гар нь дутагдаж байна. Муу охин минь ажилсаг юм шүү гэхэд Ингэ толгой дохин зогсов. 

	— Тариа цайруулахад чинь би жаахан туслах уу? гэхэд Ингэ:

	— Та бас... гэтэл Вендт

	— За ер нь түүнээс дээр юм хаана байх вэ гээд хүмүүс Георигийг л муу хэлэх юм даа гэж хармаандаа тамхиа тэмтэрлээ. Ер нь ч манай тосгон буй болсон цагаасаа хойш иймэрхүү явдал гарч байгаагүй дээ. Шалгалт харуултайгаар тариагаа цайруулах боллоо! Шүлце шиг тариачнаараа дарга тавина гэж хүмүүсийн ярьдаг нь зөв юм гэв. 

	— Миний бодлоор бол том машинаар дорхноо тариагаа цайруулсан нь дээр юм. Учир нь хар өвлийн хүйтэнд жижигхэн тариа цайлгагч эргүүлж биеэ зүдрээх ч үгүй, салхин сэнс эргүүлэх ч үгүй, Франц Хоттерын тусламжийг горьдож суух ч үгүй шүү дээ. Тэртэй тэргүй тэр тариа маань бидэнд үлдэхгүй шүү дээ.

	— Гэвч бас бага боловч жаахныг хажуу тийш нь шургуулж болох шүү дээ гэхийг сонсмогц Ингэ:

	— За тэр дээ, Вендт ах аа! Ийм учраас л тэр буруутай юм гэж үү? гэхэд нь:

	— Хэн бэ? гэв. 

	— Тосгоны дарга, та ч бас энэ тосгоны шударга хүмүүсийн нэг шүү. Хуурамч зан гарган амьдарснаас өлсөж явсан нь танд дээр биш үү?.. гэхэд Ёоханн Вендт:

	— Өөрийн өмчит газар дээр аминыхаа жаахан тариаг ургуулах хулгай, хуурамч болж байна уу? гээд бурж гарав. 

	Ингэ гараараа түүнийг хориглон дохиж өгүүлрүүн

	— Миний үгийг дуул! Та үүнээс өмнө энгийн шударга тариачин байсан. Гэтэл та одоо шуудайтай тариагаа нүхэнд хийж булчхаад надад юу ч байхгүй гээд л сууж байна гэв. 

	— Тэглээ ч гэсэн хэнд ямар хамаатай юм бэ?

	— Хамаатайгаар барах уу, тэр зүйлээ аваачиж тушаах ёстой гэв. 

	Ёоханн дуу ч үгүй явна. Тэд цэцэрлэгийн хашаа тойрч хэсэг явсаар Вендт өгүүлрүүн:

	— Чамайг түүнтэй санаа нэгтэй гэдэгт надад гайхах явдал үгүй ээ гэх нь тоглоом мэт боловч их л хүйтэн сонстов. 

	Ингэ нам дуугаар:

	— Та битгий буруу ойлгоорой, миний бодоход Геориг ч бас юмыг зөвөөр үзэх байлгүй дээ. 

	— Түүнийг лав тэр чадна. Чиний өвгөн нагац Вендт ч хүнд муугаа үзүүлчих нь байгаа гэж айхгүй байна гэж Ингэтэй гар барин салах ёс гүйцэтгэх зуур: — Гэртээ харья, шөнө ч нүд ирмэхийн зуур өнгөрнө биз хэмээн хэд алхсанаа зогсож асууруун: — Нөгөөдөр чиний нэр дээр хоёр боодол сүрэл бөглүүлчихвэл болно биз? гэв. 

	— Таны бололцоо чинь болбол... 

	— За чи тэр талаар битгий санаа зовоорой гээд тосгоныг чиглэн яаруу гэгч одов. 

	Ингэ цэцэрлэгийн буланд түүний хойноос ажин зогссоноо инээмсэглэж:

	— Хашир эр, хашир сайн хүн юм даа гэж амандаа хэлэв. Тэгээд тариа цайруулах машины нүсэр дууг чагнан элдвийг бодон удаан зогслоо. 

	 

	 

	Геориг Анитагийнд сууна. Задгай цонхоор оройн сэрүүн салхи сэвэлзэн ширээн дээр шилэн саванд суулгасан сарнай цэцгийн сайхан үнэр тасалгаа доторх агаарыг ариутгана. 

	— Өнөө орой чи хуралтай юу? гэж Анита Георигийг

	ширтэхэд цаадах нь толгойгоо сэгсэрч:

	— Үгүй ээ, өдийд ч хуралдах завтай хүн байхгүй гэв. 

	Анита сандлаа татан Георигт ойртож:

	— Гэртээ байх уу? гэхэд Геориг бүсгүйн гарыг анхааралтайгаар ажив. Гар нь цав цагаан бөгөөд хатуу ажилд эвдрээгүй ажээ. Түүний дээр наранд түлэгдэж борлосон баруун гараа тавьж Анитагийн асуултыг хариулалгүй өгүүлсэн нь:

	— Тарианы ажилд чи туслах хэрэгтэй. Хааяагүй л хүн дутаад байна хэмээхэд Анита хөмсгөө зангидан:

	— Би тэр талаар маш бага мэднэ. Түүнийг минь хүмүүс мэдчихвэл намайг шоолох болно гэв. 

	— Хүн юм сурч байхад хэн ч шоолохгүй. Хэрэв чи ямар нэгэн юм чадахгүй байвал чамд хүн заагаад өгнө гэхэд Анита:

	— Тэгээд дараа нь миний тухай шивэр авир хийнэ. Би энэ тосгоныхныг сайн мэдэж байна гэв. 

	— Чи Ингэ рүү ч очиж болохгүй гэж үү дээ. Тэр ганцаараа, тэгээд их ч ажилтай юм гэж Геориг шууд тулгав. 

	— Ингэ тийм их газар авахгүй л байх хэрэгтэй байсан шүү дээ. Энэ тариачид бүгд адил, цадах гэж ердөө ч байхгүй гэхэд Геориг хөмсгөө зангидан:

	— Сонин бодол байна даа гэв. 

	— Миний буруу гэж үү?

	— Буруу! Хэрэв тариачин бүр хувь хувиа хичээвэл чи юугаар амьдрах сан бил ээ? Тэгээд чи бол зөвхөн ганцхан нь өөр бусдыг тоолбол мянгаар л тоолох болно. 

	— Тэд бүгдээрээ л адилхан ажиллаж сурах хэрэгтэй шүү дээ. 

	— Чи мөн хэлэх юмаа олж ядав аа гэж Георигийн зөрөхөд Анитад уурлаж:

	— Ингэгийн тухай л яриа үүсвэл чи үргэлж маргаж байх юм гэж босон гэгээвч рүү очиж гадагш ширтэв. Өдрийн хурц шар наран аль хэдийнээ буцаж оройн улбар ягаан туяа цонхны шилнээ туяарч үзэсгэлэнт сайхан өнгийг үүсгэх ажээ. 

	Анита алгуур эргэж Георигийн сууж буй сандлын түшлэгийг налж түүний хүзүүг энхрийлэн илж:

	— Завтай ганц оройгоо бүү уйтгарт нэрвүүлээч, Геориг! гэх бүсгүйн дууны өнгөнд сэтгэл зовуурьтайн шинж илт ээ. 

	Гудамжаар нэг морь тэрэг давхиж өнгөрөх нь ажлаасаа оройхон буцсан тариачин байв. Морины төмөр тах цардмал зам дээр тачигнан одоход Геориг, Ингэ ч болсон одоо л ажлаасаа бууж байгаа байх даа гэж дотроо сэтгэв. Ингэ мэдээжийн харанхуй болтол ажиллана. 

	Геориг цагаа харж:

	— Би явлаа гэхэд түүний үгийг сонссон Анита цочиж:

	— Явлаа гэнэ ээ? Хаачих нь вэ чи? гэж асуувал,

	— Уленвинкел оръё. Бид шөнийн турш тариагаа цайруулах ёстой, би явж нэг комбайны жолоочийн хажууд нь сууж жаахан ч болсон амруулъя гэв. 

	— Чи энэ хэдэн тариачдаа нялх хүүхэд шиг л энхрийлэх юм гэж Анитаг хэлэхэд нь Геориг дургүй хүрсэн янзтай:

	— Тэд чинь тийм амар байгаа улс биш шүү. Өдөртөө тариа хураагаад шөнөдөө түүнийгээ цайруулж байгаа юм. Чухам хэдийд унтаж амарч байгааг би асуухыг ч хүсэхгүй байна гэснээ түүний дотор нэгэн бодол төрж: — Хэрэв чи тариан дээр ажиллахыг үл хүсэх бол Ингэгийн хүүхдийг арчилж хоол ундыг нь бэлтгэж өг л дөө. Тэгвэл бас л тусламж болно гэхэд Анита хариу юм дуугарсангүй. 

	Юу гэж л би үүнтэй маргаж байх билээ, одоогоор сэтгэл нь тавгүй байна. Маргааш өглөө ингэж ярихаа болих биз хэмээн Геориг сэтгэн гарч явлаа. 

	Залуу бүсгүй цонхон тийш дахин очиж хол хол алхаагаар тосгоныг уруудан буй Георигийн хойноос ширтэнэ. 

	Үнэхээрийн Уленвинкел руу очиж байгаа болов уу? гэж бодсоноо хөндийн хажуугаар чиглэн явахад бүсгүйн сэтгэл тайвширч гэгээвчээ хааж бодлого болон үлдэв. Хэрэв маргааш дахин үглэж эхэлбэл хэдэн өдөр ч болсон явъя даа. Тэнэг толгой хүслээ хангаг. Тийм амархан ч засрахгүй л болов уу? Ингэгийн төлөө л үргэлж санаа тавих атлаа миний төлөө ер үгүй... 

	 

	 

	Цахилгаан гэрлийн гурван дэнлүү ойр хавийг гэрэлтүүлж комбайны нүсэр дуу орчмыг нойрноос сэрээх бөлгөө. Цайлгахад бэлтгэгдсэн тариа ачсан олон тэрэг угсралдан зогсоно. Вендт, Ингэ хоёр тарианы талбарт орж ирэхэд шалгалтын ээлжид гарсан Пульманн:

	— Та нар арай эрт ирлээ. Гурван тэрэг үлдэж байна. Барагцаалбал шөнө дундын үед танай ээлж эхлэх биз. Хүн хүрэлцээтэй юу? гэхэд Вендт хуруу даран:

	— Би гээд толгойгоороо Ингэ рүү зааж: — Энэ, бас Юрген, Труде, манай хөгшин... гэхэд Пульманн үгийг нь тасалж:

	— Бас би байна. Одоо явж ганц цаг хэртэй амраад ирцгээ гэв. 

	Тэд цайруулах талбайгаас гарч явах зуур Ингэ Вендтэд хандаж:

	— Ах аа! Та гэртээ харь даа, би сүрэл дээр жаахан амаръя. Та нарыг унтаж хоцорвол очиж сэрээе гэв. 

	Өдрийн халуун нарны элчийг шингээсэн хадаж овоолсон сүрэл халуу оргиж анхилмал хурц үнэр хамарт хадах ажээ. 

	Ингэ үүлээ хөөсөн цэлмэг хөх тэнгэрийг харан хэвтэнэ. 

	Будаа цайруулах комбайны нэгэн жигд нүжигнэх дуунд шигших хайрцаг харчигнан тодорно. Шөнийн гүн харанхуйн дунд шар шувууны дуугарахад Ингэ цочиж сүрэлдээ шургав. Тэрээр Георигийг бодож түүний бүх сэтгэхүйг Геориг л эзэмшсээр билээ. Георигийн тухай бодлоос салдаг ч болоосой! Геориг нөхдийн хамт өдөр үзэгдсэн авч зуухнаас гарах утаа адил нүд ирмэхийн зуур л алга болон замхарсан. Ингэ нүдээ аньж унтахыг хүсэвч комбайны чимээ нойрыг саатуулна. Аагим халуун наранд бүхэл өдөр ажилласан тэр бүсгүй унтахыг хүсэх нь түмэнтэй зөв билээ. Маргааш дахиад л ажил эхэлнэ. 

	Өдөр бүр яг л адил «том жижиг ямар ч болов хувийн аж ахуй л хэрэггүй юмны нэг» гэх Георигийн дуу нойрон дунд сонстож хамтралд бол тариачдад зүдрэх юм ч алга. Түүгээр ч барахгүй элбэг дэлбэг амьдарна гэхийг сонслоо. Ингэ асар уудам тарианы талбай дээгүүр ажиглаваас нэгэн том комбайн чирсэн трактор дээр Геориг суусныг зам дээр нь тосон хүлээсэн Ингэ гараараа даллах ажээ. Энэхэн үед Ингэ нойрноос сэрвэл Геориг ч байдаггүй, зүүд ч дууссан хэрэг байжээ. Үр цайлгагч машин ажиллалгүй зогсож тариачид хоорондоо шуугилдана. Ингэ чагнаж хэвтсэнээ хажууханд нь хүний алхаа сонстоход босохыг завдав. Гэтэл маш хүнд болов уу гэмээр зүйлийг ямар нэгэн хүн сүрэл дээр шидлээ. Дахиад л бас түрүүчийнх шигийг шидэв. Ингэ өндийн харваас хоёр хүн талбайн хажууд бөхөлзөн сүрэл шаржигнуулна. 

	Үр цайруулагч машин дээр хайнга хандсанаас осол гарахад Пульманн мотор луу үсрэн очиж моторыг унтраагаад:

	— Ямар тэнэг ажил хийж байна вэ? гэж машины дээр зогсож буй бүсгүйд хашхирав. Тэр бүсгүйн том болцгор эрүү нь дэнлүүний гэрэлд тодорч хөдөлж байснаа:

	— Яасныгаа ч би мэдэхгүй байна. Сэрээ маань гараас гулсаад л уначих шиг боллоо гэв. 

	Пульманн шат өгсөн очиход бүсгүй зай тавьж өгөв. Пульманн нэгэн таг онгойлгож хартал хоёр сэрээ нэгэн зэрэг унаж гацжээ. 

	Пульманн:

	— Эндээс авах нөхцөл ердөө алга гэж хэлээд доошоо: — Шигшүүрийн тэндээс авагдах магадгүй гэж хашхирч доор хүмүүс оролдох завсар нөгөө бүсгүйгээс:

	— Чи унтаж байсан уу? гэж асуув. 

	— Шөнө ажиллахад хэцүү юм. Би өглөөний дөрвөн цагаас хөл дээрээ яваа юм гэж бүсгүй зөөлнөөр хэлэв. 

	Үр цайлгагч машиныг саатлаас гаргаж цааш ажиллах хүртэл нэлээд хугацаа өнгөрөв. Пульманн машиныг асаах гэж очтол мотор налан зогсож буй Ингэг харж:

	— Бас л арай эрт байна. Жаахан унтаж байхгүй дээ гэв. 

	— Юм эвдрээ юү?

	— Хавчуулчихжээ. Хоёр сэрээ зэрэг унасан юм. Тэр бүсгүй үүрэглэж байсан бололтой гэв. 

	Ингэ дуугүй зогссоноо машин ажиллаж эхлэхэд Пульманнын хажуугаас нударч асууруун:

	— Санаатай үйлдсэн байж болох уу?

	— Хаанаас даа, тэр бүсгүй их ядарчээ. Машин саатвал улам л оройтож харих тул юунд тэгж саатуулах билээ гэв. 

	Ингэ шөнийн гүн харанхуй руу харваас буудай дүүргэсэн хоёр шуудай юм болов уу гэмээр зүйл байхыг ажиглавал Байер, Надлер хоёр ажлаас зугтан нуугдаж байгаа юм байжээ. Би нэгэнт харсан болохоор хэлэхгүй бол буруутах болов уу? Аль эсвэл хэлэх үү? Хэрэв хэлбэл эд намайг үргэлж хялайн харна. Зөвхөн тэр хоёр ч биш бусдууд мөн л хялайх болно. Яршиг даа, хэлэхээ больё хэмээн сэтгэж боодолтой сүрэл дээр зүдэрсэн царайлан сууна. Гэтэл эд нар арай тариа хулгайлах гэж байгаа юм биш байгаа гэдэг бодол Ингэгийн дотор оров. Эд нар үрийг нууж далдалж мөнгө төгрөгөөр зарж баяжаад, харин эдний ашиг тусын тулд хүмүүс албан журмаа гүйцээх гэж зүдэрч байх гэж үү. Манай тосгоны төлөвлөгөө биелэхгүй болж мэднэ. Геориг бол тосгоныхоо төлөвлөгөөг биелүүлэхийг үргэлж хүсэж түүний төлөө зүтгэж байдаг хэмээн бодоход Ингэгийн сэтгэл хөдлөв. Гэвч бүсгүй би яах хэрэгтэй вэ? Хэний талд зогсох вэ? Вендтэй хамт гэртээ харьсан ч болоосой. Хэрэв хүн юмыг нүдээрээ үзээгүй байваас хэнд юу гэж ярьж байх билээ. Ерөөсөө үзэж хараагүй болоод дуугүй өнгөрье. Үгүй тэгтэл Геориг минь Пульманн ч бас юу гэх бол? Нэг нь сайн санааны угаас туслахыг хичээн машин тойрон гүйж оролдож байхад, нөгөө нь тарианы үрийг хулгайлж байх ч гэж дээ. 

	Би түүнд хэлэх ёстой! гэж Ингэ амандаа шивнэн босож машиныг тойртол Байертай тулгарав. Түүний нүүр тоосонд дарагдаж сормуус нь бууралтаж үзэгдэнэ. Их л тэвдэж айсан шинжтэй байхаар нь Ингэ, бүсгүй хүний зөөлөн сэтгэлээр хэлэхээ больё, ер нь надад ямар хамаатай билээ гэж бодов. Надлер сүрлийн дэргэд зогсоно. Уул нь Ингэгийн орчим нуруутай өргөн чийрэг эр билээ. Эд нар эрт үеэс бие биеийг танина. Одоо бол Надлер энд шинэ нутагшиж буй тариачин билээ. Надлер Ингэг харангуутаа:

	— Хамт цайруулах гээ юү гэж хошигноход Ингэ инээн:

	— Минийхийг цайруулж өгмөөр байна уу? хэмээн асуултаар хариулав. 

	— Тэгж зүүдлэхийн ч хэрэггүй. Арайхийж хувиа борлуулна шүү гэх зуур сүрлийг тэргэн дээр шидэлнэ. 

	— Нааш ир чамайг би сүрэлтэй хамт шидээд өгье гэж Надлер тоглоом хийн бэлхүүсээр нь тэвэрч өргөв. 

	Ингэ эрсээр:

	— Марзганахаа боль! Би чамд юм хэлье гэхэд Надлер:

	— За уухай даа, явж зугаалъя гэж үү?

	— Чи юунд сүрлийн үр аваачсан юм бэ? гэж Ингэ зөөлнөөр хэлээд, — Хэрэв чамайг эргүүлж авчрахгүй бол Пульманнд чамайг хэлнэ хэмээхэд Надлер сандарч:

	— Юу ярьдаг шуламс вэ, чи чинь! Хэн чамд үүнийг хэлэв ээ? гэж зэвүү хүрсэн дүр үзүүлж асуув. 

	Ингэ хариуд нь:

	— Би харсан, эргүүлж авчир! гэвэл Надлер үг дуу ч гаралгүй хэдэн боодол өвс тэргэн дээр шидсэнээ эцэст нь:

	— Манай үр байсан юм гэв. 

	Ингэ Байер луу дохиж:

	— Түүнтэй нөхөрлөж хийж байгаа чинь энэ биз? гэхэд

	— Түүнд ч бас таалагдахгүй л байх гэв. 

	— Тарианы үрийг буруу гараар оруулахыг хүсэгч хүнд миний үг таалагдахгүйг мэдэж байна гээд Ингэ хүйтнээр, — Яв! Одоохон авчир! Одоохондоо надаас өөр хэн ч мэдээгүй. Хэрэв авчирвал зөвхөн надаар өнгөрч болно гэхэд Надлер нэлээд буусан янзтай:

	— Пульманн харчихна гэснээ дахин омогтойгоор: — Тосгоны дарга чамайг тагнуулаар илгээсэн биз? Бид түүний өдөөн хатгалгыг эсэргүүцэж, чи түүнд тусалж байдаг ч таарч дээ, чөтгөр аваг! хэмээн Ингэгийн хөлийн өмнөхөн нулимав. 

	Ингэ алхам ухарч, энэ ч зөвхөн ганц нь шүү. Хэрэв тосгоны тал хувь нь ингэж нулимах бол... хэмээн бодон:

	— Би чамд хэлэх нь хэлсэн гэж Ингэ арга буюу намдаж алгуураар эргэн моторын нэгэн жигд гарах дууг нь чагнан суулаа. Ингэ шанаагаа тулан, Геориг минь юунд ингэж ад үзэгдэнэ вэ? Туслаагүй атлаа хүн бүр л муулах юм. Геориг ч зөв, бусад хүмүүс бас зөвтэй хэмээн сэтгэлээ зовоон элдвийг бодож байлаа. Хоёрхон центнер юм шүү дээ гэж Ингэ сэтгэснээ, хоёр центнер байлаа ч гэсэн албан журмын оногдлоос дутах л юм бол болохгүй хэрэг шүү дээ. Хоёр центнер бага боловч түүний төлөө яриа маш их. Ай бурхан минь, Геориг минь чи юунд биднийг ийнхүү үймүүлж бусниулна вэ? хэмээн санаа алдав...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

